ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ಲೇಖಕರ ಮಾತು
ಓರ್ವ ಹಿಂದೂಸ್ತಾನಿ ಗಾಯಕಿಯಾದ ನಾನು ನನ್ನ ಪಿ.ಎಚ್.ಡಿ ಅಧ್ಯಯನದ ಸಂದರ್ಭದಲ್ಲಿ ಜಾನಪದ ಸಂಗೀತವನ್ನು ಅಧ್ಯಯನ ಮಾಡುವ ಅವಕಾಶ ದೊರೆಯಿತು. ನಂತರವು ನಾನು ಈ ಅಧ್ಯಯನವನ್ನು ಮುಂದುವರೆಸಿದ್ದು ಈಗ ಬಾಳಪ್ಪ ಹುಕ್ಕೇರಿಯವರ ಜಾನಪದ ಸಂಗೀತದ ಬಗ್ಗೆ ಒಂದು ಪುಸ್ತಕವನ್ನು ಬರೆದಿದ್ದೇನೆ. ಅದನ್ನು ಸಹೃದಯ ಓದುಗರು ಓದುವರೆಂದು ಭಾವಿಸಿದ್ದೇನೆ.
ಈ ಪುಸ್ತಕ ಪ್ರಕಟಣೆಗೆ ವಿದ್ವಾಂಸರು ಹಾಗೂ ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳಾದ ಡಾ. ಎ. ಮರಿಗೆಪ್ಪ ಅವರ ಪ್ರೋತ್ಸಾಹ ದೊರೆತಿದ್ದು ನಾನು ಅವರಿಗೆ ಋಣಿ. ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ ಹಾಗೂ ಕರಡು ತಿದ್ದಿ ಸಹಕರಿಸಿದ ಡಾ. ಎಸ್. ಮೋಹನ್ ಅವರಿಗೆ ಧನ್ಯವಾದಗಳು.
ಡಾ. ನಂದಾ ಎಂ. ಪಾಟೀಲ
ಪ್ರಾಧ್ಯಾಪಕರು
 ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ಶಬ್ಧಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ಣಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತ: ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಹೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳುವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತಾ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತಾ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲ ಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ತಮ್ಮ ಅಂ‌ಗೈಯೊಳಗೆ ಚುಳುಕಾಗುವ ಈ ಸಂಧರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಸಿಸಿ, ಭಾಷಾನೀತಿ, ಬಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿರ್ವತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧಕವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಈ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿ‌ತ್ರೆ, ಕೃಷಿ, ವ್ಯೆದ್ಯ, ಪರೆಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನ ಶಾಖೆಗಳಲ್ಲಿ ಹುದುಗಿರುವ ದೇಶೀ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾ‌ರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತಾ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ಏಕೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ನಾಡೋಜ ಬಾಳಪ್ಪ ಹುಕ್ಕೇರಿ ಅವರು ಕರ್ನಾಟಕದ ಶ್ರೇಷ್ಠ ಜನಪದ ಗಾಯಕರು. ದೇಶದಾದ್ಯಂತ ಜನಪದ ಹಾಡುಗಳನ್ನು ಹಾಡಿ ಕರ್ನಾಟಕದ ಕೀರ್ತಿಯನ್ನು ಉತ್ತುಂಗಕ್ಕೇರಿಸಿದವರು, ಸಾವಿರಾರು ಜನಪದ ಗೀತೆಗಳನ್ನು ಅಧ್ಭುತವಾಗಿ ಹಾಡಿದ ಸಾವಿರ ಹಾಡಿನ ಸರದಾರ ಎಂದು ಪ್ರಸಿದ್ಧಿ ಪಡೆದವರು. ಸಾಹಿತ್ಯ, ಸಂಗೀತ, ಸಂಸ್ಕೃತಿಗಳನ್ನು ಜನಪದ ಭಾವದಲ್ಲಿ ಪಸರಿಸಿದ ಹಾಡುಗಾರ. ಇಂತಹ ಉನ್ನತ ಕಲಾವಿದರ ಕುರಿತಂತೆ ಉಪಯುಕ್ತ ಕೃತಿಯನ್ನು ರೂಪಿಸಿರುವ ಡಾ. ನಂದಾ ಎಂ. ಪಾಟೀಲ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಅಭಿನಂದನೆಗಳು ಸಲ್ಲುತ್ತದೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮರಿಗೆಪ್ಪ
ಕುಲಪತಿ
 ಬಾಳಪ್ಪ ಹುಕ್ಕೇರಿ
ಸಾವಿರ ಹಾಡಿನ ಸರದಾರನೆಂದೇ ಖ್ಯಾತಿ ಪಡೆದ, ‘ಹಾಡನ್ನು ಹರವೋಣ, ಮತ್ಸರ ಮರೆಯೋಣ’ ಎಂಬ ಧ್ಯೇಯ ವಾಕ್ಯ ಸ್ವೀಕರಿಸಿದ ಜಾನಪದ ಗೀತ ಗಾರುಡಿಗ ಬಾಳಪ್ಪ ವೀರಭದ್ರಪ್ಪ ಹುಕ್ಕೇರಿ ಕನ್ನಡ ನಾಡು ಕಂಡ ಅದ್ಭುತಗಳಲ್ಲಿ ಒಬ್ಬರು. ಒಬ್ಬ ಹಳ್ಳಿಯ ನಿವಾಸಿ ತನ್ನ ಹಳ್ಳಿಯನ್ನು ಹಳ್ಳಿಯ ಜನರನ್ನು ಪ್ರೀತಿಸುತ್ತಾ; ಹುಟ್ಟಿದ ಹಳ್ಳಿಯ ವ್ಯಾಮೋಹವನ್ನು ಬಿಡದೆ, ದಿಲ್ಲಿಯವರೆಗೆ ತನ್ನ ಕಾರ್ಯಕ್ಷೇತ್ರವನ್ನು ಹರಹಿಕೊಂಡ ಇತಿಹಾಸವೇ ಹುಬ್ಬೇರಿಸುವಂಥದ್ದು. ಇಷ್ಟೆಲ್ಲ ಕೀರ್ತಿ, ಯಶಸ್ಸು  ಬಂದದ್ದು ನಾವೆಲ್ಲ ಸಾಮಾನ್ಯವೆಂದು ಗ್ರಹಿಸಿದ ಜನಪ್ರಿಯ  ಹಾಡುಗಾರಿಕೆಯಿಂದ; ಇಷ್ಟೊಂದು ಎತ್ತರಕ್ಕೇರಿದ್ದು, ಜೊತೆಗೆ ಆ ಹಾಡುಗಾರಿಕೆ ಬಗ್ಗೆ ಎಲ್ಲರಲ್ಲಿ ಗೌರವ ಹೆಚ್ಚುವಂತೆ ಮಾಡಿದ್ದು, ಬಾಳಪ್ಪನವರ ಮಹತ್ವದ ಸಾಧನೆ.
ಇದನ್ನೆಲ್ಲ ಗಮನಿಸಿದ ಹಿರಿಯರೊಬ್ಬರು (ಗೊರುಚ) ಹೀಗೆ ಬರೆಯುತ್ತಾರೆ: “ಓಡಾಡಿ ಹಣ್ಣಾದವರು ಕೆಲವರು. ನಾಡಿನಾದ್ಯಂತ ಐವತ್ತು ವರ್ಷಗಳಿಂದ ಹಾಡಿಕೊಂಡು ಬಂದಿರುವ ಬಾಳಪ್ಪ ಹುಕ್ಕೇರಿ ಅವರು ಮಾತ್ರ ಹಣ್ಣಾಗಿರಲಿಲ್ಲ.  ತಮ್ಮ ಕಡೆಯುಸಿರಿನ ತನಕ ಅವರಲ್ಲಿತ್ತು ಇಪ್ಪತ್ತರ ಹರೆಯದ ಉತ್ಸಾಹ. ಮೋಜಿನ ಮಾತು, ನಗೆಯ ನುಡಿ! ಬಾಳಪ್ಪ ಓರ್ವ ಅಪರೂಪದ ಕಲಾವಿದ . ಮತ್ತೊಬ್ಬ ಬಾಳಪ್ಪನವರನ್ನು ಕಾಣುತ್ತೇವೆಂದು ಹೇಳಲಾಗದು .” ಇದೊಂದು ಪ್ರಶಂಸೆಯ ಮಾತೆಂದರೂ ಇದರಲ್ಲಿ ಬಹಳಷ್ಟು  ಸತ್ಯ ಅಡಗಿದೆ ಎಂಬುದು ನಿರ್ವಿವಾದ.
ಒಬ್ಬ ಪ್ರತಿಭಾವಂತ ಕಲಾಕಾರನ ಏಳುಬೀಳಿನ ಕಥೆ ಗಮನಿಸುವುದು ಎಂದರೆ ನಮ್ಮ ಸಂಸ್ಕೃತಿಯ ಏಳುಬೀಳಿನ ಕಥೆಯನ್ನು ಗಮನಿಸಿವುದು ಎಂದರೆ ನಮ್ಮ ಸಂಸ್ಕೃತಿಯ ಏಳುಬೀಳಿನ ಕಥೆಯನ್ನು ಗಮನಿಸಿದಂತೆಯೇ ಅದರಲ್ಲೂ ಹುಕ್ಕೇರಿ ಬಾಳಪ್ಪನಂಥವರ ಜೀವನ ಮತ್ತು ಸಾಧನೆಯ ಕಥೆ ನಮ್ಮ ಸಂಸ್ಕೃತಿ ರೂಪಿಸುವ ಅಗಾಧಗಳಿಗೆ ಉದಾಹರಣೆಗಳಂತಿರುತ್ತವೆ.
ಬಾಳಪ್ಪ ತೀರ ಸಾಧಾರಣ ಮನೆತನದಲ್ಲಿ ಹುಟ್ಟಿದವರು. ಬಾಲ್ಯದಲ್ಲಿ ಅನಂತ ಆತಂಕಗಳನ್ನು ಎದುರಿಸಿದವರು. ಆದರೂ ತನ್ನೂರಿನ ಪ್ರೇಮವನ್ನು ಎಂದೂ ಬಿಡದವರು. ಸತ್ತರೆ ತನ್ನೂರಿನಲ್ಲಿಯೇ ಸಾಯಬೇಕೆಂದು ಬಯಸಿದವರು. ಹುಟ್ಟಿದ್ದ ಊರಿನಲ್ಲಿ ಸಾವು ದೊರಕುವುದೆಂದರೆ ಅದೊಂದು ಪುಣ್ಯ  ಎಂತಲೇ ಭಾವಿಸಿದ ಅವರು ಒಂದು ದಿನ ಅದನ್ನು ಪಡೆದವರು.
ಬಾಳಪ್ಪ ಹುಟ್ಟಿದ್ದು ಬೆಳಗಾಂ ಜಿಲ್ಲೆಯ ಸೌದತ್ತಿ ತಾಲೂಕಿನ ಮುರಗೋಡ ಗ್ರಾಮದಲ್ಲಿ. ವೀರಶೈವ ಮತಾವಲಂಬಿಳಾದ ವೀರಭದ್ರಪ್ಪ ಮತ್ತು ಚೆನ್ನವೀರಮ್ಮ ಅವರ ಉದರದಲ್ಲಿ . ದಿನಾಂಕ ೨೧-೮-೧೯೧೧ರಲ್ಲಿ ಜನಿಸಿ, ೧೫-೧೧-೧೯೯೨ರವರೆಗೆ ಬದುಕಿದ್ದು ೮೧ ಸಂವತ್ಸರಗಳನ್ನು ಕಂಡ ದೀರ್ಘಾಯುಷಿ. ತನ್ನ ಜೀವಮಾನದ ಆರು ದಶಕಗಳನ್ನು ಹಾಡಿನ ಮೋಡಿಗೆ ಅರ್ಪಿಸಿ, ತನ್ನ ಕಂಠದ ಸಿರಿಗೆ ಜನ ಜೋತುಬೀಳುವಂತೆ ಮಾಡಿದ ಗಾನ ಗಾರುಡಿಗೆ. ಕಲಿತದ್ದು ಕೇವಲ ಐದನೇ ಈಯತ್ತವರೆಗೆ. ಬೈಲಹೊಂಗಲದಲ್ಲಿ ಜಾನ್ಸನ್‌ ಹೈಸ್ಕೂಲಿನಲ್ಲಿ ಮುಂದುವರಿಕೆ, ಆದರೆ ಪೂರ್ಣ ಹೈಸ್ಕೂಲು ಶಿಕ್ಷಣ ಮುಗಿಸಲು  ಆಗದೇ ಇರುವ ಬಡವ.
ಮುರಗೋಡದಲ್ಲಿ ಕಲಾಕಾರರ ಬೀಡೇ ಇತ್ತು. ತಾಯಿ ಜಾನಪದ ಗೀತೆ ಹಾಡುವಾಕೆ, ದೊಡ್ಡಪ್ಪನಿಗೆ ಸಂಗೀತದ ಪರಿಚಯ. ಮಗ್ಗಲು ಮನೆಯ ಶಿವಲಿಂಗಯ್ಯನವರೇ ಬಾಳಪ್ಪನಿಗೆ ಸಂಗೀತ ಹೇಳಿಕೊಟ್ಟವರು. ಗಂಗಾಧರ ಕೆಲಗೇರಿ ಗುಬ್ಬಿ ನಾಟಕ ಕಂಪನಿಯ ಕಲಾವಿದ. ಮಲ್ಲಿಕಾರ್ಜುನ ಹಣ್ಣಿಕೇರಿ ನೃತ್ಯ ಬಲ್ಲವ. ಕೃಷ್ಣ ಪಾರಿಜಾತದ ಜೋಶಿ, ದೊಡ್ಡಾಟದ ಗುರುಪಾದಪ್ಪ ಕರ್ಜಗಿ, ಸಂಗ್ಯಾಬಾಳ್ಯಾ ಸಣ್ಣಾಟದ ಈರಪ್ಪ, ಪ್ರಸಿದ್ಧ ಲಾವಣಿಕಾರರಾದ ರಾಣು  ಕುಬಣ್ಣ – ಇವರೆಲ್ಲ ಮುರಗೋಡದಲ್ಲಿ ಕಲೆ, ಸಾಹಿತ್ಯ, ಸಂಸ್ಕೃತಿಯ ವಾತಾವರಣ ನಿರ್ಮಾಣ ಮಾಡಿದವರು. ಬಾಳಪ್ಪನ ಮೇಲೆ ಇವೆಲ್ಲವುಗಳ ಪ್ರಭಾವವಾಗಿರುವುದು ಸಹಜ.
ಬಾಳಪ್ಪನವರಿಗೆ ಗಾಯನ ಪ್ರತಿಭೆ ಹುಟ್ಟಿನಿಂದಲೇ ಬಂದುದು. ತಾಯಿಯ ಮಡಿಲಲ್ಲೇ ಜನಪದ ಗಾಯನದ ದೀಕ್ಷೆ ಪಡೆದವರು. ದೊಡ್ಡಪ್ಪನವರಾದ ಬಾಳಪ್ಪನವರೇ ಇವರ ಸಂಗೀತ ಶಿಕ್ಷಣದ ಮೊದಲ ಗುರು. ನಂತರ ಶ್ರೀ ಶಿವಲಿಂಗಯ್ಯನವರ ಹತ್ತಿರ ಸಂಗೀತದ ಅಭ್ಯಾಸ ಮಾಡಿದರು. ಹಿಂದೂಸ್ತಾನಿ ಶಾಸ್ತ್ರೀಯ ಸಂಗೀತದ ಹಾಡುಗಾರಿಕೆಯನ್ನೇ ಮುಂದುವರೆಸಿದ್ದರೆ ಬಾಳಪ್ಪ ಒಬ್ಬ ಶ್ರೇಷ್ಠ ಶಾಸ್ತ್ರೀಯ ಸಂಗೀತಗಾರನಾಗಬಹುದಿತ್ತು.  ಆದರೆ ಧಾರವಾಡದ ಮೃತ್ಯುಂಜಯ ಸ್ವಾಮಿಗಳು, ಶಿ.ಶಿ. ಬಸವನಾಳರು, ಸಿದ್ಧಯ್ಯ ಪುರಾಣಿಕರು-ಇವರೆಲ್ಲರ ಸಲಹೆಯ ಮೇರೆಗೆ ಬಾಳಪ್ಪನವರು ಲಘುಸಂಗೀತ-ಸುಗಮ ಸಂಗೀತವನ್ನು ಆಶ್ರಯಿಸಿದರು.
ಬಾಳಪ್ಪನವರು ತಮ್ಮ ಉಪಜೀವನಕ್ಕಾಗಿ ಪಟ್ಟಪಾಡು, ಕಷ್ಟ-ನಷ್ಟಗಳು ಅನಂತ. ಉಪಜೀವನಕ್ಕಾಗಿ ಕಾಗದದ ಹೂಗಳನ್ನು ಮಾಡಿ ಮಾರಿದ ಘಟನೆಗಳೂ ಇವೆ. ಮುರಗೋಡದಿಂದ ಆರು ಕಿಲೋಮೀಟರ್ ದೂರದ ಬೈಲಹೊಂಗಲದ ಸಂತೆಗೆ ಶುಕ್ರವಾರ ನಡೆದೇ ಹೋಗುವ ಬಾಳಪ್ಪ, ತಲೆಯ ಮೇಲೆ ಬೆಲ್ಲ ಹೊತ್ತು ಬರುತ್ತಿದ್ದ. ಬುಧವಾರ ತಮ್ಮೂರಿನ ಸಂತೆ, ಅಲ್ಲಿ ಬೆಲ್ಲದ ತಮ್ಮೂರಿನ ಸಂತೆ, ಅಲ್ಲಿ ಬೆಲ್ಲದ ವ್ಯಾಪಾರ. ಹೀಗೆ ಅನೇಕ ದಿನಗಳವರೆಗೆ ತಲೆಯ ಮೇಲೆ ಬೆಲ್ಲ ಹೊತ್ತು ಮಾರಿ ಉಪಜೀವನ ಸಾಗಿಸಿದ ಹಾಡುಗಾರ.
ಬಾಳಪ್ಪನವರನ್ನು ಬಲ್ಲ ಎಲ್ಲರೂ ಹೇಳುವ ಮಾತೆಂದರೆ ಅವರ ನಡೆ ಶುದ್ಧ, ನುಡಿ ಶುದ್ಧ; ಮನಸ್ಸು ಅಂತಃಕರಣಗಳೂ ಶುದ್ಧ; ಕೈ-ಬಾಯಿಕಚ್ಚೆಗಳು ತೀರ ಶುದ್ಧವಿದ್ದ ಮನುಷ್ಯ. ಅಂತಲೇ ಆತ ಮುರಗೋಡದ ಕಾಕಾ, ಬಲ್ಲವರ ಬಾಳಪ್ಪಣ್ಣ ತನ್ನ ಪರಿಚಿತರ ಮನೆಯ ಅಡುಗೆ ಮನೆವರೆಗೂ ಸರಾಗವಾಗಿ ಓಡಾಡುವ, ಆ ಮನೆಯ ಹೆಣ್ಣು ಮಕ್ಕಳ ಬಗ್ಗೆ ಬಾಯಿತುಂಬ ಮಾತನಾಡುವ ಬಾಳಪ್ಪ ಹೆಣ್ಣು ಮಕ್ಕಳ ಅಣ್ಣನೇ ಆಗಿದ್ದ. ಬಾಳಪ್ಪ ಹಾಡನ್ನು ಎಷ್ಟು ಪ್ರೀತಿಸುತ್ತಿದ್ದನೋ ಹಾಗೆಯೇ ಊಟವನ್ನೂ ಅಷ್ಟೇ ಪ್ರೀತಿಸುತ್ತಿದ್ದ. ಅದಕ್ಕೆಂದೇ ಅವರು ಹೇಳುತ್ತಿದ್ದರು …. “ಹಡೆದ ಹೊಟ್ಟಿ, ಹಾಡೂ ಹೊಟ್ಟಿ ಎರಡೂ ಸಮ ಎಂದು. ಕರ್ನಾಟಕದ ತುಂಬ ಊರಿಗೊಂದು ಮನೆ ಪಡೆದ ಬಾಳಪ್ಪ ವಿಶ್ವಾಸಕ್ಕೆ ಪ್ರತೀಕವಾದ ವ್ಯಕ್ತಿ. ನಾವು ಏನೆಲ್ಲ ಸಾಧಿಸಬಹುದು-ಇದು ಸಾಧಿಸುವುದು ಸಾಮಾನ್ಯ ಸಂಗತಿ ಅಲ್ಲ.
ಜನಪ್ರಿಯ ಸದಭಿರುಚಿಯ ಹಾಡುಗಳನ್ನು  ಆಯ್ಕೆ ಮಾಡಿಕೊಳ್ಳುವ ಬಾಳಪ್ಪನವರಿಗೆ ಶಾಸ್ತ್ರೀಯ ಸಂಗೀತದ ಜೊತೆ ರಂಗಗೀತೆಗಳ ಅನುಭವವೂ ಇರುವುದು ಗಮನಾರ್ಹ. ಅದಕ್ಕಾಗಿ ಅವರ ಧಾಟಿಗಳಲ್ಲಿ ಈ ರಂಗಗೀತೆಯ ಧಾಟಿಗಳ ಛಾಯೆ ದಟ್ಟವಾಗಿರುವುದು ಗಮನಕ್ಕೆ ಬರುತ್ತದೆ. ಜನಪದ ವಿವಿಧ ಹಾಡುಗಳ ಧಾಟಿಗಳು-ಸೋಬಾನ, ಕುಟ್ಟುವ, ಬೀಸುವ, ಲಾವಣಿ-ಮುಂತಾದವುಗಳ ಧಾಟಿಗಳು, ಮರಾಠಿ ಅಭಂಗಗಳು, ಹಿಂಧಿ ಭಜನೆಗಳು ಇವುಗಳ ಪರಿಚಯ ಇರುವುದರಿಂದ ಅವರ ಹಾಡುಗಾರಿಕೆಗೆ ಒಂದು ವೈಶಿಷ್ಟ್ಯತೆ ಇರುವುದು ಗಮನಾರ್ಹ. ಅವರ ದನಿಯ ಆಲಾಪ, ಪಲಕುಗಳು ಅವರ ಗಾಯನಕ್ಕೆ ಒಂದು ವಿಶೇಷ ಮೆರಗನ್ನು ತರುತ್ತಿದ್ದವು.
ಈ ಎಲ್ಲ ಸಂಪತ್ತುಗಳಿಂದ ಅವರು ಇಡೀ ದೇಶದ ತುಂಬ ತಮ್ಮ ಹಾಡುಗಾರಿಕೆಯಿಂದ ಪ್ರಸಿದ್ಧಿ ಪಡೆಯಲು ಸಾಧ್ಯವಾಗಿದೆ. ಹೀಗೆ ಒಬ್ಬ ಸುಗಮ ಸಂಗೀತಗಾರ ಇಡೀ ದೇಶದ ಮರ್ಯಾದೆಯನ್ನು ಪಡೆದದ್ದು, ಮುರಗೋಡಿನ ಮಹಾಂತರಿಂದ ದಿಲ್ಲಿಯ ರಾಷ್ಟ್ರಪತಿ, ಪ್ರಧಾನ ಮಂತ್ರಿಗಳವರೆಗೆ-ಶ್ರೋತೃಗಳ  ಸಂಬಂಧ ಪಡೆದದ್ದು ಅವರ ಸಾಧನೆಯ ಮಹತ್ತನ್ನು ಹೇಳುತ್ತವೆ. ಹೀಗಾಗಿ ಬಾಳಪ್ಪ ಕರ್ನಾಟಕಕ್ಕೆ ವಿಶಿಷ್ಟವಾದ ಸುಗಮ ಸಂಗೀತಗಾರನಷ್ಟೇ ಅಲ್ಲ. ಭಾರತ ಕಂಡ ಅಪರೂಪದ ಗಾಯಕ ಎಂಬುದು ಗಮನಾರ್ಹ ಸಂಗತಿ.
ಹುಕ್ಕೇರಿ ಬಾಳಪ್ಪನವರ ನೆನಪು ಬಂದಾಗಲೆಲ್ಲ ಬಿಳಿಯ ಧೋತರ, ಬಿಳಿಯ ಅಂಗಿ, ತಲೆಯ ಮೇಲೆ ಟೊಪ್ಪಿಗೆ, ಆಜಾನುಬಾಹು ದೇಹ ನೆನಪಿಗೆ ಬರುವ ಆಕೃತಿ. ಸ್ವಲ್ಪ ವಿಶೇಷ ಕಾರ್ಯಕ್ರಮವಿದ್ದರೆ ಮೇಲೊಂದು ಕರಿಯಕೋಟು, ತಲೆಗೆ ಜರತಾರಿ ರುಮಾಲು. ೧೯೫೫ರಲ್ಲಿ ದೆಹಲಿಯಲ್ಲಿ ನಡೆದ ಯುವಜನ ಮೇಳಕ್ಕೆ ಹೋದ ಬಾಳಪ್ಪನವರಿಗೆ ಜವಹರಲಾಲ ನೆಹರು ಅವರ ಮನೆಯಲ್ಲಿ ಹಾಡುವ ಅವಕಾಶ ದೊರೆಯಿತು . ಬಾಳಪ್ಪನವರ ಗಾಯನಕ್ಕೆ ಮನಸೋತ ನೆಹರೂಜಿ ಸಂತೋಷದಲ್ಲಿ ಶಹಬ್ಬಾಶ್‌ ಎಂದು ಬೆನ್ನು ಚಪ್ಪರಿಸಿದರಂತೆ. ‘ಆ ಕೋಟು ಇನ್ನೂ ಒಗದಿಲ್ರಿ ನಾ’ ಎಂದು ಚಟಾಕಿ ಹಾರಿಸಿ ನೆಹರೂಜಿ ಅವರನ್ನು ನೆನಪಿಸಿಕೊಳ್ಳುವ ಮಾತನ್ನು ಬಾಳಪ್ಪನವರ ಬಾಯಿಂದಲೇ ಕೇಳಬೇಕು.
ಪ್ರಸಿದ್ಧ ಹಾಡುಗಾರನಾದ ಬಾಳಪ್ಪ ದಿಲ್ಲಿಯ ಪ್ರಧಾನಿ, ರಾಷ್ಟ್ರಪತಿಗಳ ಮುಂದೆ ಹಾಡುವುದಕ್ಕಿಂತ ಮುಂಚೆ ಮೈಸೂರಿನ ಅರಸರ ದರಬಾರಿನಲ್ಲೂ ಹಾಡಿದವ. ಬಾಳಪ್ಪನವರ ಶ್ರೋತೃಗಳ ಬಳಗ ಬಹಳ ದೊಡ್ಡದು. ನೆಹರೂಜಿ, ಇಂದಿರಾಗಾಂಧಿ, ಝಾಕೀರ್ ಹುಸೇನ್‌, ರಾಜೇಂದ್ರ ಪ್ರಸಾದ್‌, ನಿಜಲಿಂಗಪ್ಪ ಮುಂತಾದ ಪ್ರತಿಷ್ಠಿತ ರಾಷ್ಟ್ರನಾಯಕರ ಎದುರಿಗೆ; ಕುವೆಂಪು, ಬೇಂದ್ರೆ, ಡಿ.ಎಲ್‌. ನರಸಿಂಹಾಚಾರ್ ಮುಂತಾದ ಶ್ರೇಷ್ಠ ಸಾಹಿತಿಗಳ ಸಮ್ಮುಖದಲ್ಲಿ ಹಾಡಿದ ಹೆಗ್ಗಳಿಕೆ ಬಾಳಪ್ಪನವರದು. ಆಕಾಶವಾಣಿ ದೂರದರ್ಶನಗಳಿಗಲ್ಲದೆ, ಎಚ್‌.ಎಂ.ವಿ. ಗಾಗಿಯೂ ಹಾಡಿದ ಕೀರ್ತಿ ಅವರದಾಗಿದೆ.
ಬಾಳಪ್ಪ ಕೇವಲ ಒಬ್ಬ ಹಾಡುಗಾರನಾಗಿ ಜೀವನ ಕಳೆದಿದ್ದರೆ ಅದಕ್ಕೆ ಇಷ್ಟೊಂದು ಮಹತ್ವ ಬರುತ್ತಿರಲಿಲ್ಲ. ತನ್ನ ಹಾಡುಗಾರಿಕೆಯ ಪ್ರತಿಭೆಯನ್ನು ಸ್ವಾತಂತ್ಯ್ರ ಚಳುವಳಿಯ ಕಾಲಕ್ಕೆ ಜನರನ್ನು ಎಚ್ಚರಿಸುವ ಕೆಲಸದಲ್ಲಿ ತೊಡಗಿಸಿದ್ದು ಒಂದು ಇತಿಹಾಸ. ಕನ್ನಡ, ಮರಾಠಿ, ಉರ್ದು, ಹಿಂದಿ-ಭಾಷೆಗಳನ್ನು ಬಲ್ಲ ಬಾಳಪ್ಪ ಆ ಎಲ್ಲ ಭಾಷೆಗಳಲ್ಲಿ ಸ್ವಾತಂತ್ಯ್ರದ ಅರಿವನ್ನು ಹೆಚ್ಚಿಸುವ ಹಾಡುಗಳನ್ನು ಹಾಡಿದ, ಭಾಷಣ ಮಾಡಿದ, ಪ್ರಭಾತ ಫೇರಿ ನಡೆಸಿ ಜನರನ್ನು ಎಚ್ಚರಿಸುವ ಕೆಲಸ ಮಾಡಿದ, ಅಸಹಕಾರ ಮತ್ತು ಕಾಯಿದೆ ಭಂಗ ಚಳುವಳಿಯ ಕಾಲಕ್ಕೆ ಈ ಎಲ್ಲ ಕೆಲಸಗಳನ್ನು ಅತ್ಯಂತ ಚುರುಕಿನಿಂದ ಮಾಡಿದ ಬಾಳಪ್ಪ ಇಂಗ್ಲಿಷರ ದುಷ್ಟ ಕಣ್ಣಿಗೆ ಬಿದ್ದ.  ಪರಿಣಾಮವಾಗಿ ೧೯೩೦ರಲ್ಲಿ ಆರು ತಿಂಗಳ ಕಾಲ ಕಾರಾಗೃಹವಾಸವನ್ನೂ ಅನುಭವಿಸಿದ.
೧೯೬೨ರ ಪಾಕಿಸ್ತಾನ-ಚೀನ ಯುದ್ಧಗಳ ಸಮಯದಲ್ಲಿ ತಮ್ಮ ಹಾಡುಗಳಿಂದ ಜನರಲ್ಲಿ ಉತ್ಸಾಹ ತುಂಬಿದರಲ್ಲದೆ, ತಮಗೆ ಬಂದ ಬೆಳ್ಳಿ-ಬಂಗಾರದ ಪದಕಗಳನ್ನು ಸೈನಿಕರ ನಿಧಿಗೆ ದಾನಮಾಡಿದ ಅಪರೂಪದ ಉದಾಹರಣೆಗಳೂ ಇವೆ.
ಬಾಳಪ್ಪ ೧೯೩೨ರಲ್ಲಿ ಗೆಳೆಯರೊಂದಿಗೆ ಕೂಡಿ ‘ಮಹಾತ್ಮಾ ಸೇವಾ ಸಂಗೀತ ನಾಟಕ ಮಂಡಳಿ’ ಎಂಬ ಒಂದು ನಾಟಕ ಕಂಪನಿಯನ್ನೇ ತೆರೆದು ಎಂಟು ವರ್ಷಗಳ ಕಾಳ (೧೯೪೦ ರವರೆಗೆ) ನಡೆಸಿದ. ಆ ನಾಟಕಗಳ ಜೀವಾಳವೆಂದರೆ ಬಾಳಪ್ಪನವರ ಹಾಡುಗಾರಿಕೆ. ಹೀಗಾಗಿ ಅವೆಲ್ಲ ಗಾಯನ ಪ್ರಧಾನ ನಾಟಕಗಳು ಅರ್ಥಾತ್‌ ಬಾಳಪ್ಪನ ನಾಟಕಗಳು. ಇಲ್ಲೂ ಬಾಳಪ್ಪ ಮಾಡಿದ್ದು, ಜನರಿಗೆ ಸ್ವಾತಂತ್ಯ್ರ ಚಳುವಳಿಯ ಸಂದೇಶವನ್ನು ಬೀರುವುದೇ.
೧೯೪೦ರಲ್ಲಿ ನಾಟಕ ಕಂಪನಿ ಮುಚ್ಚಿತು. ಬಾಳಪ್ಪ ಛಲಗಾರ. ಮತ್ತೆ ೧೯೪೧ರಿಂದ ೪೫ರವರೆಗೆ ಇಡೀ ಭಾರತ ದೇಶದ ತುಂಬೆಲ್ಲ ಸಂಚರಿಸಿದ. (ವಿಶೇಷವಾಗಿ ಮಹಾರಾಷ್ಟ್ರ ಮತ್ತು ಆಂಧ್ರಪ್ರದೇಶಗಳಲ್ಲಿ) ಲಾವಣಿ, ದೇಶಭಕ್ತಿಗೀತೆ, ಭಾವಗೀತೆಗಳನ್ನು ಹಾಡುತ್ತ ಜನರಿಗೆ ಸ್ವಾತಂತ್ಯ್ರದ ಅರಿವು ಹೆಚ್ಚಿಸುವಲ್ಲಿ ಸಹಾಯ ಮಾಡಿದ. ಭಾರತದ ಜನಮನ ಗೆದ್ದ.
ಒಬ್ಬ ಸಾಮಾನ್ಯ ಹಾಡುಗಾರ ಇಷ್ಟೆಲ್ಲ ಮಾಡಲು ಸಾಧ್ಯವೇ ಎಂಬ ಅನುಮಾನ ಬರುವಷ್ಟು ಬಾಳಪ್ಪನವರ ಸಾಧನೆ ಇರುವುದು ಗಮನಾರ್ಹ ಸಂಗತಿ.
ಸ್ವಾತಂತ್ಯ್ರಪೂರ್ವದ ಬಾಳಪ್ಪನವರ ಚರಿತ್ರೆ ಈ ರೀತಿಯದು. ಅವರೇ ಹೇಳುತ್ತಾರೆ: ‘ನಾನಾಗ ಜನಪದ ಹಾಡುಗಳನ್ನು ಹಾಡುತ್ತಿರಲಿಲ್ಲ’ ಎಂದು ಸ್ವಾತಂತ್ಯ್ರಪೂರ್ವದಲ್ಲಿ ಅವರು ಮಾಡಿದ ದೇಶಭಕ್ತಿಯ ಕೆಲಸ ಯ ಆವ ರಾಷ್ಟ್ರಪ್ರೇಮಿಗೂ ಕಡಿಮೆ ಇಲ್ಲದ್ದು. ಹೊಟ್ಟೆ ಹೊರಕೊಳ್ಳುವುದೇ ದುಸ್ತರವಾಗಿದ್ದ ಕಾಲದಲ್ಲಿ, ಬಾಳಪ್ಪನವರು ಹೊಟ್ಟೆ ಹೊರಕೊಳ್ಳುವ ಕೆಲಸದ ಜೊತೆಗೆ ದೇಶ ಸ್ವಾತಂತ್ಯ್ರದ ಚಳುವಳಿಗಳಲ್ಲಿ ಸಕ್ರಿಯವಾಗಿ ಭಾಗವಹಿಸಿದ್ದರು. ಅವರ ಹಾಡುಗಾರಿಕೆ ಕೇವಲ ಗಾಯನ ಗೋಷ್ಠಿಗಳಾಗಿರಲಿಲ್ಲ. ಅವರು ತಮ್ಮದೇ ಆದ ವಿವರಣೆಗಳನ್ನು ಕೊಡುತ್ತ ಹೋಗುವ ರೀತಿ ತುಂಬಾ ಪರಿಣಾಮಕಾರಿಯಾಗಿರುತ್ತಿತ್ತಂತೆ. ಸ್ವಾತಂತ್ಯ್ರ ಬಂದ ನಂತರ ಸಂಧರ್ಭ ಬದಲಾಯಿತು. ಬಾಳಪ್ಪನವರ ಹಾಡುಗಳೂ ಬದಲಾದವು. ಒಂದು ಇಲಾಖೆಯ ಸಾಮಾನ್ಯ ನೌಕರನಾಗಿ ಪುನಃ ಅವರು ಅವಶ್ಯಕವಾದ ದೇಶದ ಕೆಲಸದಲ್ಲಿಯೇ ತೊಡಗಿದರು.
ದೇಶ ಸ್ವಾತಂತ್ಯ್ರ ಪಡೆದ ಮೇಲೆ-ಅದೇ ೧೯೪೩ರಲ್ಲಿಯೇ ಬಾಳಪ್ಪನವರದು ಒಂದು ಕಡೆ ಗಾಯನ ಗೋಷ್ಠಿ. ವ್ಯವಸಯ ಇಲಾಖೆಯ ಉಪನಿರ್ದೇಶಕರಾದ ಶ್ರೀ ವ್ಹಿ.ಸಿ. ಪಾವಟೆ ಇವರ ಶ್ರೋತೃಗಳಲ್ಲಿ ಒಬ್ಬರು. ಬಾಳಪ್ಪನವರ ಜೇನ ದನಿಯ ಹಾಡಿನ ಮೋಡಿಗೆ, ಸೂಕ್ತ ವಿವರಣೆಗಳಿಗೆ ಮಾರುಹೋದ ಅವರು ವ್ಯವಸಾಯ ಇಲಾಖೆಯಲ್ಲಿ ಕ್ಷೇತ್ರಪ್ರಚಾರ ನೌಕರಿಗೆ ಬರಲು ಆಮಂತ್ರಣ ಇತ್ತರು. ಬಾಳಪ್ಪನವರು ಕಷ್ಟದ ದಿನಗಳಲ್ಲಿ ಸಹಾಯಕ್ಕೆ ಬಂದ ಈ ಸಣ್ಣ ನೌಕರಿಯನ್ನು  ಒಲ್ಲೆ ಎನ್ನದೆ ‘ಆಗಲ್ರಿ ಸಾಹೇಬ್ರ’ ಎಂದು ನಿಷ್ಠೆಯಿಂದ ಸ್ವೀಕರಿಸಿದರು.
೧೯೪೩ ರಿಂಧ ೧೯೭೨ರವರೆಗೆ ಈ ನೌಕರಿಯಲ್ಲಿದ್ದುಕೊಂಡು ರೈತರಿಗೆ ಒಕ್ಕಲುತನ ವಿಷಯಕವಾದ ಬೀಜ, ಗೊಬ್ಬರ, ಆಧುನಿಕ ಕೃಷಿ ಬೇಸಾಯ ಪದ್ಧತಿಗಳನ್ನಲ್ಲದೆ, ಕುಟುಂಬ ಯೋಜನೆಯ ಕುರಿತಾದ ಹಾಡುಗಳನ್ನು ರಚಿಸಿ-ಹಾಡಿ, ತಿಳಿಸಿ ಹೇಳಿ ದೇಶದ ರೈತರ ಉದ್ಯೋಗ ಸುಧಾರಿಸಲು, ಅವರ ಕುಟುಂಬಗಳು ಸುಧಾರಿಸಲು ಸಹಾಯವಾದರು. ಇದೆಲ್ಲ ನೋಡಿದರೆ ಬಾಳಪ್ಪನವರ ಸಂಗೀತ ಸೇವೆ ಅವರಿರುವವರೆಗೆ ದೇಶಕ್ಕಾಗಿ ದುಡಿಯಿತು ಎಂಬುದು ಗಮನಾರ್ಹ ಸಂಗತಿ.
ಮುಂದೆ ಉತ್ತರ ಕರ್ನಾಟಕದ ಪ್ರಸಿದ್ಧಮಠಗಳ ಜಾತ್ರೆ, ಉತ್ಸವಗಳಲ್ಲದೆ, ಪ್ರತಿಷ್ಠಿತ ವೇದಿಕೆಗಳಿಗೆ ಬಾಳಪ್ಪನವರನ್ನು ಆಮಂತ್ರಿಸಲು ಪ್ರಾರಂಭವಾಯಿತು. ಅವರು ಎಷ್ಟರಮಟ್ಟಿಗೆ ಜನಪ್ರಿಯವಾಗಲು ತೊಡಗಿದರೆಂದರೆ ಹುಕ್ಕೇರಿ ಬಾಳಪ್ಪನವರ ಹಾಡುಗಾರಿಕೆ ಇಲ್ಲದೆ ಅವೆಲ್ಲ ಭಣ ಭಣವೆನ್ನತೊಡಗಿದವು. ಕಲಬುರ್ಗಿಯ ಗುರುಬಸವ ಮಠಕ್ಕೂ ಅವರನ್ನು ಮೇಲಿಂದ ಮೇಲೆ ಕರೆಸಲಾಗುತ್ತಿತ್ತು. ಇಂತಹ ಪ್ರಸಂಗಗಳಲ್ಲಿ ಅವರು ಜಾನಪದ ಹಾಡುಗಳನ್ನು ವ್ಯಾಪಕವಾಗಿ ಬಳಸಲು ಪ್ರಾರಂಭಿಸಿದರು. ಸೋಬಾನೆ ಹಾಡುಗಳು, ಕುಟ್ಟುವ, ಬೀಸುವ, ಲಾವಣಿ, ದಾಂಪತ್ಯ  ಪ್ರಧಾನ ಮುಂತಾದ ಜಾನಪದ ಹಾಡುಗಳನ್ನು ಹಾಡುವುದಲ್ಲದೆ, ಕನ್ನಡದ ಪ್ರಸಿದ್ಧ ಕವಿಗಳಾದ ಕುವೆಂಪು, ಬೇಂದ್ರೆ, ಕಣವಿ, ನರಸಿಂಹಸ್ವಾಮಿ, ಕಾವ್ಯಾನಂದ, ಆನಂದಕಂದ, ಶಿಶುನಾಳ ಶರೀಫ, ಕಡಕೋಳ ಮಡಿವಾಳಪ್ಪ ಮುಂತಾದ ಕವಿಗಳ ಪ್ರಸಿದ್ಧ ಹಾಡುಗಳನ್ನು ಹಾಡಲು ಪ್ರಾರಂಭಿಸಿದರು. ಕುವೆಂಪು ಅವರ ‘ಬಾರಿಸು  ಕನ್ನಡ ಡಿಂಡಿಮವ’, ಆನಂದ ಕಂದರ ‘ಯಾತಕವ್ವ ಹುಬ್ಬಳ್ಳಿ ಧಾರವಾಡ’, ಕಾವ್ಯಾನಂದರ ‘ಮೊದಲು  ಮಾನವನಾಗು’,ಬೇಂದ್ರೆಯವರ ‘ಹುಬ್ಬಳ್ಳಿಯಾಂವ’, ಕಡಕಂಓಳ ಮಡಿವಾಳಪ್ಪನವರ ‘ತನ್ನ ತಾ ತಿಳಿದ ಮೇಲೆ’ ಮುಂತಾದ ಹಾಡುಗಳನ್ನು ಬಾಳಪ್ಪನವರ ಬಾಯಿಯಿಂದಲೇ ಕೇಳಬೇಕೆಂಬಷ್ಟು ಪ್ರಸಿದ್ಧರಾದರು.
ವಚನಗಳನ್ನು ಹಾಡುಗಾರಿಕೆಗೆ ಅಳವಡಿಸಿದ ಇತಿಹಾಸ ಇದೇ ಅರವತ್ತು ವರ್ಷಗಳಷ್ಟು ಹಿಂದಿನದು. ಪಂಚಾಕ್ಷರಿ ಗವಾಯಿಗಳು, ಅನಕೃ ಅವರ ಸಲಹೆಯ ಮೇರೆಗೆ ಮಲ್ಲಿಕಾರ್ಜುನ ಮನ್ಸೂರ್ ಅವರು, ಇವರ ಶಿಷ್ಯಂದಿರಾದ ದಿ. ಸಿದ್ಧರಾಮ ಜಂಬಲದಿನ್ನಿ, ಬಸವರಾಜ ರಾಜಗುರು-ಮುಂತಾದವರು ಹಿಂದುಸ್ತಾನಿ ಸಂಗೀತದ ರಾಗಗಳನ್ನು ವಚನಗಳಿಗೆ ಅಳವಡಿಸಿ ಹಾಡಲು ಪ್ರಾರಂಭಿಸಿದ್ದೇ ಪ್ರಥಮ.
ದಿ. ಸಿದ್ಧರಾಮ ಜಂಬಲದಿನ್ನಿ ಮತ್ತು ರಾಜಗುರು ಅವರ ಸಮಕಾಲೀನರಾದ ಬಾಳಪ್ಪನವರು ಹಿಂದುಸ್ತಾನಿ ಸಂಗೀತಕ್ಕಿಂತಲೂ ಭಿನ್ನವಾದ ಜಾನಪದ ಧಾಟಿಗಳಿಗೆ ಹತ್ತಿರವಾದ ರೀತಿಯಲ್ಲಿ ವಚನಗಳಿಗೆ ತಮ್ಮದೇ ಆದ ಧಾಟಿಯನ್ನು ಅಳವಡಿಸಿ ಹಾಡಲು ಪ್ರಾರಂಭಿಸಿದರು. ಇದು ಬಾಳಪ್ಪನವರು ಹಾಕಿದ ಸ್ವತಂತ್ರ ಸಂಪ್ರದಾಯ. ಪ್ರಸಿದ್ಧ ಹಿಂದೂಸ್ತಾನೀ ಸಂಗೀತಗಾರರ ಜೊತೆ ಸುಗಮ ಸಂಗೀತದ ಎಳತಕ್ಕೆ ವಚನಗಳ ಹಾಡುಗಾರಿಕೆಯನ್ನು ಎಳೆತಂದದ್ದು ತೀರ ಗಮನಾರ್ಹ ಸಂಗತಿ.
ಹಾಡನ್ನೇ ತನ್ನ ಉಸಿರಾಗಿಸಿಕೊಂಡ ಬಾಳಪ್ಪನವರಿಗೆ ಜನ ಪ್ರೀತಿಯಿಂದ ಇಟ್ಟ ಹೆಸರುಗಳು, ಕೊಟ್ಟ ಬಿರುದುಗಳು ಅನಂತ. ಅವನ್ನೆಲ್ಲ ನೋಡಿದರೆ ಬಾಳಪ್ಪನವರು ಎಂತಹ ಜನಪ್ರಿಯ ಹಾಡುಗಾರರಾಗಿದ್ದರು. ಎಂಬುದು ನಮಗೆ ಅರಿವಾಗುತ್ತದೆ: ಮುರಗೋಡದ ಮುಂಗೋಳಿ, ಮುರಗೋಡದ ಕಾಕಾ, ಮಾತಿನ ಕಾಕಾ, ಸಭಾಭೂಷಣ, ಜಾನಪದ ಜಾದೂಗಾರ, ಸಾವಿರ ಹಾಡಿನ ಸರದಾರ, ಜನಪದ ಸಾಹಿತ್ಯಾಚಾರ್ಯ, ಜನಪದ ಕಲಾನಿಧಿ, ಜನಪದ ಜ್ಯೋತಿ, ಬೆಲ್ಲದ ಮಾತಿನ ಕಂಚಿನ ಕಂಠದ ಬಾಳಪ್ಪ, ಹೊಂಗಲನಾಡಿನ ಹೆಜ್ಜೇನು, ಜೇನುದನಿಯ ಬಾಳಪ್ಪ ಹುಕ್ಕೇರಿ, ಸಂಗೀತಲೋಕದ ಧ್ರುವತಾರೆ-ಹೀಗೆ ನಾನಾ ಬಗೆಯಾಗಿ ಕರೆದು ಜನ ತಾವೇ ಖುಷಿಗೊಂಡಿದ್ದಾರೆ.
ಅವರ ಹಾಡಿನ ಬದುಕಿಗೆ, ಸಾರ್ಥಕ ಸೇವೆಗೆ, ಪ್ರೋತ್ಸಾಹ ಮನ್ನಣೆ ಎಂಬಂತೆ ಸರಕಾರದಿಂದ ನಾನಾ ಬಗೆಯ ಪ್ರಶಸ್ತಿ ಗೌರವಗಳು ಸಂದಿರುವುದು ಸಹ ವಿಶೇಷದ ಸಂಗತಿ.
೧೯೭೦ರಲ್ಲಿ ರಾಜ್ಯ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ ೧೯೮೦-೮೧ರಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಪ್ರಶಸ್ತಿ, ೧೯೮೨ರಲ್ಲಿ ದಕ್ಷಿಣ ಹಿಂದೂಸ್ಥಾನದ ಸಾಂಸ್ಕೃತಿಕ ಸಂಸ್ಥೆ (ತಿರುವಾಂಕೂರು-ಕೇರಳ) ಪ್ರಶಸ್ತಿ, ೧೯೮೬ ರಲ್ಲಿ ರಾಜ್ಯೋತ್ಸವ ಪ್ರಶಸ್ತಿ, ೧೯೮೯ ರಲ್ಲಿ ಮಧ್ಯಪ್ರದೇಶ ಸರ್ಕಾರದ ತುಳಸಿ ಸಮ್ಮಾನ ಪ್ರಶಸ್ತಿ.
ಇವೆಲ್ಲ ಒಬ್ಬ ಮಹಾನ್‌ ಗಾಯಕನ ದಾಖಲೆಗಳು. ಜನಪದ ಅಕಾಡೆಮಿ ಸ್ಥಾಪನೆಯಾದ ಪ್ರಥಮ ಅವಧಿಗೆ ಅವರು ಅದರ ಸದಸ್ಯರಾಗಿದ್ದರು. ಅವರ ಸಾಧನೆಯನ್ನು ಕುರಿತು ಕನ್ನಡದ ಪ್ರಸಿದ್ಧ ಪತ್ರಿಕೆಗಳಾದ ಪ್ರಜಾವಾಣಿ, ಸುಧಾ, ಸಂಯುಕ್ತ ಕರ್ನಾಟಕ, ಪ್ರಪಂಚ, ಕರ್ಮವೀರ, ಜನಮಿತ್ರ, ಇಂಗ್ಲೀಷಿನ ಡೆಬೋನೀಯರ್, ಮರಾಠಿಯ ತರುಣ ಭಾರತ ಮುಂತಾದ ಪತ್ರಿಕೆಗಳು ಬಾಯಿತುಂಬ ಹೊಗಳಿ ಬರೆದಿವೆ.  ಪ್ರಸಿದ್ಧ ಲೇಖಕರಾದ ಡಾ.ಹಾ.ಮಾ. ನಾಯಕ, ಗೂರುಚ, ಸ.ಸ. ಮಾಳವಾಡ, ಕೀ.ರಂ. ನಾಗರಾಜು ಇನ್ನೂ ಮುಂತಾದವರು ಬಾಳಪ್ಪನವರ ಬಗ್ಗೆ ಹೃದಯ ತೆರೆದು ದಾಖಲಿಸಿದ್ದಾರೆ. ಅವರ ಸಾಧನೆಯನ್ನು ದಾಖಲಿಸುವ ಎರಡು ಪುಸ್ತಿಕೆಗಳೂ ಹೊರಬಂದಿವೆ.
ವಿಕಾಸ ಗೀತೆ, ಭಕ್ತಿ ಗೀತೆಗಳೆಂಬ ಎರಡು ಗೀತ ಸಂಗ್ರಹಗಳನ್ನು ಪ್ರಕಟಿಸಿ ಕವಿಗಳ ಸಾಲಿನಲ್ಲಿ ನಿಲ್ಲುವ ಬಾಳಪ್ಪನವರ ಜೀವನವನ್ನು ಕುರಿತಂತೆ ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಪಿ.ಎಚ್‌.ಡಿ. ಪದವಿಗಾಗಿ ಪ್ರಬಂಧವೊಂದುಕ ಸಿದ್ಧಗೊಳ್ಳುತ್ತಿದೆ.
ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ೧. ಬಾಳಪ್ಪ ಹುಕ್ಕೇರಿಯವರ ಜೀವನ ಚರಿತ್ರೆ
ಸಾಂಸ್ಕೃತಿಕವಾಗಿ ಉತ್ತರ ಕರ್ನಾಟಕದ ಶ್ರೀಮಂತ ಪ್ರದೇಶಗಳಲ್ಲಿ ಧಾರವಾಡವು ಒಂದು. ಈ ಭಾಗವು ಭೌಗೋಳಿಕವಾಗಿ ಮಲೆನಾಡು ಹಾಗೂ ಬಯಲು ಪ್ರದೇಶಗಳ ಮಧ್ಯದಲ್ಲಿರುವುದರಿಂದ ಇದಕ್ಕೆ ‘ಹೊಂಗಲನಾಡು’ ಅಥವ ‘ಗಡಿನಾಡು’ ಎಂಬ ಹೆಸರು ಪ್ರಾಪ್ತವಾಗಿದೆ. ಈ ಪ್ರದೇಶದಲ್ಲಿ ಕನ್ನಡನಾಡಿನ ಸಂಸ್ಕೃತಿ ಕೀರ್ತಿ ಪತಾಕೆಯನ್ನು ರಾಷ್ಟ್ರೀಯ ಮತ್ತು ಅಂತರಾಷ್ಟ್ರೀಯ ಮಟ್ಟದಲ್ಲಿ ಮೆರೆಯಿಸಿದ ಅನೇಕ ಗಣ್ಯ ವ್ಯಕ್ತಿಗಳು ಆಗಿ ಹೋಗಿದ್ದಾರೆ, ಅಂಥವರಲ್ಲಿ ಕನ್ನಡ ಜನಪದ ಗೀತಕಾರ ಹಾಗೂ ಗಾಯಕ ಬಾಳಪ್ಪ ಹುಕ್ಕೇರಿಯವರು ಒಬ್ಬರು.
ಬಾಳಪ್ಪ ಹುಕ್ಕೇರಿಯವರು ಈ ಪ್ರದೇಶದ ಬೆಳಗಾವಿ ಜಿಲ್ಲೆಯ ಪುಟ್ಟ ಹಳ್ಳಿಯಾದ ಮುರಗೋಡದವರು. ಈ ಊರು ಮಧ್ಯಯುಗದಿಂದಲೂ ಅನೇಕ ಕಲೆಗಳಿಗೆ ಸಾಂಸ್ಕೃತಿಕ ನೆಲೆಯಾಗಿದೆಯಲ್ಲದೆ ಈ ಪುಟ್ಟ ಊರು ಧರ್ಮ, ಸಂಗೀತ, ಸಾಹಿತ್ಯ, ನಾಟಕ, ನೃತ್ಯ ಮತ್ತು ಶಿಲ್ಪಕಲೆಗಳಿಗೆ ಹೆಸರುವಾಸಿಯಾಗಿದೆ. ಈ ತಪೋಭೂಮಿಯಲ್ಲಿ ಶಿವ ಭೋಧನೆಗೆ ತಮ್ಮ ಜೀವನವನ್ನೆ ಮುಡುಪಾಗಿಟ್ಟ ಪವಾಡ ಪುರುಷ ಚಿದಂಬರರು ನೆಲೆಸಿದ್ದರು. ಗರಗದ ಮಡಿವಾಳಪ್ಪನವರು ಈ ಊರಿನ ಸಮೀಪದ ಸಿದ್ಧನ ಗವಿಯಲ್ಲಿ ಕೆಲವು ಕಾಲ ವಾಸವಾಗಿದ್ದರು. ನಾನು, ನನ್ನದು ಎಂಬ ಮಮಕಾರಗಳನ್ನು ತ್ಯಜಿಸಿದ ಲೀಲಾಮೂರ್ತಿ ನಾಗಲಿಂಗರವರು ಇಲ್ಲಿ ಜೀವಿಸಿದ್ದರು. ಊರಿಗೆ ಶುಚಿಯನ್ನು, ಜನರಿಗೆ ಶಿವಭಕ್ತಿಯ ನೀಡಿದ ಮಹಾಂತೇಶರು ಈ ಊರಿನ ದುರುದುಂಡೇಶ್ವರ ಮಠದ ಉತ್ತರಾಧಿಕಾರಿಯಾಗಿದ್ದರು. ಸಧ್ಯ ಊರಿನಲ್ಲಿ ಧಾರ್ಮಿಕ ಮತ್ತು ಸಾಂಸ್ಕೃತಿಕ ಕಾರ್ಯಕ್ರಮಗಳನ್ನು ನೀಲಕಂಠ ಸ್ವಾಮಿಗಳು ನಡೆಸಿಕೊಂಡು ಹೋಗುತ್ತಿದ್ದಾರೆ. ಇವರು ತಮ್ಮ ಪಾಂಡಿತ್ಯ ಮತ್ತು ಅಸ್ಕಲಿತ ವಾಣಿಯಿಂದ ಭಕ್ತರ ಮನವನ್ನು ಸೂರೆಗೊಂಡಿದ್ದಾರೆ.
ಈ ಹೊಂಗಲನಾಡಿನ ಪುಟ್ಟ ಹಳ್ಳಿಯಾದ ಮುರಗೋಡದ ಜನರು ಸಾಹಿತ್ಯ, ಸಂಗೀತ, ಜನಪದ, ಸಣ್ಣಾಟ, ದೊಡ್ಡಾಟ, ನಾಟಕ, ನೃತ್ಯ, ಶಿಲ್ಪ, ಕುಂಭ ಕಲೆ, ನೇಕಾರಿಕೆ ಮತ್ತು ಬೆಳ್ಳಿ-ಬಂಗಾರದ ಕುಸುರಿನ ಗ್ರಾಮೀಣ ಕಲೆಗಳಲ್ಲಿ ನಿಪುಣರು. ಜನರಿಗೆ ಸಂಗೀತದ ಗುಂಗನ್ನು ಹಿಡಿಸಿದ ಶಿವಲಿಂಗಯ್ಯನವರು ಇಲ್ಲಿಯವರು. ಇವರ ಗರಡಿಯಲ್ಲಿಯೆ ಬಾಳಪ್ಪ ಹುಕ್ಕೇರಿಯವರು ಪಳಗಿದ್ದಾರೆ. ಸ್ತ್ರೀ ಪಾತ್ರ ವೇಷದಲ್ಲಿ ಜನರನ್ನು ಮರುಳುಮಾಡುತ್ತಿದ್ದ ಕರ್ನಾಟಕದ ಬಾಲಗಂಧರ್ವರೆಂದು ಹೆಸರಾದ ಶ್ರೀ ಗಂಗಾಧರ ಕೆಲಗೇರಿಯವರು ಈ ಊರಿನವರು. ಸ್ತ್ರೀ ವೇಷದಲ್ಲಿ ಹೆಸರಾದ ಇನ್ನೊಬ್ಬ ಕಲಾವಿದ ಮಲ್ಲಿಕಾರ್ಜುನ ಹಣ್ಣಿಕೇರಿ, ಪುರುಷ ಪಾತ್ರದಲ್ಲಿ ಹೆಸರು ಪಡೆದ ನರಸಿಂಹಾಚಾರ್ಯ, ಶ್ರೀಕೃಷ್ಣ ಪಾರಿಜಾತದ ಜ್ಯೋಶಿ, ದೊಡ್ಡಾಟದ ಗುರುಪಾದಪ್ಪ ಕರ್ಜಗಿ, ಸಂಗ್ಯಾ-ಬಾಳ್ಯಾ ನಾಟಕದ ಈರಪ್ಪ ಹಲಕಿ, ಲಾವಣಿಕಾರರಾದ ರಾಣು ಮತ್ತು ಕೂಬಣ್ಣ ಮುಂತಾದವರೆಲ್ಲ ಕಲೆಯ ರಂಗು ರಂಗಿನ ಜಗತ್ತಿನಲ್ಲಿ ಮಿಂಚಿ ಮಾಯವಾದ ಮುರಗೋಡಿ ಕಲಾವಿದರಾಗಿದ್ದಾರೆ.
ಸಾಮಾನ್ಯವಾಗಿ ಪ್ರತಿಯೊಂದು ಊರು ತನ್ನದೇಯಾದ ಚರಿತ್ರೆಯನ್ನು ಹೊಂದಿರುವಂತೆ ಮುರಗೋಡವು ಪೌರಾಣಿಕ, ಐತಿಹಾಸಿಕ ಮತ್ತು ಭೌಗೋಳಿಕ ಹಿನ್ನಲೆಯನ್ನು ಪಡೆದಿವೆ. ಪೌರಾಣಿಕವಾಗಿ ಆದಿಕಾಲದಲ್ಲಿ ಈ ಊರಿಗೆ ‘ತ್ರಿಶೃಂಗಪುರ’ ಅಂದರೆ ಮೂರು(ತಿ), ಕೋಡು(ಶೃಂಗ), ಮುರಗೋಡು ಎಂಬ ಹೆಸರು ಬಂದಿತೆಂದು, ತ್ರಿಶೃಂಗ ಎಂಬ ಋಷಿಗಳು ತಪಸ್ಸು ಮಾಡದ್ದರೆಂದು ದಂತಕಥೆ ಇದೆ. ಐತಿಹಾಸಿಕವಾಗಿ, ಹನ್ನೆರಡನೇ ಶತಮಾನದಲ್ಲಿ ಆದ ಕಲ್ಯಾಣ ಕ್ರಾಂತಿಯ ವೇಳೆಗೆ ಶರಣರು ಬಿಜ್ಜಳನ ಸೈನ್ಯದ ವಿರುದ್ಧ ಈ ಪ್ರದೇಶದಲ್ಲಿ ಯುದ್ಧ ಮಾಡಿದರೆಂದು, ಆ ಯುದ್ಧವು ಮುರುಗಡೆಯಾಗಿದ್ದರಿಂದ ಈ ಊರಿಗೆ ಮುರಗೋಡು ಎಂಬ ಹೆಸರು ಪ್ರಾಪ್ತವಾಯಿತು ಎನ್ನುತ್ತಾರೆ. ಭೌಗೋಳಿಕವಾಗಿ ಮುರಗೋಡದ ಸುತ್ತ-ಮುತ್ತ ಮೂರು ಗುಡ್ಡ(ಗೋಡೆ)ಗಳಿರುವುದರಿಂದ ಈ ಊರಿಗೆ ಮುರಗೋಡು ಎಂಬ ಹೆಸರು ಬಂದದ್ದು ಔಚಿತ್ಯಪೂರ್ಣವಾಗಿದೆ. ಹಾಗೆಯೇ ಚರಿತ್ರೆಗೆ ಸಂಬಂದಿಸಿದಂತೆ ‘ಕಂಗೇರಿ’ ಹಾಗೂ ‘ಊಳುವಿಯ ಹೆಬ್ಬಾಗಿಲು’ ಎಂದು ಕರೆಯಲ್ಪಡುವ ಕಲ್ಲಿನ ಮಂಟಪ ಊರ ಹೊರಗಡೆ ಇವೆ. ಈ ಊರು ಗುಡಿ ಗುಡಾರಗಳ ತವರೂರಾಗಿದೆ. ಜಕ್ಕಣ್ಣ ಶಿಲ್ಪವೆಂದು ಪ್ರತೀತಿಯಿರುವ ಮಲ್ಲಿಕಾರ್ಜುನ ಧೇವಾಲಯ ಮತ್ತು ವೀರಭದ್ರ ಜಂಬುಲಿಂಗೇಶ್ವರ, ಮಡಿವಾಳಪ್ಪ, ದೊಡ್ಡಪ್ಪಯ್ಯ, ಮಾರುತಿ, ಬಸವೇಶ್ವರ, ಶಿವ, ಚಿದಂಬರ ಹಾಗೂ ಗ್ರಾಮ ದೇವತೆಯ ದೇವಾಲಯಗಳಿವೆ. ಊರ ಮಧ್ಯ ದುರದುಂಡೇಶ್ವರ ಮಠವಿದೆ. ಉತ್ತರ ದಿಕ್ಕಿಗೆ ಗುಡ್ಡದ ಮೇಲೆ ಈದಗಾಹ, ಊರಾಚೆ ಗುಡ್ಡದಮೇಲೆ ಸಿದ್ದನಗವಿ ಮುಂತಾದವುಗಳು ಇವೆ. ಭೂಗರ್ಭಶಾಸ್ತೃಜ್ಙರಿಗೆ ಅಭ್ಯಾಸ ಮಾಡಲು ಇದೊಂದು ಅಪರೂಪದ ಸ್ಥಳವಾಗಿದೆ. ಪ್ರಸಿದ್ಧ ಯಾ‌ತ್ರಾ ಕ್ಷೇತ್ರ ‘ಸೊಗಲ’ವು ಈ ಊರಿನ ಸಮೀಪವಿದೆ.
ಇಂಥ ಪೌರಾಣಿಕ, ಐತಿಹಾಸಿಕ, ಭೌಗೋಳಿಕ ಮತ್ತು ಸಾಂಸ್ಕೃತಿಕ ಹಿನ್ನಲೆಯಿರುವ ಹಳ್ಳಿಯ ವಾತಾವರಣದಲ್ಲಿ ಶ್ರೀ ವೀರಭದ್ರಪ್ಪ ಮತ್ತು ಶ್ರೀಮತಿ ಚೆನ್ನವೀರಮ್ಮನವರ ಪುತ್ರನಾಗಿ ಬಾಳಪ್ಪನವರು ದಿನಾಂಕ ೨೧ ಆಗಸ್ಟ್ ೧೯೧೧ ರಂದು ಜನಿಸಿದರು. ಬಾಳಪ್ಪನವರ ಪೂರ್ವಜರು ಹುಕ್ಕೇರಿಯಿಂದ ಬಂದು ಇಲ್ಲಿ ನೆಲೆಸಿದ್ದರಿಂದ ಮುರಗೋಡದ ಹುಕ್ಕೇರಿ ಬಾಳಪ್ಪನವರೆಂದು ಚಿರಪರಿಚಿತರಾದರು.
ತಾಯಿ ಚೆನ್ನವೀರಮ್ಮಳ ಜೋಗುಳ ಹಾಡಿನ ಗುಂಗಿನಲ್ಲಿ ಬೆಳೆದ ಬಾಳಪ್ಪನವರು ಅಭಿಜಾತ ಕಲಾವಿದರು. ವ್ಯಾಪಾರ-ವ್ಯವಹಾರದ ಹಿನ್ನಲೆಯನ್ನು ಹೊಂದಿದ ಮನೆತನದಲ್ಲಿ ಈ ಹುಡುಗ ಒಬ್ಬ ಪ್ರಸಿದ್ಧ ಹಾಡುಗಾರನಾಗುತ್ತಾನೆಂಬುದನ್ನು ಯಾರೂ ಊಹಿಸಿರಲಿಲ್ಲ. ಆದರೆ ಮುರಗೋಡ ತಪೋಭೂಮಿಯ ಮಹಾಂತೇಶನ ಕೃಪೆಯಿಂದ ಈ ಮಗು ಊರಿನ ಜನಕ್ಕೆಲ್ಲ ಹಾಡುವ ಹುಡುಗನಾಗಿ ಬೆಳೆದ. “ಈ ಹುಡುಗ ಅತ್ತಿದ್ದನ್ನು ಕೇಳಿಲ್ರೀ, ಅವನಷ್ಟಕ್ ಅವ್ನ ಹಾಡತ್ತಿದ್ನರಿ” ಎಂದು ಊರ ಹಿರಿಯರು ಹೇಳುತ್ತಾರೆ. ಮಗು ಆರು ವರ್ಷದವನಾದ ಮೇಲೆ ಶಾಲೆ ಸೇರಿಸಿದರು. ಶಾಲೆಯಲ್ಲಿ ಈತನು ಒಬ್ಬಂಟಿಗನಾಗಿರುತ್ತಿದ್ದು, ಇವನಿಗೆ ಓದಿದ್ದೇ ಬಾ ಪಾಠ,ಗುರುಗಳು ಹೇಳಿದ್ದೇ ವೇದ ವಾಕ್ಯ. ಇವನು ಹಾಡುಗಳನ್ನು ಕಂಠಪಾಠ ಮಾಡಿ ಹಾಡುವುದನ್ನು ಕೇಳುವದುಗುರುಗಳಿಗೆ ಎಲ್ಲಿಲ್ಲದ ಸಂತಸ. ವಿದ್ಯಾರ್ಥಿ ಬಾಳಪ್ಪನಿಗೆ ಕನ್ನಡ ಚರಿತ್ರೆ ಹಾಗೂ ಭೂಗೋಲವೆಂದರೆ ಇಷ್ಟ. ಆದರೆ ಗಣಿತವೆಂದರೆ ಕಬ್ಬಿಣದ ಕಡಲೆ.
ಈತನಿಗೆ ಓದುವುದು ಹಾಡುವುದೆಂದರೆ ಬಾಳೆಹಣ್ಣು ಸುಲಿದಂತೆ. ಸರ್ವಜ್ಞನ ತ್ರಿಪದಿಗಳು, ಶರಣರ ವಚನಗಳು, ದಾಸರ ಪದಗಳು ಮತ್ತು ಹಳ್ಳಿಯ ಜನಪದ ಗೀತೆಗಳು ಎಲ್ಲವೂ ಅವನ ನಾಲಿಗೆ ಮೇಲಿದ್ದು, ಗುರುಗಳು “ಈ ಕವಿತೆ ಹಾಡು” ಎಂದರೆ ಬಾಳಪ್ಪನ ಹಾಡು ಪ್ರಾರಂಭವೆ. ಇವನ ಹಾಡುಗಳನ್ನು ಕೇಳುವುದೆಂದರೆ ಇವನ ಗುರುಗಳಾದ ನೀಲಕಂಠರಾವ್ ಶೇಡಬಾಳ್ ಮತ್ತು ಚಿಕ್ಕ ಮಠರಿಗೆ ಎಲ್ಲಿಲ್ಲದ ಸಂತೋಷವಾಗುತ್ತಿತ್ತೆಂದು ಊರಿನವರು ಹೇಳುತ್ತಾರೆ.
ಕನ್ನಡ ಐದನೆ ತರಗತಿಯನ್ನು ಮುಗಿಸಿ ಮುರಗೋಡ ಬಿಟ್ಟು ಬೈಲಹೊಂಗಲದ ಜಾಕ್ಸನ್ ಪ್ರೌಢಶಾಲೆ ಸೇರುವ ಹೊತ್ತಿಗೆ ಬಾಳಪ್ಪನವರು ಅನೇಕ ಹಾಡುಗಳನ್ನು ಬಾಯಿಪಾಠ ಮಾಡಿದ್ದರು. ಬಾಯಿಪಾಠ ಮಾಡಿ ಲಯಬದ್ಧವಾಗಿ ತಾಳ ತಪ್ಪದಂತೆ ಹಾಡುವ ಈ ಹುಡುಗನಿಗೆ ಕೇಳಿದವರೆಲ್ಲರೂ “ಏನ ಚಲೋ ಹಾಡ್ತಾನ್ರೀ, ಅವನ ಗಂಟಲದಾಗ ಏನ ಕೋಗಿಲ ಮರಿ ಹೊಕ್ಕೊಂಡ್ಯೆತೇನ್ರೀ” ಎಂದು ಶಹಭಾಸಗಿರಿ ಕೊಡುತ್ತಿದ್ದರು.
ದುರ್ದೈವವಶಾತ್ ಕೌಟುಂಬಿಕ ಒತ್ತಡಗಳಿಂದಾಗಿ ಬಾಳಪ್ಪನವರು ಪ್ರೌಢ ಶಾಲೆಯ ಶಿಕ್ಷಣವನ್ನು ಅರ್ಧಕ್ಕೆ ನಿಲ್ಲಿಸಬೇಕಾಯಿತು. ಸಣ್ಣ ವಯಸ್ಸಿನಲ್ಲಿಯೆ ಮನೆತನದ ಜವಾಬ್ದಾರಿ ಇವರ ಮೇಲೆ ಬಿದ್ದಿತು. ಮನೆಯ ಸಮಸ್ಯೆಯನ್ನು ಪರಿಹರಿಸಲು ವ್ಯಾಪಾರ ಮತ್ತು ವ್ಯವಸಾಯವನ್ನು ಮಾಡುವುದು ಇವರಿಗೆ ಅನಿರ್ವಾಯವಾಯಿತು. ಆದರೂ ಕೆಲಸಗಳನ್ನು ಮಾಡುವಾಗ ತಾವು ಶಾಲೆಯಲ್ಲಿ ಕಲಿತು ಕರಗತ ಮಾಡಿಕೊಂಡ ಹಾಡುಗಳನ್ನು ಹಳ್ಳಿಯ ಜನಪದ ಗೀತೆಗಳೊಂದಿಗೆ ತಮ್ಮದೇ ಆದ ಧಾಟಿಯಲ್ಲಿ ಮನ ತುಂಬಿ ಹಾಡುವಾಗ ಅವರ ಬಾಯಿಂದ ರಾಗ-ಲಯಗಳ ಸಮ್ಮಿಶ್ರಿತ ಆಲಾಪ, ತಾನಗಳು, ಮದ್ದಿನ ಕುಳ್ಳಿಯ ಕಿಡಿಗಳಂತೆ ಬರುತ್ತಿದ್ದವು. ಜನಪದ ಗೀತೆಗಳಲ್ಲಿ ಆಸಕ್ತಿ ಹೊಂದಿದ ಬಾಳಪ್ಪನವರು ಹಗಲಿರುಳು ಹಾಡಿನ ಗುಂಗಿನಲ್ಲಿರುತ್ತಿದ್ದರು. ಆಗಿನ ಕಾಲದಲ್ಲಿ ಜನಪದ ಹಾಡುಗಳಿಗೆ ಮಹತ್ವವಿರದಿದ್ದರೂ ಹೆಚ್ಚಿನ ಜ್ಞಾನ ಪಡೆಯಲು ಮುಂದಾದರು. ಸಾಕಷ್ಟು ಕಲಾತ್ಮಕತೆ, ಒಳ್ಳೆಯ ಧ್ವನಿ ಮತ್ತು ಹುಮ್ಮಸ್ಸುಗಳಿದ್ದರೂ ರಾಗ-ತಾಳಗಳ ಪರಿಜ್ಞಾನದ ಕೊರತೆ ಎನಿಸಿದ್ದರಿಂದ ಬಾಳಪ್ಪನವರು ಇದ್ದೂರಿನ ಶಿವಲಿಂಗಯ್ಯ ಗವಾಯಿಗಳಿಗೆ ತಮ್ಮನ್ನು ಶಿಷ್ಯನನ್ನಾಗಿ ಸ್ವೀಕರಿಸಬೇಕೆಂದು ವಿನಂತಿಸಿಕೊಂಡರು. “ರೋಗಿ ಬೇಡಿದ್ದೂ ಅದೆ, ವ್ಯೆದ್ಯ ನೀಡಿದ್ದೂ ಅದೆ” ಎಂಬ ಗಾದೆಯಂತೆ ಶಿವಲಿಂಗಯ್ಯನವರು ಸಂತೋಷದಿಂದ ಬಾಳಪ್ಪನವರನ್ನು ತಮ್ಮ ಶಿಷ್ಯನನ್ನಾಗಿ ಸ್ವೀಕರಿಸಿದರು. “ಬಾಳಪ್ಪ ನೀನು ಇನ್ನು ಮೇಲೆ ಈ ಸಂಗೀತದ ಗುರುಮನೆಯಲ್ಲಿ ಬೆಳೆ” ಎಂದು ಆಶೀರ್ವದಿಸಿದರು. ಹುಚ್ಚು ಹೊಳೆಯಂತೆ ಹರಿಯುತ್ತಿದ್ದ ಬಾಳಪ್ಪನವರ ಸಂಗೀತಲಹರಿಗೆ ಶಿಸ್ತನ್ನು, ಸೊಗಸನ್ನು ನೀಡುವ ಗುರುಗಳು ದೊರೆತರು.
ಸಂಗೀತವನ್ನು ವೃತ್ತಿಯಾಗಿರಿಸಿಕೊಂಡು ನಿಸ್ವಾರ್ಥಿಯಾಗಿ ಸಂಗೀತ ವಿದ್ಯಾದಾನ ಮಾಡುತ್ತಿದ್ದ ಶಿವಲಿಂಗಯ್ಯನವರು ಸುತ್ತ-ಮುತ್ತಲಿನ ಹಳ್ಳಿಗಳಲ್ಲಿ ಸಂಗೀತದ ಶಿವಲಿಂಗಯ್ಯನವರೆಂದೆ ಪ್ರಖ್ಯಾತರಾಗಿದ್ದರು. ಅವರ ಮನೆ ಕೇವಲ ಸಂಗೀತ ಶಾಲೆಯಲ್ಲ, ಕಲೆಯನ್ನು ಅರಸಿ ಬಂದವರಿಗೆ ಅದೊಂದು ಗುರುಕುಲವಾಗಿತ್ತು. ಸಂಗೀತ ವಿದ್ಯೆಯನ್ನು ಅರಸಿ ಬಂದ ಶ್ರೀಮತಿ ಗಂಗಾಸಾನಿ ಎಂಬುವಳು ಶಿವಲಿಂಗಯ್ಯನವರ ಸಂಗೀತದ ಸಾಥಿಯಾಗಿದ್ದರು. ಇವರೆಲ್ಲರ ಸಂಗೀತದ ನಾದ ಮುರಗೋಡಿನಲ್ಲಿ ದನವೂ ಪ್ರತಿಧ್ವನಿಸುತ್ತಿತ್ತು.
ಹಣಕ್ಕೆ ವಿದ್ಯೆ ದೊರೆಯದ ಅಂದಿನ ಕಾಲದಲ್ಲಿ ಗುರುವಿನ ಗುಲಾಮನಾಗಿಯೇ ವಿದ್ಯೆ ಕಲಿಯಬೇಕಾಗುತ್ತಿತ್ತು. ಗುರುಗಳಿಗೆ ಮನಸ್ಸಾದಾಗಲೆ ಪಾಠ ಪ್ರವಚನಗಳು ಜರುಗುತ್ತಿದ್ದವು. ಶಿಷ್ಯರು ಸಂಯಮ ಹಾಗೂ ಆಸಕ್ತಿಯಿಂದ ವಿದ್ಯಾರ್ಜನೆ ಮಾಡುತ್ತಿದ್ದರು. ಇಂತಹ ವಾತಾವರಣದಲ್ಲಿ ಬಾಳಪ್ಪನವರು ಮೊದಲು ಗುರುಗಳ ಸೇವೆಯನ್ನು ಮಾಡುತ್ತಾ ಸಂಗೀತ ಕೇಳುವುದು ಮಾತ್ರಾ ಕೆಲಸವಾಗಿತ್ತು. ದಿನ ಕಳೆದಂತೆ ಅವರು ಗುರುಗಳ ಪೆಟ್ಟಿನ ಆಶೀರ್ವಾದ ಪಡೆದು ಸ್ವರಕೂಡಿಸಲು ಹಾಗೂ ಶ್ರಧ್ಧೆಯಿಂದ ಕಲಿಯತೊಡಗಿದರು. ಹಂತ ಹಂತವಾಗಿ ಶಿವಲಿಂಗಯ್ಯನವರ ಶಿಷ್ಯರಲ್ಲಿ ಬಾಳಪ್ಪನವರು ಮೇಲುಗೈ ಸಾಧಿಸಿದರು. ಗುರುಗಳು ಅವರಿಗೆ ಶಾಸ್ತ್ರೋಕ್ತವಾದ ಸಂಗೀತ ಕಲಿಸಿಕೊಟ್ಟರು. ಬಾಳಪ್ಪನವರ ಕಂಚಿನ ಕಂಠದಿಂದ ಹೊರ ಹೊಮ್ಮುವ ಸ್ವರ ಮಾಧುರ್ಯಕ್ಕೆ ಅವರು ಮಾರು ಹೋದರು. ಬಾಳಪ್ಪನವರು ಗುರುಗಳು ಹೇಳಿಕೊಟ್ಟಿದ್ದನ್ನೆಲ್ಲಾ ಪಟ್ಟು ಹಿಡಿದು ಕಲಿಯುತ್ತಿದ್ದರು. ಇದರಿಂದಾಗಿ ಶಿವಲಿಂಗಯ್ಯನವರಿಗೆ ಬಾಳಪ್ಪನವರ ಬಗ್ಗೆ ಹೆಮ್ಮೆ ಎನಿಸುತ್ತಿತ್ತು. ಅವರು ಇದು ‘ಬೆಳೆಯುವ ಕುಡಿ’ ಎಂದು ಆನಂದ ಪಡುತ್ತಿದ್ದರು. ಅವರು ತಮ್ಮ ಸಂಗೀತ ಕಾರ್ಯಕ್ರಮಗಳ ಜೊತೆಗೆ ಸಾಥಿಯನ್ನು ಒದಗಿಸಲು ಬಾಳಪ್ಪನವರನ್ನು ಕರೆದುಕೊಂಡು ಹೋಗುತ್ತಿದ್ದರಲ್ಲದೆ ಅವರನ್ನು ಪ್ರೋತ್ಸಾಹಿಸಿ ಮಂಚಪ್ರದರ್ಶನದಲ್ಲಿ ಹಾಡಲು ಅವಕಾಶ ಮಾಡಿಕೊಡುತ್ತಿದ್ದರು. ಗುರುವಿನ ಮಾರ್ಗದರ್ಶನ ಪಡೆದ ಬಾಳಪ್ಪನವರು ತಮ್ಮ ಹಾಡಿನ ಮೋಡಿ, ವ್ಯೆವಿಧ್ಯತೆ ಮತ್ತು ವೈಶಿಷ್ಟ್ಯತೆಗಳಿಂದ ಮುಂದೆ ಕನ್ನಡಿಗರನ್ನು ದಂಗುಬಡಿಸಿ ಕನ್ನಡ ಜನಪದ ಸಂಗೀತ ಲೋಕದಲ್ಲಿ ಮುರಗೋಡಿನ ಮಹಿಮೆಯನ್ನು ತೋರಿಸುವರೆಂಬ ಆತ್ಮ ವಿಶ್ವಾಸ ಮೂಡಿಸಿದರು. ಸಂಗೀತಾಭ್ಯಾಸ ಮಾಡಿದ ಅವರು ಮುಂದೆ ಸ್ವತಂತ್ರವಾಗಿ ಕಾರ್ಯಕ್ರಮ ನೀಡಲಾರಂಭಿಸಿದರು. ಇಷ್ಟೆ ಅಲ್ಲದೆ ಬಾಳಪ್ಪನವರು ಮರಾಠಿ ರಂಗ ಭೂಮಿಯ ಹೆಸರಾಂತ ಬಾಲಗಂರ್ಧವ ಶ್ರೀ ಪಂಡಿತ ದೀನಾನಾಥ ಮಂಗೇಶಕರ ಮೊದಲಾದವರ ಜನಪ್ರಿಯ ರಂಗಶೈಲಿಯಿಂದಲೂ ಪ್ರಭಾವಿತರಾದರು. ಕೆಲವು ಕಾಲ ಮುರಗೋಡಿನಲ್ಲಿ ‘ಮಹಾತ್ಮ ಸೇವಾ ಸಂಗೀತ ನಾಟಕ ಕಂಪೆನಿ’ ಯನ್ನು ಸ್ಥಾಪಿಸಿ ನಡೆಸಿದ್ದೂ ಇದೆ. ಈ ಎಲ್ಲ ಪ್ರಭಾವಗಳಿಂದ ಶ್ರೀಯುತರ ಗಾಯನ ಶೈಲಿ ವಿಶಿಷ್ಟವಾಗಿ ರೂಪುಗೊಂಡಿತು.
ಶಿವಲಿಂಗಯ್ಯನವರ ಮಾರ್ಗದರ್ಶನದಿಂದ ಬಾಳಪ್ಪನವರಿಗೆ ಸ್ವರ-ಲಯಗಳ ಪರಿಚಯವಾಗಿ ರಾಗಗಳಮೇಲೆ ಹಿಡಿತ ಸಿಗಲಾರಂಭಿಸಿತು. ಧಾರವಾಡದ ಮರುಘಾಮಠದ ಮೃತ್ಯುಂಜಯಪ್ಪ ಸ್ವಾಮಿಗಳವರ ಸಲಹೆ ಮತ್ತು ಆಶೀರ್ವಾದಗಳ ಮೇರೆಗೆ ಬಾಳಪ್ಪನವರು ಕನ್ನಡ ಜನಪದ ಗೀತೆಗಳನ್ನು ಹಾಡುವಲ್ಲಿ ಯಶಸ್ವಿಯಾದರು. ಬಾಳಪ್ಪನವರು ಅನೇಕರು ತಾವೇಕೆ ಶಾಸ್ತ್ರೀಯ ಸಂಗೀತಗಾರರಾಗಲಿಲ್ಲ ಎಂದು ಕೇಳಿದ ಪ್ರಶ್ನೆಗೆ ಹೀಗೆ ಹೇಳಿದ್ದಾರೆ. “ಪೂಜ್ಯ ಮೃತ್ಯುಂಜಯ ಸ್ವಾಮಿಗಳು ನನಗೆ- ‘ಬಾಳಪ್ಪ ನೀನು ಆದಷ್ಟು ಕನ್ನಡ ಪದಗಳನ್ನು ಅದರಲ್ಲೂ ಜನಪದ ಹಾಡುಗಳನ್ನು ಕಲಿತು ಹಾಡಪ್ಪ” ಎಂದರಂತೆ.
ವ್ಯಾಪಾರ, ವ್ಯಯಸಾಯಗಳಲ್ಲಿ ತೊಡಗಿದ ಬಾಳಪ್ಪನವರು ಹಾಡುವುದನ್ನು ಮುಂದುವರೆಸಿದರು. ಅವರು ಹಬ್ಬ-ಹುಣ್ಣಿಮೆ, ಮದುವೆ-ಮುಂಜವೆ, ಸಾರ್ವಜನಿಕ ಸಮಾರಂಭಗಳಲ್ಲಿ ಹಾಗೂ ಜಾತ್ರೆಗಳಲ್ಲಿ ಹಾಡತೊಡಗಿದರು. ಹಾಡೆಂದರಲ್ಲಿ ಹಾಡಲು ಪ್ರಾರಂಭಿಸಿದ ಬಾಳಪ್ಪನವರಿಗೆ ಬೇಡಿಕೆಗಳು ಬರತೊಡಗಿದವು. ಸುತ್ತಲಿನ ಹಳ್ಳಿಗಳಲ್ಲಿ ಅವರ ಕಾರ್ಯಗಳಿಂದಾಗಿ ಅವರ ಖ್ಯಾತಿ ಹರಡಿತು. ಜೊತೆಗೆ ಬಾಳಪ್ಪನವರು ಸ್ವಂತ ಗೀತೆಗಳನ್ನು ರಚಿಸಿ ಹಾಡಿ ಸಂತೋಷ ಪಡೆಯುವುದರೊಂದಿಗೆ ಬೇರೆಯವರಿಗೂ ಆನಂದ ನೀಡಲಾರಂಭಿಸಿದರು.
ಜಾನಪದ ಹಾಡುಗಳನ್ನು ಹಾಡುವ ಕಲೆಯು ಬಾಳಪ್ಪನವರ ಜೀವನಕ್ಕೆ ಪ್ರೇರಣೆ ಮತ್ತು ಸ್ಥಿರತೆಯನ್ನು ತಂದುಕೊಟ್ಟಿತು. ಈ ಹೊಂಗಲನಾಡಿನ ಹಮ್ಮಿರ ಬಾಳಪ್ಪನವರಿಗೆ ಜನಪದ ಸಂಗೀತದ ಗೀಳು ಹತ್ತಿ ಅವರು ಊರೂರು ಅಲೆದಾಡಲಾ ರಂಭಿಸಿದರು. ಈ ಅನಿವಾರ್ಯತೆಯು ಬಾಳಪ್ಪನವರನ್ನು ಸಂಚಾರಿ ಮನುಷ್ಯನನ್ನಾಗಿ ಮಾರ್ಪಡಿಸಿತು. ಶ್ರೀಯುತರು ಹಬ್ಬ, ಹುಣ್ಣಿಮೆ, ಸಭೆ-ಸಮಾರಂಭಗಳಲ್ಲಿ ಆಮಂತ್ರಿತರಾಗಿ ಜನಮನವನ್ನು ಪ್ರೀತಿಯಿಂದ ಗೆಲ್ಲತೊಡಗಿದರು. ಹೀಗೆ ಜನಪದ ಗೀತೆಗಳನ್ನು ಹಾಡುವುದು ಬಾಳಪ್ಪ ಹುಕ್ಕೇರಿಯವರ ವೃತ್ತಿಯಾಯಿತು.
ಮಗ ಬಾಳಪ್ಪನವರು ಜನಪದ ಹಾಡುಗಳನ್ನು ಹಾಡುವುದರಲ್ಲಿಯೆ ಯಾವಾಗಲೂ ಲೀನವಾಗಿರಿವುದನ್ನು ಕಂಡು ತಾಯಿ ಚೆನ್ನವೀರಮ್ಮನವರಿಗೆ ಮಗನ ಮದುವೆಯ ಬಗ್ಗೆ ತೀವ್ರ ಕಳವಳವಾಯಿತು. ಈ ಹುಕ್ಕೇರಿ ಮನೆತನಕ್ಕೆ ದೀಪ ಬೆಳಗಿಸಲು ಅವರು ಮಗನಿಗೆ ಮದವೆ ಮಾಡಲು ಅಣಿಯಾದರು. ಆದರೆ ಜನಪದ ಸಂಗೀತಗಾರರಾದ ಬಾಳಪ್ಪನವರು ಊರೂರು ಅಲೆದಾಡುವುದನ್ನು ತಿಳಿದ ಜನರು ಈ ಸಂಚಾರಿ ಮನುಷ್ಯನಿಗೆ ಹೆಣ್ಣು ಕೊಡಲು ಮುಂದೆ ಬರಲಿಲ್ಲ. “ಏ ಇಂವ್ ಹೀಂಗ ಹಾಡಿಕೋತ ಊರೂರು ತಿರುಗಾಡಿದ್ರ ಮಗಳ ಕತೆ ಏನ್ರಿ !” ಎಂದು ವಿಚಾರ ಮಾಡತೊಡಗಿದರು. ಇದರಿಂದ ತಾಯಿಗೆ ಬೇಸರವಾಯಿತು. ಆಕೆಯೂ ಸಹ “ಹುಕ್ಕೇರಿ ಮನೆತನದ ದೀಪ ಹಚ್ಚಾಕ ಜ್ಯೋತಿ ಇಲ್ಲದಾಂಗ ಆಯ್ತಲ್ಲ” ಎಂದು ಕೊರಗುತ್ತಿದ್ದಳು. ಬಾಳಪ್ಪನವರು “ತಮ್ಮ ಹಣೆಬರಹದಾಗ ಬ್ರಹ್ಮಚಾರಿಯಾಗಿರೋದ ಬರದೈತೇನೋ” ಎಂದು ಬೇಸರ ಪಡುತ್ತಿದ್ದರು. ಆದರೂ ಅವರು ಸಂಗೀತದ ಮೇಲೆ ತಮ್ಮ ಶಕ್ತಿಯನ್ನು ಕೇಂದ್ರೀಕರಿಸಿ ಸಂಗೀತವನ್ನೇ ತಮ್ಮ ಸಾಥಿಯನ್ನಾಗಿ ಮಾಡಿಕೊಂಡರು.
ಹೀಗೆಯೆ ಒಂದು ದಿನ ಬೆಳಗಾವಿ ಜಿಲ್ಲೆಯ ಅಥಣಿಯಲ್ಲಿರುವ ಶ್ರೀ ಮುರುಘೇಂದ್ರ ಶಿವಯೋಗಿಗಳವರ ಮಠದಲ್ಲಿ ಬಾಳಪ್ಪನವರ ಸಂಗೀತ ಕಾರ್ಯಕ್ರಮ ಜರುಗಿತು. ಸುತ್ತಮುತ್ತಲಿನ ಹಳ್ಳಿಗಳಿಂದ ಬಂದ ಸಾವಿರಾರು ಜನರು ಬಾಳಪ್ಪನವರ ಸಂಗೀತವನ್ನು ಮನಸಾರೆಯಾಗಿ ಹೊಗಳಿದರು. ಸುದೈವವಶಾತ್ ಆ ಸಭೆಗೆ ಅಂದಿನ ಆ ಭಾಗದ ವ್ಯವಸಾಯ ಇಲಾಖೆಯ ಉಪನಿರ್ದೇಶಕರಾದ ವ್ಹಿ. ಸಿ. ಪಾವಟೆಯವರು ಹಾಜರಿದ್ದರು. ಅವರಿಗೆ ವ್ವವಸಾಯ ಇಲಾಖೆಯಲ್ಲಿ ಸುಧಾರಿತ ಬೆಳೆ, ಗಿಡ ಮರಗಳ ಪೋಷಣೆ ರಕ್ಷಣೆಗೆ ರಾಸಾಯನಿಕ ಗೊಬ್ಬರಗಳ ಸಮರ್ಪಕ ಬಳಕೆ ಮತ್ತು ಪಶು ಸಂಗೋಪನದ ಬಗ್ಗೆ ತಿಳುವಳಿಕೆಯಿಲ್ಲದ ರೈತರಿಗೆ ಮನ ಮುಟ್ಟುವಂತೆ ಪ್ರಚಾರ ಮಾಡಲು ಕೃಷಿ ಪ್ರಚಾರಕರೊಬ್ಬರ ಅವಶ್ಯಕತೆ ಇತ್ತು. ಹುಕ್ಕೇರಿ ಬಾಳಪ್ಪನವರೆ ಯೋಗ್ಯ ಮನುಷ್ಯರೆಂದು ಮನಗಂಡು, ಸಮಾರಂಭ ಮುಗಿದ ಮೇಲೆ ಬೆನ್ನು ಚಪ್ಪರಿಸಿ, “ನಮ್ಮ ಇಲಾಖೆಯಲ್ಲಿ ಪ್ರಚಾರಕ ಹುದ್ದೆ ಖಾಲಿ ಐತಿ, ನೀವು ಸೇರ್ತಿರೇನು ?” ಅಂದರು. ‘ರೋಗಿ ಬಯಸಿದ್ದು ಅದೆ, ವ್ಯೆದ್ಯ ಹೇಳಿದ್ದು ಅದೆ’ ಅನ್ನುವಂತೆ ಬಾಳಪ್ಪನವರಿಗೂ ಒಂದು ನೆಲೆ ಬೇಕಾಗಿತ್ತು, ಅವರು “ತಮ್ಮ ದಯೆ ಸಾಹೇಬ್ರ” ಎಂದು ಒಪ್ಪಿ ಬಿಟ್ಟರು. ಸರಕಾರಿ ನೌಕರಿ ಬಾಳಪ್ಪನವರ ಬಾಳಿಗೊಂದು ಸ್ಥಿರತೆಯನ್ನು, ದ್ಯೆರ್ಯವನ್ನು ತಂದುಕೊಟ್ಟಿತು.
ಇಲ್ಲಿಯತನಕ ಬಾಳಪ್ಪನವರಿಗೆ ಯಾರೂ ಹೆಣ್ಣು ಕೊಡಲು ಮುಂದೆ ಬಂದಿರಲಿಲ್ಲ. ಆದರೆ ಸರಕಾರಿ ನೌಕರಿ ದೊರೆತ ನಂತರ ಸ್ಥಿತಿವಂತರೂ ಸಹ ಅವರಿಗೆ ಹೆಣ್ಣು ಕೊಡಲು ಮುಂದೆ ಬಂದರು. ಆದರೆ ಬಾಳಪ್ಪನವರು ಅದಕ್ಕೆಲ್ಲ ಬೆಲೆ ಕೊಡಲಿಲ್ಲ. ಅವರೊಮ್ಮೆ ಬಿಜಾಪುರ ಜಿಲ್ಲೆಯ ಮುದ್ದೇಬಿಹಾಳದಲ್ಲಿ ತಮ್ಮ ಕೃಷಿ ಇಲಾಖೆಯ ಪ್ರಚಾರಕ್ಕೆಂದು ಹೋದಾಗ, ಅವರ ಕಾರ್ಯಕ್ರಮ ಜರುಗಿತು. ಬಾಳಪ್ಪನವರು ಇನ್ನೂ ಅವಿವಾಹಿತರೆಂಬುದನ್ನು ಅರಿತು ಕೆಲವು ಊರ ಪ್ರಮುಖರು ಅವರನ್ನು ತಮ್ಮ ಊರಿನ ಅಳಿಯನನ್ನಾಗಿ ಏಕೆ ಮಾಡಿಕೊಳ್ಳಬಾರದೆಂದು ಆಲೋಚಿಸಿ, ಕೆಲವು ಕನ್ಯೆಗಳನ್ನು ತೋರಿಸಿದರು. ನೋಡಿದ ಕನ್ಯೆಯರಲ್ಲಿ ವೀರಪ್ಪ ಹೊನವಾಡರವರ ಮಗಳು ಕುಮಾರಿ ಶಾಂತವ್ವ ಬಾಳಪ್ಪನವರ ಮನಸ್ಸಿಗೆ ಹಿಡಿಸಿದರು. ಆದರೆ ವೀರಪ್ಪನವರು ಬಾಳಪ್ಪನವರಿಗೆ ಮಗಳನ್ನು ‘ಕೊಡಬೇಕೋ ಬೇಡವೋ’ ಎಂದು ಚಿಂತಿಸಿದರು. ಪರಸ್ಥಿಯನ್ನರಿತ ಆ ಊರಿನ ಕೆಲವು ಹಿರಿಯರು“ನೋಡಪ್ಪಾ, ನಿನ್ನ ಮನಸ್ಸಿನ್ಯಾಗ ಈ ಹಾಡೋ ಹುಡುಗನಿಗೆ ಮಗಳ್ನ ಹ್ಯಾಂಗಾರ ಕೊಡೋದು ಅನ್ನೋ ಗುದ್ದಾಟ ನಡೆದಂಗ ಕಾಣತೈತಿ. ಆದರೆ ಬಾಳಪ್ಪನ ಕ್ಯೆ ಹಿಡಿಯೋದು ನಿನ್ನ ಮಗಳ ಭಾಗ್ಯ ಅಂತ ತಿಳ್ಕೊ, ವಿದ್ಯಾ, ಬುದ್ಧಿ, ಸರ್ಕಾರಿ ನೌಕರಿ, ಮ್ಯಾಲೆ ಒಳ್ಳೆ ಸಂಗೀತಗಾರ. ನೀನು ಸುಮ್ಕ ಯಾವುದೂ ವಿಚಾರ ಮಾಡದ ಮಗಳನ ಧಾರೆಯೆರೆದುಕೊಡು.” ಎಂದಾಗ ಹೊನವಾಡ ವೀರಪ್ಪನವರು ಊರಿನ ಹಿರಿಯರ ಸಲೆಹೆಗೆ ತಲೆಬಾಗಿ ತಮ್ಮ ಮಗಳನ್ನು ಬಾಳಪ್ಪನವರಿಗೆ ಮದುವೆ ಮಾಡಿಕೊಡಲು ಒಪ್ಪಿದರು. ಆಗ ಬಾಳಪ್ಪನವರು ತಮ್ಮ ಕಾರ್ಯಗಳನ್ನು ಲಗುಬಗೆಯಿಂದ ಮುಗಿಸಿ ಸಂತೋಷದ ಈ ಸುದ್ದಿಯನ್ನು ತಾಯಿಗೆ ಬಂದು ತಿಳಿಸಲು ಆಕೆಗೆ ಸಂತೋಷವೇ ಸಂತೋಷ. ತಾಯಿಯವರು “ಬಾಳ ಚಲೋ ಆತ ಬಾಳು. ಇದೆಲ್ಲ ಆ ಮಹಾಂತೇಶಪ್ಪನ ಕೃಪಾ” ಎಂದು ಹೆಣ್ಣಿನವರ ಕಡೆಯಿಂದ ಒಂದು ಕಾಸು ವರದಕ್ಷಿಣೆ ಪಡೆಯದೆ ಮದುವೆಯಾಗ ಬೇಕೆಂದು ತಿಳಿಸಿದರು. ತಾಯಿಯ ಆಸೆಯನ್ನು ನಡೆಸಿಕೊಟ್ಟ ಬಾಳಪ್ಪ ಶಾಂತವ್ವ ಹೊನವಾಡ ಅವರನ್ನು ಮದುವೆಯಾಗಿ ಮನೆ ತುಂಬಿಸಿಕೊಂಡರು.
ಆದರೆ ಮುದ್ದೇಬಿಹಾಳದ ಈ ಮುಗ್ಧ ಸ್ವಭಾವದ ಶ್ರೀಮತಿ ಶಾಂತವ್ವ ಮುರಗೋಡದ ಬಾಳಪ್ಪನವರ ಮನೆಗೆ ಬಂದಾಗ ಅವರ ಮನೆತನ ಹೇಳಿಕೊಳ್ಳುವಂತಹ ಸ್ಥಿತಿ ಯಲ್ಲಿರಲಿಲ್ಲ. ಅವರ ಆರಂಭದ ಸ್ಥಿತಿ ಹೇಗಿತ್ತೆಂದರೆ ‘ಅವನು ಬಡವ, ಅವಳು ಬಡವಿ, ಒಲವೆ ಅವರ ಬದುಕಾಗಿತ್ತು. ಕಾಲಕ್ರಮೇಣ ಅವರ ಜೀವನ ಬೆಳಗುತ್ತ, ಅವರ ಬಾಳು ಬೆಳೆಯುತ್ತ, ಬದುಕು ಹಸನಾಗಿ ನಡೆಯಿತು. ಶ್ರೀಮತಿ ಶಾಂತವ್ವನವರ ಮುಗ್ಧ ಮನಸ್ಸು, ನಿರ್ಮಲವಾದ ಹೃದಯ, ಪ್ರೀತಿ, ಗೌರವ, ವಿಶ್ವಾಸ, ಬಾಳಪ್ಪನವರ ಜೀವನದ ಸ್ತರವನ್ನು ಎತ್ತರಿಸಿ ಅವರ ಜೀವನಕ್ಕೊಂದು ಕಳೆಕಟ್ಟಿಸಿತು. ಶ್ರೀಮತಿ ಶಾಂತವ್ವನವರು ಬಾಳಪ್ಪನವರ ಜೀವನಕ್ಕೆ ಪ್ರೀತಿ, ಸುಖ, ಶಾಂತಿ ಮತ್ತು ಶ್ರೇಯಸ್ಸನ್ನು ತಂದುಕೊಟ್ಟರು. ಒಮ್ಮೆ ವಿಮರ್ಶಕರೊಬ್ಬರು ಬಾಳಪ್ಪನವರ ಸಂಗೀತ ಸಾಧನೆಗೆ ತಮ್ಮ ಶ್ರೀಮತಿಯವರು ಹೇಗೆ ನೆರವಾದರು ಎಂದು ಕೇಳಿದಾಗ ಬಾಳಪ್ಪನವರು ಹೀಗೆ ಹೇಳಿದರು : “ನೋಡ್ರೆಪಾ ನಮ್ಮ ಜೀವನ ನಿಜವಾಗಲೂ ಹ್ಯಾಂಗ ಅದ ಅಂದ್ರ ಶರಣರು ಹೇಳ್ಯಾರಲ್ಲ ‘ಸತಿ-ಪತಿಗಳೊಂದಾದ ಭಕ್ತಿ ಹಿತ ವಿರ್ಪುದು ಶಿವಂಗೆ’ ಎನ್ನುವ ಹಾಗಿದೆ.”
ಆರು ಮುದ್ದುಮಕ್ಕಳ ತಾಯಿಯಾದ ಬಾಳಸಂಗಾತಿ ಶಾಂತವ್ವನವರು ಬಾಳಪ್ಪನವರನ್ನು ನೆರಳಾಗಿ ಹಿಂಬಾಲಿಸಿದರು. ಎಲ್ಲರಿಗೂ ಗೊತ್ತಿರುವಂತೆ ಅವರು ವಾರದ ಒಂದು ದಿನ ಊರಲ್ಲಿದ್ದರೆ ಇನ್ನುಳಿದ ಆರು ದಿನ ಊರಲ್ಲಿರುವ ಸಂಚಾರಿ ಮನುಷ್ಯರು. ಹೀಗಾಗಿ ಶಾಂತಮ್ಮನವರು ಮನೆತನದ ಸಂಪೂರ್ಣ ಜವಾಬ್ದಾರಿಯನ್ನು ತಾವೆ ನಿರ್ವಹಿಸುತ್ತಿದ್ದರು. ಬಾಳಪ್ಪನವರು ತಮ್ಮ ಕೌಟುಂಬಿಕ ಜೀವನದಲ್ಲಿ ಬಹಳ ಸರಳ ಮತ್ತು ಸಮಾಧಾನದ ವ್ಯಕ್ತಿಯಾಗಿದ್ದರು. ಅವರು ತಮ್ಮ ಹೆಂಡತಿಯನ್ನು ಬಹಳ ಗೌರವಿಸುತ್ತಿದ್ದರು. ಅವರದು ತುಂಬ ಅನ್ಯೋನ್ಯವಾದ ದಾಂಪತ್ಯ ಜೀವನವಾಗಿತ್ತು. ಈ ವಿಷಯವಾಗಿ ಶ್ರೀಮತಿ ಶಾಂತಮ್ಮನವರು “ನೋಡ್ರಿ ನಾವು ಬಹಳ ಪ್ರೀತಿಯಿಂದ ಇದ್ದೆವು. ನಮ್ಮ ಮನೆಯವರು ನನಗೆ ಎಂದೂ ಯಾವ ಕೊರತೆಯನ್ನೂ ಮಾಡಿಲ್ಲ. ಅವರು ನನ್ನನ್ನು ಸುಖದಿಂದ ಇಟ್ಟಿದ್ದರು.” ಎನ್ನುತ್ತಾರೆ. ತಮ್ಮ ದಾಂಪತ್ಯ ಜೀವನದಲ್ಲೊಮ್ಮೆ ಶ್ರೀಮತಿ ಶಾಂತಮ್ಮನವರು ಸಿಟ್ಟಿನಿಂದ ಪತಿ ಗದರಿಸಿದರಂತೆ. ಅದರಿಂದ ಶಾಂತಮ್ಮ ನೊಂದುಕೊಂಡಾಗ ಬಾಳಪ್ಪನವರು ತಮ್ಮ ತಪ್ಪಿನ ಅರಿವಾಗಿ ಪಶ್ಚಾತ್ತಾಪ ಪಟ್ಟರಂತೆ. ಈ ಘಟನೆಯನ್ನು ಸ್ವತಃ ಬಾಳಪ್ಪನವರೆ ತಮ್ಮ ಇಳಿವಯಸ್ಸಿನಲ್ಲಿ ನೆನೆದುಕೊಂಡು ಹೀಗೆ ಹೇಳಿದ್ದಾರೆ. “ಅದೇ ಕಡೆದು ನೋಡ್ರೀ ಅಂದಿನಿಂದ ಇಂದಿನವರೆಗೆ ಆಕಿ ಮನಸ್ಸು ನೋಯುವ ಕೆಲಸ ಅಚಾನಕ್ಕಾಗಿ ಕೂಡ ನಾನು ಮಾಡಿಲ್ಲ”.
ಬಾಳಪ್ಪನವರು ಹಳ್ಳಿಯ ಪರಿಸರದಿಂದ ಬಂದವರಾದರೂ ಹುಂಬರಾಗಿರಲಿಲ್ಲ. ಅವರದು ಶಾಂತ ಮತ್ತು ಸರಳ ಸ್ವಭಾವ. ಅವರು ಸಾಮಾನ್ಯವಾಗಿ ಹಾಸ್ಯ ಪ್ರಿಯರು. ಯಾರಾದರೂ ಭೇಟಿಯಾಗಲು ಮನೆಗೆ ಬಂದರೆ ಬಾಳಪ್ಪನವರು ‘ಅತಿಥಿ ದೇವೋಭವ’ ಎಂಬಂತೆ ಸಹೃದಯದಿಂದ ಸತ್ಕರಿಸುತ್ತಿದ್ದರು. ಮನೆಗೆ ಬಂದವರು ಧಾರಾಳವಾಗಿ ಊಟ ಮಾಡಿ ಅವರ ಹಾಡುಗಳನ್ನು ಕೇಳುತ್ತಿದ್ದರು. ಅವರ ಆಪ್ತಮಿತ್ರರಾದ ಗುರುಸಿದ್ದಪ್ಪ ಇಚ್ಚಂಗಿಯವರು ಬಾಳಪ್ಪನವರ ಊಟದ ವೈಖರಿಯ ಬಗ್ಗೆ ಹೀಗೆ ಹೇಳಿದ್ದಾರೆ: ‘ಹುಕ್ಕೇರಿ ಬಾಳಪ್ಪನವರು ಹೇಗೆ ಇಂಪಾಗಿ ಹಾಡೆಂದಲ್ಲಿ ತಮ್ಮ ಕಂಚಿನ ಕಂಠದಿಂದ ಹಾಡುತ್ತಿದ್ದರೊ, ಹಾಗೆಯೆ ಹೋದಲ್ಲಿ ಬಂದಲ್ಲಿ ಯಾವ ಸಂಕೋಚವಿಲ್ಲದೆ ಕೇಳಿ ಸವಿಯಾದ ಭೋಜನ ಮಾಡುತ್ತಿದ್ದರು.’ ಅವರು ಗಾನಪ್ರಿಯರಾಗಿದ್ದಂತೆ ಭೋಜನ ಪ್ರಿಯರೂ ಆಗಿದ್ದರು. ಹಳೆಯ ಊಟದ ಪದ್ಧತಿಗಳನ್ನು ಊಟದ ಮುದವನ್ನು ನೆನಪಿಸುತ್ತ ಉಣ್ಣುವುದು ಅವರ ವಿಶೇಷತೆಯಾಗಿತ್ತು. ‘ಪಕ್ವಾನ್ನ, ಕಡುಬು, ಹೋಳಿಗೆ, ತುಪ್ಪ, ಸಾರು, ರಸಪೋಳಿ, ಮಸರನ್ನ ಮುಂತಾದ ಖಾದ್ಯಗಳನ್ನು ತಿನ್ನುವುದೆಂದರೆ ಅದೊಂದು ರಸದೌತಣವೆ ಸರಿ’ ಎಂದು ಅವರಿಗೆ ಪರಿಚಿತರಿದ್ದ ಸಾಹಿತಿ ಸಿದ್ದಲಿಂಗ ದೇಸಾಯಿಯವರು ಸ್ಮರಿಸುತ್ತಾರೆ. ಈ ವಿಷಯವಾಗಿ ಶ್ರೀಮತಿ ಶಾಂತಮ್ಮನವರನ್ನು ಕೇಳಿದಾಗ ಅವರು: “ನಮ್ಮ ಧರ್ಮಪತಿಯವರಿಗೆ ಹೋಳಿಗೆ-ತುಪ್ಪ ಎಂದರೆ ಬಹು ಇಷ್ಟವಾಗಿರುತ್ತಿತ್ತು” ಎಂದಿದ್ದಾರೆ. ಅವರು ಕೇವಲ ತಮ್ಮ ಮನೆಯಲ್ಲಿ ಅಷ್ಟೆ ಅಲ್ಲ, ಬೇರೆಯವರ ಮನೆಗೆ ಹೋದಾಗಲೂ ಯಾವ ಸಂಕೋಚವಿಲ್ಲದೆ, ಮನೆಯ ತಾಯಂದಿರ ಹತ್ತಿರ ಹೋಗಿ ಧಾರಾಳವಾಗಿ ಊಟ ಮಾಡುತ್ತಿದ್ದರು. ಅವರು ಅಂದಿನ ಉಪರಾಷ್ಟ್ರಪತಿ ಬಿ. ಡಿ. ಜತ್ತಿಯವರ ಮನೆಗೆ ಹೋದಾಗಲೂ ನೇರವಾಗಿ ಅಮ್ಮನವರ ಹತ್ತಿರ ಹೋಗಿ ತಮಗೆ ಬೇಕಾದ್ದನ್ನು ಮಾಡಿಸಿ ತಿನ್ನುತ್ತಿದ್ದರೆಂದು ತಮ್ಮ ಒಂದು ಸಂಗೀತ ಸಮಾರಂಭದಲ್ಲಿ ಹೇಳಿದ್ದಾರೆ. ಊಟ ಮಾಡುವಾಗ ಬಾಳಪ್ಪನವರು ಬಹು ಹಾಸ್ಯಮುಖರಾಗಿರುತ್ತಿದ್ದರು. ತಮ್ಮ ಅನುಭವದ ಬತ್ತಳಿಕೆಯಿಂದ ಊಟದ ಪದ್ಧತಿಯ ಬಗ್ಗೆ ವೈವಿಧ್ಯಮಯವಾದ ಊಟಗಳ ಬಗ್ಗೆ ಉದಾಹರಣೆ ನೀಡುತ್ತಿದ್ದರು. ಒಟ್ಟಾರೆ ಅವರಿಗೆ ತಮ್ಮ ಸುತ್ತಲಿನ ಪರಿಸರವನ್ನು ಹಸನ್ಮುಖಿಯಾಗಿ ಕಾಣಬೇಕಾಗಿತ್ತು. ಅದಕ್ಕಾಗಿ ಅವರು ಕತೆ, ಕವನಗಳನ್ನು ಕಟ್ಟಿ, ಜನಪದ ಸಾಹಿತ್ಯ ಹಾಗೂ ಸಂಗೀತದ ಹಿನ್ನಲೆಯಲ್ಲಿ ನಗಿಸುತ್ತಿದ್ದರು. ಅವರು ಊಟ ಮಾಡುವಾಗೊಮ್ಮೆ ಹೀಗೆ ಹೇಳಿದ್ದಾರೆ: “ನೋಡ್ರಿ ಇಂಥ ಊಟ ನೀವು ಯಾರ ಮನ್ಯಾಗೂ ಹಿಂದೆ ಉಂಡಿರಲಿಕ್ಕಿಲ್ಲ. ತಿಳಿತೆಲ್ಲ ಮಸ್ತಂಗ ಉಣಬೇಕು. ಉಣ್ಣೋದಕ್ಕೆ ನಮ್ಮ ಮುರಗೋಡ ಬಹಳ ಪ್ರಸಿದ್ಧರಿ. ಬರಿ ಉಣ್ಣಾಕ ಹೊಲಮನಿ ಕಳಕೊಂಡ ಜನ ನಮ್ಮ ಊರಾಗ ಐತ್ರಿ. ಅಗದಿ ರಸಿಕರ ಊರ್ರಿ ಮುರಗೋಡ” ಅಷ್ಟೇ ಅಲ್ಲ “ಬರಿ ಅಡುಗೆ ಅಷ್ಟ ಚಲೋ ಇದ್ರ ಅಲ್ರಿ ಅದನ್ನು ಬಡಿಸೋರ ಮನಸ್ಸು ಚೊಲೊ ಇರಬೇಕು.” ಎಂದು ಹೇಳುತ್ತಿದ್ದರು. ತಮಗೆ ಬೇಕಾದ ಹಾಗೆ ಅಡಿಗೆಯನ್ನು ತಮ್ಮ ಶ್ರೀಮತಿಯವರಿಂದ ಮಾಡಿಸಿಕೊಳ್ಳುತ್ತಿದ್ದರು. ಹಾಸ್ಯ ಪ್ರಿಯರಾದ ಬಾಳಪ್ಪನವರು ಹಬ್ಬ ಹರಿದಿನಗಳಲ್ಲಿ ತಮ್ಮ ಹೆಂಡತಿಯ ಹೆಸರನ್ನು ಹೇಳುವುದು ಅವರು ತಮ್ಮ ಹೆಂಡತಿಯ ಮೇಲಿಟ್ಟ ಪ್ರೀತಿಯ ಸಂಕೇತವಾಗಿದೆ.
ಬಾಳಪ್ಪನವರು ತಮ್ಮ ಸಾಮಾಜಿಕ ಜೀವನದಲ್ಲಿ ಒಳ್ಳೆಯ ಹಾಡುಗಾರರಾಗಿದ್ದರು. ಹಾಸ್ಯ ಪ್ರಿಯ ವ್ಯಕ್ತಿಯಾಗಿದ್ದರು. ಅವರೊಬ್ಬ ಒಳ್ಳೆಯ ಗೆಳೆಯರು, ಹಿರಿಯರು ಹಾಗೂ ಹಿತೈಷಿಗಳು ಆಗಿದ್ದರು. ತರುಣ ಪೀಳಿಗೆಗೆ ಇವರೊಬ್ಬ ಆದರ್ಶ ವ್ಯಕ್ತಿಯಾಗಿದ್ದರೆಂದರೆ ಅತಿಶಯೋಕ್ತಿಯೇನಲ್ಲ. ಅವರ ಮಾತು ಅಂದ್ರೆ ಮಲ್ಲಗೆ ಮೊಗ್ಗು ಅರಳಿದಂಗ, ನೆಲಗಡಲಿ ಹುರಿದ್ದಂಗ, ಅಗದಿ ಖಡಕ್” ಎಂದು ಜನರ ಅಭಿಪ್ರಾಯವಾಗಿದೆ. ಅವರು ಮಾತನಾಡಲಿಕ್ಕೆ ಹತ್ತಿದರ ಸಣ್ಣವರು, ದೊಡ್ಡವರು, ಮುದುಕರು, ತದಕರು ಎಲ್ಲರೂ ಖುಷಿ ಪಡುತ್ತಿದ್ರಿ” ಎಂದು ಗುರುಸಿದ್ದಪ್ಪ ಇಚ್ಚಂಗಿಯವರು ಹೇಳುತ್ತಾರೆ. ಹೆಚ್ಚೇನು ಅವರು ತಾಸುಗಟ್ಟಲೆ ನಿರರ್ಗಳವಾಗಿ, ನಿರಾಡಂಬರವಾಗಿ ಮಾತನಾಡಬಲ್ಲ ‘ಮಾತಿನ ಕಾಕ’ ಎಂದೆ ಖ್ಯಾತರಾಗಿದ್ದರು. ಅವರ ಮಾತೆ ಕೆಲವೊಮ್ಮೆ ಹಾಡಾಗುತ್ತಿತ್ತು. “ಕಸದಲ್ಲಿ ರಸ ತುಂಬುವ ಚುರುಕು ಬುದ್ಧಿಯ ರಸಿಕ ಅವರಾಗಿದ್ದರು” ಎಂದು ಇವರ ಜೀವನ ಚರಿತ್ರಕಾರ ಜಿ. ಸಿ. ಪಾಟೀಲರು ಹೇಳುತ್ತಾರೆ. ಅವರು ಮಾತನಾಡಲು ಆರಂಭಿಸಿದರೆ ಅನೇಕರು ಅವರ ಪರವಶರಾಗುತ್ತಿದ್ದರು. ಅವರೊಮ್ಮೆ ಕೃಷ್ಣಾ ತೀರದ ಬಿಜಾಪುರ ಜಿಲ್ಲೆಯ ಹಳ್ಳಿಯೊಂದಕ್ಕೆ ಹೋದಾಗ ಒಬ್ಬ ತರುಣಿಯು ‘ಎಳೆ ಬದನೆಕಾಯಿ ಹೆಂಗಮ್ಮ ತಾಯಿ’ ಎಂದಾಗ ಆಕೆ “ಮೂರು ರೂಪಾಯಿಗೆ ಒಂದು ಕಿಲೋ” ಎಂದು ಕಟುವಾಗಿ ಮೊಟಕಾಗಿ ಉತ್ತರಿಸಿದಳಂತೆ. ತಕ್ಷಣವೇ ಬಾಳಪ್ಪನವರು “ಕೊಡಬೇಕವ್ವ, ಏನು ತುಟ್ಟಿ ಅಲ್ಲ ಬಿಡು, ಬದನೆಕಾಯಿ ಅಗದಿ ಮಲ-ಮಲ ಅಂತಾವು. ನಮ್ಮೂರ ಕಡೆ ಇಂಥ ಬದನೆಕಾಯಿ ನೋಡಾಕೂ ಸಿಗಾಂಗಿಲ್ಲ” ಎಂದು ಹೇಳಿದಾಗ, ಅವಳು “ಇದೆ ಇನ್ನ ಹರಕೊಂಡು ಬಂದೇನಣ್ಣ” ಎಂದು ಸಮಾಧಾನವಾಗಿ ಅಂದಳು. “ಹಾಂಗ ನಿನ್ನ ಹೆಸರೇನವ್ವ ಅಕ್ಕಾ” ಎಂದು ಬಾಳಪ್ಪನವರು ಕೇಳಿದಾಗ “ಕಲ್ಲವ್ವರಿ” ಅಂದಳು. ಅದಕ್ಕೆ ಬಾಳಪ್ಪನವರು “ಕಲ್ಲೇಶ್ವರ ದೇವರ ಹೆಸರ ಇಟ್ಟಾರ, ನಿನ್ನ ಜೀವನ ಸಾರ್ಥಕ ಆತು, ಬಾಳ ದೊಡ್ಡ ಹೆಸರು” ಎನ್ನುವುದೆ ತಡ, ಅವಳು “ಯಣ್ಣಾ, ನೀವು ದೂರದಿಂದ ಬಂದಂಗ ಕಾಣ್ತೈತಿ, ನಮ್ಮ ಹೊಲದಾಗ ರಗಡ ಬದನೆಕಾಯಿ ಬೆಳಿತೇವಿ, ನೀವು ರೊಕ್ಕಾ ಕೊಡಬ್ಯಾಡ್ರಿ, ಹಂಗ ಸ್ವಲ್ಪ ತೊಗೊಂಡು ಹೋಗ್ರಿ” ಎಂದು ಬುಟ್ಟಿಯನ್ನೇ ಬಾಳಪ್ಪನವರ ಮುಂದೆ ಇಟ್ಟಳಂತೆ.
“ಮಾತಿನ ಮಜಾ ಅಂದ್ರ ಹೀಂಗ ಇರತೈತ್ರಿ, ಗಿಡದ ಮ್ಯಾಲಿನ ಮಂಗ್ಯಾ ಸಹಿತ ಕೈ ಬಿಡಬೇಕು ಮಾತಾಡಿದರ” ಎಂದು ಚಟಾಕಿ ಹಾರಿಸುತ್ತಾ ಬಾಳಪ್ಪನವರು ಹೇಳುತ್ತಿದ್ದರು,
ಬಾಳಪ್ಪನವರು ಕೇವಲ ಒಣ ಹರಟೆಗಾರರಾಗಿರಲಿಲ್ಲ. ಅವರು ಮನ ಬಿಚ್ಚಿ ಮಾತಾಡುವ ಹೃದಯ ಶ್ರೀಮಂತಿಕೆಯುಳ್ಳವರಾಗಿದ್ದರು. “ಅವರು ಕಿರಿಯರಿಗೆ ಸಲಹೆ ನೀಡುವ, ಗೆಳೆಯರೊಂದಿಗೆ ಹಾಸ್ಯ ಮಾಡುವ, ಹಾಡೆಂದರಲ್ಲಿ ಹಾಡುವ ಜನಪದ ಗಾಯಕರಾಗಿದ್ದರು. ಅವರ ಮಾತಿನಲ್ಲಿ ಕಹಿಯಾಗಲಿ, ದ್ವೇಷವಾಗಲಿ, ವೈರತ್ವವಾಗಲಿ ಎಂದೂ ಸುಳಿಯುತ್ತಲಿರಲಿಲ್ಲ ಎಂದು ಧಾರವಾಡದ ಬಸಪ್ಪ ಖಾನಾವಳಿಯ ಮಾಲೀಕರು ಹೇಳುತ್ತಾರೆ. ಭಾರತದ ತುಂಬೆಲ್ಲಾ ತಿರುಗಾಡಿದ, ಕಾರ್ಯಕ್ರಮ ನೀಡಿದ ಜನಪದ ಸಂಗೀತದ ಮತ್ತು ಸಾಹಿತ್ಯದ ಜ್ಞಾನಭಂಡಾರಿ ಬಾಳಪ್ಪನವರು ಮಾತಿನ ವಿಷಯವಾಗಿ ಹೀಗೆ ಹೇಳಿದ್ದಾರೆ. “ನಮ್ಮ ಜನರಿಗೆ ಮಾತಾಡಕ ಬರೋದಿಲ್ರಿ, ನಾಲ್ಕು ಒಳ್ಳೆಯ ಮಾತು ಮಾತಾಡಿದರೆ ಗಂಟಲ ಕಳಕೊಂಡಂಗ ಮಾಡ್ತಾರ. ಒಳ್ಳೆಯ ಮಾತಾಡೋದು ಅಂದ್ರ ಹೊಗಳು ಅಂತ ಅಲ್ರಿ. ಯಾರೊ ಒಬ್ಬರು ಒಳ್ಳೆಯ ಕೆಲಸ ಮಾಡಿದರೆ, “ಅಗದಿ ಚಲೋ ಮಾಡಿದೆಪಾ ಅಂದ್ರ” ಅಂವ ಮುಂದಕ ಅದಕ್ಕಿಂತ ಒಳ್ಳೇದ ಮಾಡ್ತಾನ. ನನಗಾ ಆಗಲಿ, ಹಾಡೊ ಹೊತ್ನಾಗ ಭೇಷ್ ‘ಒನ್ಸಮೋರ’ ಅಂದರ ಮತ್ತೊಂದು ಹಾಡ್ತೇನಿ ನೋಡ್ರಿ. ಮನುಷ್ಯನ ಸ್ವಭಾವ ಹಂಗ್ರಿ. ನಿಮ್ಮ ಮನ್ಯಾಗಿನ ದನಕರು ನಾಯಿ ಅವಕ್ಕ ನಕ್ಕೊಂತ ಬೆನ್ನ ಸವರಿದರೆ ಅವು ಹ್ಯಾಂಗ ಪ್ರೀತಿ ಮಾಡ್ತಾವು ನೋಡ್ರಿ, ಮನಸ್ಯಾರು ಹಂಗರಿ.”
ಬಾಳಪ್ಪನವರು ಧಾರ್ಮಿಕ ಸಂಪ್ರದಾಯದವರು. ಶಿವಾರಾಧಕರು. ಹೀಗಾಗಿ ಅವರಿಗೆ ನಿತ್ಯ ಶಿವಪೂಜೆ, ಲಿಂಗಪೂಜೆ ತಪ್ಪುವಂತಿರಲಿಲ್ಲ. ಆದ್ದರಿಂದ ಅವರು ಎಲ್ಲಯೆ ಹೋಗಲಿ ಮಠಗಳಲ್ಲಿ ತಂಗುತ್ತಿದ್ದರು. ಸ್ನಾನ, ಪೂಜೆ, ಊಟ. ನಂತರ ಒಬ್ಬರೆ ಇರಲಿ, ಸಾವಿರ ಜನ ಇರಲಿ ‘ಹಾಡು ನೀ ಬಾಳ್ಯಣ್ಣ’ ಎಂದರೆ ಕಂಚಿನ ಕಂಠದ ಗಾನಸಿರಿ ಆರಂಭವೆ ಆಗಿತ್ತಿತ್ತು. ಹೀಗಾಗಿ ಕರ್ನಾಟಕದ, ಅದರಲ್ಲೂ ಉತ್ತರ ಕರ್ನಾಟಕದ ಮಠಾಧಿಶರಿಗೆ ಅವರು ಚಿರಪರಿಚಿತರಾದರು. ಅವರಿಗೆ ಬಾಳಪ್ಪನವರ ಸಂಬಂಧ ನಿಕಟವಾಗಿತ್ತು. ಮೇಲಾಗಿ ಬಾಳಪ್ಪನವರು ಜನಪದ ಸಂಗೀತಗಾರ ಮತ್ತು ಜನಪದ ಜಾದುಗಾರರಾಗಿದ್ದರಿಂದ ಅವರು ಸಾಮಾನ್ಯ ಜನರೊಂದಿಗೆ ಬಹುಬೇಗ ಹೊಂದಿಕೊಳ್ಳುತ್ತಿದ್ದರು. ಒಮ್ಮೆ ಅವರು ಗದುಗಿನಲ್ಲಿರುವ ತೋಂಟದಾರ್ಯ ಮಠಕ್ಕೆ ಅಪ್ಪನವರ ದರ್ಶನಕ್ಕೆ ಹೋದಾಗ ಅಪ್ಪನವರು “ಏನ್ ಗವಾಯಿಗಳೆ ಯಾವಾಗ ಬಂದ್ರಿ? ಏನ್ ಕತೆ?” ಬಾಳಪ್ಪನವರು ಹೀಗೆ ಉತ್ತರಿಸಿದ್ದಾರೆ: “ಈಗ ಸ್ವಲ್ಪ ಹೊತ್ತು ಆತ್ರಿ. ಮುಂಡರಗಿಯಿಂದ ಬರುವಾಗ ಡಂಬಳಕ್ಕೂ ಹೋಗಿದ್ನಿರಿ. ಮಠದ ಹೊಲದಾಗ ಜ್ವಾಳ ಬೆಳೆದ್ಯೆತ್ರಿ. ಅಕರಾಳ-ವಿಕರಾಳ, ಏನ್‌ತನಾ, ಆಳಹೊಕ್ಕರೂ ಕಾಣಾಕಿಲ್ಲ. ಜೋಳದ ತೆನಿ ಸಾಲು ಮುತ್ತಿನ ಚೆಂಡು ಗೋಣೆತ್ತಿ ನಿಂತಂಗ್ಯೆತ್ರಿ. ಹಾಂಗ ಒಂದು ತಾಸು ನೋಡಕೊಂತ ನಿಂತಿನ್ರಿ. ಪುಣ್ಯದ ಫಲ ಅದು. ಮಠದ ಹೋರಿನೂ ಅಲ್ಲೆ ಮ್ಯಾರ್ಯಾಗ ಮೇಯ್ಯಾಕ ಕಟ್ಟಿದ್ರು. ಅಬಬಾ ಏನ್ ಹೋರ್ರೆಪಾ ಅವು. ಆನಿ ಇದ್ಧಾಂಗ ಅದಾವರಿ. ಡರಕಿ ಹೊಡೆದರೆ ಬಸ್ಸಿನ್ಯಾಗ ಹೋಗ ಜನಗಳೆಲ್ಲ ಚಂಡ ಹೊರಗೆ ಹಾಕಿ ನೋಡ್ತಿದ್ರು.”
ಬಾಳಪ್ಪನವರಿಗೆ ಧಾರವಾಡದ ಮೃತ್ಯುಂಜಯ ಮತ್ತು ಮಹಾಂತ ಸ್ವಾಮಿಗಳವರ ಬಗ್ಗೆ ಬಹಳ ಭಕ್ತಿ, ಗೌರವವಿತ್ತು. ಅವರ ಇಚ್ಚೆಗೆ ತಕ್ಕಂತೆ ಬಾಳಪ್ಪನವರು ಅವರು ಕರಿಸಿದಾಗಲೊಮ್ಮೆ ಹೋಗಿ ಅವರ ಇಚ್ಚೆಗನುಗುಣವಾಗಿ ಹಾಡಿ ಅವರನ್ನು ಸಂತೃಪ್ತಿಗೊಳಿಸುತ್ತಿದ್ದರು. ಅವರ ನಿಕಟತೆ ಕೇವಲ ಸ್ವಾಮಿಗಳೊಂದಿಗೆ ಮಾತ್ರ ಅಲ್ಲ, ಸಾಮಾನ್ಯ ಜನರೊಂದಿಗೂ ಇತ್ತು. ಅವರು ೧೯೫೮ರಲ್ಲಿ ಸಂಗೀತ ಕಾರ್ಯಕ್ರಮ ನಿಮಿತ್ತ ಮೈಸೂರಿಗೆ ಹೋದಾಗ ಅವರು ಉಳಿದುಕೊಂಡಿದ್ದ ಮನೆಯ ಮಾಲಿಕ ಬಸಪ್ಪ ಎಂಬುವರು ಇವರೊಂದಿಗೆ ಸಾಯುವವರೆಗೂ ನಿಕಟ ಸಂಬಂಧ ಇಟ್ಟುಕೊಂಡಿದ್ದರು. ಈ ವಿಷಯವನ್ನೊಮ್ಮೆ ಪ್ರಸ್ತಾಪಿಸಿದ ಬಾಳಪ್ಪನವರು ಹೀಗೆ ಹೇಳಿದ್ದಾರೆ. “ಅವತ್ತಿನಿಂದ ಮೈಸೂರಿಗೆ ಹೋದ್ರ ಈಗಲೂ ಬಸಪ್ಪನವರ ಮನಿ ವಸ್ತೀರಿ. ಅದೇ ಆತ್ಮೀಯತೆ ಉಳಿದು ಬಂದಿದೆ. ಮೊನ್ನೆ ಸನ್ಮಾನ ಸಮಯದಲ್ಲಿ ಹೋದಾಗ ನನ್ನ ಕುಟುಂಬಾನೂ ಕರಿಸಿ ಸೀರೆ ಉಡಿಸಿ ಕಳಿಸಿ ಕೊಟ್ರು. ಮುರಗೋಡ ಎಲ್ಲಿ? ಮೈಸೂರ ಎಲ್ಲಿ? ಅವರಿಗೂ ನನಗೂ ಏನು ಸಂಬಂಧ. ಚಂದದ ನಾಕ ಮಾತು, ಒಂದು ಹಾಡು. ಅಷ್ಟ ಖುಷಿ ಮಾಡುತ್ತ ನೋಡ್ರಿ. ಬಸಪ್ಪನವರದು ಒಂದು ಉದಾಹರಣೆ ಮಾತ್ರ. ಕರ್ನಾಟಕದಾಗ ಊರಿಗೊಂದು ಅದಾವ ನನಗೆ” ಎಂದು ಬಾಳಪ್ಪನವರು ಸಂತೋಷದಿಂದ ನೆನೆಸಿಕೊಂಡು ಹೇಳುತ್ತಿದ್ದರು.
ಬಾಳಪ್ಪನವರು ತಮ್ಮ ಇಳಿವಯಸ್ಸಿನಲ್ಲಿ ತಮ್ಮ ಹಾಡಿನ ಮೂಲಕ ನಾಡಿನ ಸೇವೆಯನ್ನು ಮುಂದುವರೆಸಿದರು. ಅವರಲ್ಲಿ ಎಂದೂ ಸೋಮಾರಿತನ ಇಣುಕಿ ಹಾಕಲಿಲ್ಲ. ತಮ್ಮ ಕೊನೆಗಾಲದವರೆಗೂ ಹಾಡುತ್ತೇನೆ ಎನ್ನುತ್ತಿದ್ದರು. ಸದಾ ಕಾಯಕಯೋಗಿಯಾದ ಈ ನಾದಯೋಗಿಗೆ ಕೆಲಸ ಮಾಡುವುದೆ ವಿಶ್ರಾಂತಿಯಾಗಿತ್ತು. ತಮ್ಮ ಕೊನೆ ದಿನಗಳಲ್ಲಿಯೂ ಅವರಿಗೆ ರೋಗರುಜಿನಗಳ ಭಯವಿರಲಿಲ್ಲ. ಎಂದೂ ಹಾಸಿಗೆ ಹಿಡಿಯದ ಅವರು ತಮ್ಮ ೮೩ನೇ ವಯಸ್ಸಿನಲ್ಲಿಯೂ ಕಾರ್ಯಕ್ರಮವನ್ನು ನೀಡಿದ್ದಾರೆ. ಅವರ ಕೊನೆಯ ಗಾಯನ ಸ್ವಂತ ಊರಿನ ದುರುದುಂಡೇಶ್ವರ ಮಠದಲ್ಲಿ. ದಿನಾಂಕ ೧೩.೧೧.೧೯೯೨ ರಂದು ಕಾಗಿನೆಲೆಯ ಸ್ವಾಮಿಜಿಯವರ ನೇತೃತ್ವದಲ್ಲಿ ಯಶಸ್ವಿಯಾಗಿ ನಡೆಯಿತು. ಆದರೆ ಈ ಕಾರ್ಯಕ್ರಮ ನೀಡಿದ ಎರಡು ದಿನದಲ್ಲಿ ದಿನಾಂಕ ೧೫.೧೧.೧೯೯೨ರಂದು ಅವರು ಸ್ವಾಭಾವಿಕ ಸಾವಿನಲ್ಲಿ ನಮ್ಮನ್ನಗಲಿದರು.
ಬಾಳಪ್ಪನವರ ಕಲ್ಪನೆಯಲ್ಲಿ ಹಿಂದೂಸ್ತಾನಕ ಎಂಥವನಿರಬೇಕು
“ಜನಸೇವೆಯೆ ಜನಾರ್ಧನ ಸೇವೆ” ಎಂದು ಪ್ರಾಣಕ್ಕಿಂತ ಮಾನ, ಪ್ರೀತಿಗಿಂತ ಕೆಲಸ ಮುಖ್ಯವೆಂದು ಕರ್ತವ್ಯ ನಿರ್ವಹಿಸಬಲ್ಲ ಸರಳ, ಸಂಪನ್ನ ಹಾಗೂ ಪ್ರಾಮಾಣಿಕ ವ್ಯಕ್ತಿಗಳು ಸಿಗಿವುದು ವಿರಳ. ಬಾಳಪ್ಪನವರು ಅಂಥ ವ್ಯಕ್ತಿಯಾಗಿದ್ದಷ್ಟೆ ಅಲ್ಲ. ಅಂಥ ಶಕ್ತಿಯಾಗಿದ್ದರು. ಹಿಂದೂಸ್ತಾನಕ್ಕೆ ಬೇಕಾಗುವ ವ್ಯಕ್ತಿತ್ವವನ್ನು ಹೊಂದಿದ ಬಾಳಪ್ಪನವರು, ೨೦ನೇ ಶತಮಾನದಲ್ಲಿ ಭಾರತ ಕಂಡ ಧೀಮಂತ ವ್ಯಕ್ತಿಗಳಂತೆ ಜನರನ್ನು ದಾರಿಗೆ ತರಲು, ಅವರ ಬಾಳನ್ನು ಹಸನಗೊಳಿಸಲು, ಅವರಿಗೆ ಹಾಡಿನ ಮೂಲಕ ಆನಂದ ನೀಡುವುದರ ಜೊತೆಗೆ ಅವರನ್ನು ಅಜ್ಞಾನದ ಅಂಧಕಾರದಿಂದ ಸುಜ್ಞಾನಕ್ಕೆ ತರಲು ಪ್ರಯತ್ನಪಟ್ಟವರು. ಅವರ ಹಾಡು ‘ಮೊದಲು ಮಾನವನಾಗು’ ಕೇವಲ ಭಾರತೀಯರಿಗಷ್ಟೆ ಅಲ್ಲ, ಅದು ವಿಶ್ವಮಾನವ ಸಂದೇಶವನ್ನು ಸಾರಿದೆ. ಪಾಶ್ಚಾತ್ಯ ನಾಟಕಕಾರ ಜಿ.ಬಿ. ಶಹಾ ಹೇಳಿದಂತೆ ಬಾಳಪ್ಪನವರು ‘ಕಲೆ(ಸಂಗೀತ)ಯನ್ನು ಕಲೆಗಾಗಿ’ ಉಳಸಿ ಬೆಳೆಸದೆ ಜೀವನಕ್ಕಾಗಿ ಅದನ್ನು ಸದುಪಯೋಗ ಮಾಡಿಕೊಂಡವರು.
ದೇಶ ಸೇವೆಯನ್ನು ಯಶಸ್ವಿಯಾಗಿ ಮಾಡಿದ ಗಣ್ಯವ್ಯಕ್ತಿಗಳ ಗುಂಪಿಗೆ ಬಾಳಪ್ಪನವರು ಸೇರಿಕೊಳ್ಳುತ್ತಾರೆ. “ಗೀತೆ ಮೇರೆ ಸಾಥಿ” ಎನ್ನುತ್ತ ತಮ್ಮ ಇಡೀ ಜೀವನವನ್ನೇ ಜನಸೇವೆಗಾಗಿ ಮುಡುಪಾಗಿಟ್ಟರು.ಜೀವನದಲ್ಲಿ ನೊಂದವರಿಗೆ ಸಾಂತ್ವನ-ಸಲಹೆ ನೀಡಿದ ಸಾತ್ವಿಕ ಪರಂಪರೆಯನ್ನು ಸೃಷ್ಟಿಸಿದರು. ಅವರು ಕೃಷಿ ಇಲಾಖೆಯಲ್ಲಿ ನೌಕರಿಗೆ ಸೇರಿ ಮಹಾರಾಷ್ಟ್ರ ಮತ್ತು ಕರ್ನಾಟಕ ರಾಜ್ಯಗಳಲ್ಲಿ ರೈತರಿಗೆ ಆಧುನಿಕ ರೀತಿಯ ಕೃಷಿ ಪದ್ಧತಿಯನ್ನು ಅನುಸರಿಸುವಂತೆ ತಮ್ಮ ಸ್ವರಚಿತ ಕವನ ಮತ್ತು ಜನಪದ ಗಾಯನದಿಂದ ತಿಳಿ ಹೇಳಿದರು. ೧೯೮೦ ರಲ್ಲಿ ಅವರ ಸಂಗೀತ ಸಾಧನೆ ಮತ್ತು ಸೇವೆಯನ್ನು ಗೌರವಿಸಿ ಕೇಂದ್ರ ಸರಕಾರ ಅವರಿಗೆ “ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ” ನೀಡಿತು. ಬೆಂಗಳೂರಿನ ಬಸವ ಸಮಿತಿಯವರು ಅವರನ್ನು ಸತ್ಕರಿಸಿ, ಸಭೆಯಲ್ಲಿ ಉಪಸ್ಥಿತರಿದ್ದ ಅವರ ಅಭಿಮಾನಿ ಮಾಜಿ ಉಪರಾಷ್ಡ್ರಪತಿ ಬಿ. ಡಿ. ಜತ್ತಿಯವರು “ಬಾಳಪ್ಪನವರು ಒಳ್ಳೆಯ ಸಾಹಿತ, ಸಂಗೀತಗಾರ, ಕವಿ” ಎಂದು ಬಣ್ಣಿಸಿ ಅವರಿಂದ ಸಂಗೀತದ ಮೂಲಕ ಜನರಿಗೆ ತಿಳುವಳಿಕೆ ಕೊಡುವ ಕಾಯಕ ಇನ್ನೂ ಹೆಚ್ಚಾಗಲೆಂದು ಹಾರೈಸಿದರು.
ಬೆಲ್ಲದ ಮಾತಿನ ಕಂಚಿನ ಕಂಠದ ಬಾಳಪ್ಪನವರು ಆ ಸ್ಥಾನವನ್ನು ತುಂಬಿದರು. ಈಗಿನ ಪತ್ರಿಕೆ, ರೇಡಿಯೊ, ದೂರದರ್ಶನ, ಸಿನೆಮಾ ಮಾಡುವ ಪ್ರಚಾರ ಕೆಲಸವನ್ನು ಆಗ ಏಕಾಂಗಿಯಾಗಿ ಕೃಷಿ ಇಲಾಖೆಯಲ್ಲಿ ನಿರ್ವಹಿಸಿದರು. ರೈತರಿಗೆ ಕೃಷಿಯ ಬಗ್ಗೆ ಅನಾಸ್ಥೆ ತುಂಬಿದ ಕಾಲದಲ್ಲಿ ಬಾಳಪ್ಪನವರು ಅವರಿಗೆ ತಿಳಿಹೇಳಿ ಹುರಿದುಂಬಿಸಿದ್ದನ್ನು ಅವರ ಮಾತಿನಲ್ಲೇ ಕೇಳಬೇಕು. “ರೈತ ಅಂದ್ರ ರೊಕ್ಕದ ಗಿಡರಿ ರೈ ಅಂದ್ರ ದುಡ್ಡು. ತೆರು ಅಂದ್ರ ಗಿಡ. ಕೋಟಿ ವಿದ್ಯೆಗಳಲ್ಲಿ ಮೇಟಿ ವಿದ್ಯೆಯೆ ಮೇಲು. ನೇಗಿಲ ಕುಲ ದೊಳಗಿದೆ ಧರ್ಮ” ಎಂದು ಹೇಳಿದರು.
ಸಮಾಜದಲ್ಲಿ ಅವರ ಸೇವೆ ಕೇವಲ ಕೃಷಿ ಪ್ರಚಾರಕ್ಕೆ ಸೀಮಿತವಾಗಿರಲಿಲ್ಲ. ಅವರು ಸ್ವಾತಂತ್ರ್ಯ ಚಳುವಳಿಯಲ್ಲಿ ತೊಡಗಿ ಬ್ರಿಟಿಷರಿಂದ ಆರು ತಿಂಗಳು ಜೈಲು ಶಿಕ್ಷೆಯನ್ನು ಅನುಭವಿಸಿದರು. ಕುಟುಂಬ ಕಲ್ಯಾಣ ಇಲಾಖೆಯ ಯೋಜನೆಯಲ್ಲಿ ಸಾಕಷ್ಟು ಪ್ರಚಾರ ಮಾಡಿದರು. ಅವರು ನಿಜ ಜೀವನದಲ್ಲಿ ಆರು ಮಕ್ಕಳನ್ನು ಹೊಂದಿದ್ದರೂ ಮಿತಸಂತಾನದ ಬಗ್ಗೆ ಹಳ್ಳಿಯ ಜನರಿಗೆ ಮನಮುಟ್ಟುವಂತೆ ಹೇಳುತ್ತಿದ್ದ ವೈಖರಿ ಅಷ್ಟೆ ರೋಮಾಂಚಕಾರಿಯಾಗಿತ್ತು. ಶಿಕ್ಷಣ ಪ್ರಚಾರದಲ್ಲಿ ಅವರು ಕೈಕೊಂಡ ಪ್ರಚಾರಾಂದೋಲನವು ಶ್ಲಾಘನೀಯವಾಗಿದೆ.
ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ೨. ಬಾಳಪ್ಪ ಹುಕ್ಕೇರಿಯವರ ಜನಪದ ಸಂಗೀತ ಸಾಧನೆ
ಕನ್ನಡ ನಾಡಿನ ಜನಪದ ಸಂಗೀತ ಕ್ಷೇತ್ರಕ್ಕೆ ಕೀರ್ತಿಯನ್ನು ತಂದುಕೊಟ್ಟವರಲ್ಲಿ ಬಾಳಪ್ಪ ಹುಕ್ಕೇರಿಯವರು ಒಬ್ಬರು. ಇವರು ಕರ್ನಾಟಕವಷ್ಟೇ ಅಲ್ಲ, ಭಾರತ ದೇಶ ಕಂಡ ಅಗ್ರಗಣ್ಯ ವ್ಯಕ್ತಿಗಳಲ್ಲಿ ಒಬ್ಬರು. ಅವರು ಕೇವಲ ಜನಪದ ಸಂಗೀತಗಾರರಷ್ಟೇ ಅಲ್ಲ, ಒಳ್ಳೆಯ ಭಾಷಣಕಾರರು, ಆಶುಕವಿಗಳು ಮತ್ತು ಅಪ್ಪಟ ದೇಶಭಕ್ತರಾಗಿದ್ದರು.
ಬಾಲ್ಯದಿಂದಲೂ ಸಂಗೀತದಲ್ಲಿ ಅಪಾರವಾದ ಆಸಕ್ತಿಯನ್ನು ಹೊಂದಿದ ಬಾಳಪ್ಪನವರು ಇದ್ದೂರಾದ ಮುರಗೋಡಿನಲ್ಲಿ ಶಿವಲಿಂಗಯ್ಯನವರ ಹತ್ತಿರ ಹತ್ತು ವರ್ಷಗಳ ಕಾಲ ಸಂಗೀತ ಶಿಕ್ಷಣವನ್ನು ಪಡೆದರು. ನಂತರ ಮರಾಠಿ ರಂಗಭೂಮಿಯ ಹೆಸರಾಂತ ಬಾಲಗಂಧರ್ವ ಪಂಡಿತ ದೀನನಾಥ ಮೊದಲಾದವರ ಜನಪ್ರಿಯ ರಂಗ ಶೈಲಿಯಿಂದ ಪ್ರಭಾವಿತರಾದರು. ಕೆಲಕಾಲ ಮುರಗೋಡದಲ್ಲಿ ಮಹಾತ್ಮಾ ಸೇವಾ ಸಂಗೀತ ನಾಟಕ ಕಂಪನಿಯನ್ನು ಸ್ಥಾಪಿಸಿ ನಡೆಸಿದರು. ಈ ಎಲ್ಲ ಪ್ರಭಾವಗಳಿಂದ ಅವರ ಜನಪದ ಸಂಗೀತದ ಜ್ಞಾನ ಮತ್ತು ಗಾಯನ ಶೈಲಿ ವೈಶಷ್ಟ್ಯಪೂರ್ಣವಾಗಿ ಬೆಳೆದವು.
ಶಿವಲಿಂಗಯ್ಯನವರ ತಾಲೀಮಿನಲ್ಲಿ ಅಭ್ಯಾಸ ಮಾಡಿದ ಬಾಳಪ್ಪನವರಿಗೆ ಹಾಡಿನ ಜಾಡು ಸಿಕ್ಕಿತು. ರಾಗಗಳ ಮೇಲೆ ಹಿಡಿತ ಬಂದಿತು; ಹಾಗೂ ವಿವಿಧ ವಾದ್ಯಗಳ ಪರಿಚಯವಾಯಿತು. ಆದರೆ ಸಂಗೀತದ ಔನ್ಯತ್ಯ ದೊರೆಯಲಿಲ್ಲ. ಶಾಸ್ತ್ರೀಯ ಸಂಗೀತವನ್ನು ಕಲಿಯಬೇಕೆಂದರೂ ಕೌಟುಂಬಿಕ ಸಮಸ್ಯೆಗಳಿಂದಾಗಿ ಅದು ಸಾಧ್ಯವಾಗಲಿಲ್ಲ. ಪ್ರಸಿದ್ಧ ಶಾಸ್ತ್ರೀಯ ಸಂಗೀತಗಾರ ಪಂಡಿತ ಮಲ್ಲಿಕಾರ್ಜುನ ಮನ್ಸೂರರ ಹಾಗೆ ತಾವೂ ಶಾಸ್ತ್ರೀಯ ಸಂಗೀತಗಾರರಾಗಿ ಬೆಳೆಯಬಹುದಾಗಿತ್ತಲ್ಲ ಎಂಬ ಕೊರಗಿದ್ದರೂ, ಬಾಳಪ್ಪನವರು ಧಾರವಾಡದ ಮುರುಘಾಮಠದ ಮೃತ್ಯುಂಜಯಪ್ಪರವರ ಸಲಹೆಯ ಮೇರೆಗೆ ಜನಪದ ಸಂಗೀತದಲ್ಲಿ ಮುಂದುವರೆದರು.
ಸಂಗೀತದ ಪ್ರಾಥಮಿಕ ಜ್ಞಾನವನ್ನು ಪಡೆದ ಬಾಳಪ್ಪನವರು ಕಾರ್ಯಕ್ರಮ ಕೊಡಲಾರಂಭಿಸಿದರು. ಕರದಲ್ಲೆಲ್ಲ ಹೋಗುವ ಗಾಯಕ ಅವರಾಗಿದ್ದರಿಂದ, ಅವರಿಗೆ ಹಲವಾರು ಕಡೆಗಳಿಂದ ಕಾರ್ಯಕ್ರಮಗಳಿಗೆ ಆಹ್ವಾನ ಬರತೊಡಗಿದವು. ಆಹ್ವಾನ ಬಂದಲ್ಲೆಲ್ಲ ಹೋಗಿ ಖುಷಿಯಿಂದ ಹಾಡಿ ಪ್ರೇಕ್ಷಕರಿಗೆ ರಸದೌತಣ ನೀಡತೊಡಗಿದರು. ಪ್ರಾರಂಭದಲ್ಲಿ ಬೆಳಗಾವಿ ಮತ್ತು ಧಾರವಾಡ ಜಿಲ್ಲೆಗಳಲ್ಲಷ್ಟೆ ಕಾರ್ಯಕ್ರಮ ನೀಡಿದರೂ ನಂತರ ಇಡೀ ಉತ್ತರ ಕರ್ನಾಟಕವೇ ಅವರ ಸಂಗೀತದ ಕಾರ್ಯಕ್ಷೇತ್ರ ವಾಯಿತು. ಒಮ್ಮೆ ಅಥಣಿಯ ಶ್ರೀ ಮುರುಘೇಂದ್ರ ಶಿವಯೋಗಿಗಳ ಮಠದಲ್ಲಿ ಕಾರ್ಯಕ್ರಮವನ್ನು ನೀಡಿದಾಗ ಅವರ ಹಾಡನ್ನು ಕೇಳಿ ಆನಂದಪಟ್ಟ ಜನರು ಅವರನ್ನು ಹೊಗಳತೊಡಗಿದರು. ಅದರಿಂದ ಬಾಳಪ್ಪನವರ ಗಾಯನದ ಮಹತ್ವ ಹಾಗೂ ಅವಶ್ಯಕತೆಯನ್ನರಿತ ಅಂದಿನ ಆ ಭಾಗದ ಕೃಷಿ ಇಲಾಖೆಯ ಅಧಿಕಾರಿಗಳಾದ ವಿ. ಸಿ.ಪಾವಟೆಯವರು ಬಾಳಪ್ಪನವರಿಗೆ ಕೃಷಿ ಇಲಾಖೆಯಲ್ಲಿ ಪ್ರಚಾರಕ ಎಂಬ ಹುದ್ದೆಯನ್ನು ನೀಡಿದರು. ಅಲ್ಲಿಂದ ಬಾಳಪ್ಪನವರಿಗೆ ಕೃಷಿ ವಿಷಯಗಳನ್ನು ಪ್ರಚಾರ ಮಾಡುವುದು ಕೆಲಸವಾಯಿತು.
ಬಾಳಪ್ಪನವರದು ಕಂಚಿನ ಕಂಠ. ಅವರು ಹಾಡಲು ಬರುತ್ತಾರೆಂದರೆ ಸಾವಿರಾರು ಜನರ ನೂಕುನುಗ್ಗಲುವೆ ಸರಿ. ಅವರು ಹಾಡಲು ಆರಂಭಿಸಿದರೆಂದರೆ ಅವರ ಹಾಡಿನ ಜನರು ತಾಳ ಹಾಕಲು ಪ್ರಾರಂಭಿಸುತ್ತಿದ್ದರು. ಪ್ರೇಕ್ಷಕರು ಅವರ ಗಾಯನವನ್ನು ಅನುಭವಿಸುವುದರಲ್ಲಿ ತನ್ಮಯರಾಗುತ್ತಿದ್ದರು, ಪ್ರೇಕ್ಷಕರು ಅವರ ಜನಪ್ರಿಯ ಹಾಡುಗಳಿಗೆ ಉತ್ಸಾಹದಿಂದ ‘ಭೇಷ್’, ‘ಶಹಭಾಷ್’, ‘ವಾರೆವ್ವಾ’, ಹಾಗೂ ‘ಬಲಿಭಪ್ಪರೆ’ ಎಂದು ಉದ್ಗಾರ ತೆಗೆಯುತ್ತಿದ್ದರು. ಇನ್ನೂ ಅನೇಕ ಸಲ ‘ಒನ್ಸಮೋರ್’, ಎನ್ನುವ ಬೇಡಿಕೆಗಳು ಬರುತ್ತಿದ್ದವು. ಬಾಳಪ್ಪನವರು ತಮ್ಮ ಶ್ರೀಮಂತ ಧ್ವನಿಯಿಂದ ಜನರನ್ನು ರಂಜಿಸುವ ಓರ್ವ ಅಪರೂಪದ ಜನಪದ ಗಾಯಕರಾಗಿದ್ದರು. ಅವರ ಹಾಡಿನಿಂದ ಜನರ ಮನಸ್ಸು ಅರಳುತ್ತಿತ್ತು. ಬಾಳಪ್ಪನವರ ಗಾಯನ ಅವರ ಉಸಿರಾಟದಂತೆ ಸಹಜ, ಸಲೀಸು ಮತ್ತು ಧಾರಾಕಾರವಾಗಿತ್ತು. ಯಾರಾದರೂ ‘ಇನ್ನೊಂದು ಹಾಡ್ರಿ ಬಾಳಪ್ಪಣ್ಣನವರೆ’ ಎಂದರೆ ಸಾಕು ಅವರ ಹಾಡು ಪ್ರಾರಂಭವೆ. ಅವರ ಸಂಗೀತ ರಸಗಂಗೆಯಂತಿತ್ತು. ಅದು ಮುರಗೋಡಿನ ಮಾವಿನ ಹಣ್ಣಿನಂತೆ ಬರಿ ಸಿಹಿಯಾಗಿತ್ತು. ಎಂದೂ ಹುಳಿಯಾಗಿರಲಿಲ್ಲ. ಕಪ್ಪು ಕೋಟಿನ ಬಿಳಿಯ ರುಮಾಲಿನ ಅಥವಾ ಟೋಪಿಯ ಘನಾಕೃತಿಯ ಬಾಳಪ್ಪನವರು ತಮ್ಮ ಹಾಡಿನ ಮೋಡಿಯಿಂದ ಕೇಳುಗರನ್ನು ದಂಗುಬಡಿಸುತ್ತಿದ್ದರು. ಅವರು ಎಂಥ ಸಭೆ-ಸಮಾರಂಭಗಳೆ ನಡೆಯಲಿ, ಯಾವ ಪ್ರಕಾರದ ಜನರೇ ಸೇರಲಿ ಎಲ್ಲರನ್ನೂ ತಮ್ಮ ಹಾಡುಗಳಿಂದ ರಂಜಿಸುವ ಗಾಯಕರಾಗಿದ್ದರು. ಬಾಳಪ್ಪನವರು ಸಭೆಗೆ ತಡಮಾಡಿ ಬರುತ್ತಿರಲಿಲ್ಲ. ಜನರಿಗೆ ನೋವಾಗುವಂತೆ ನಡೆದುಕೊಳ್ಳುತ್ತಿರಲಿಲ್ಲ; ಹಾಗೂ ಹಣಕ್ಕಾಗಿ ಕಿರಿಕಿರಿ ಮಾಡಿದವರಲ್ಲ. ಹೀಗಾಗಿ ಅವರು ಸಭೆಯನ್ನಲಂಕರಿಸಿದರೆ ಅವರು ಓರ್ವ ಸಭಾಭೂಷಣರಂತಿರುತ್ತಿದ್ದರು ಎನ್ನುತ್ತಾರೆ ಎಸ್. ಎಂ. ಹರದಗಟ್ಟಿಯವರು.
ಬಾಳಪ್ಪನವರು ಮಲ್ಲಿಕಾರ್ಜುನ ಮನ್ಸೂರರಂತೆ ಶಾಸ್ತ್ರೀಯ ಸಂಗೀತಗಾರರಲ್ಲದಿದ್ದರೂ ಜನಪದ ಸಂಗೀತ ಲೋಕದ ಅಪ್ರತಿಮ ಕಲಾವಿದರಾಗಿದ್ದರು. ಆದ್ದರಿಂದ ಅವರನ್ನು ‘ಉಳವೀಶ’ ಹುಲೆಪ್ಪನವರಮಠರು ‘ಜಾನಪದ ಜಾದೂಗಾರ’, ಶಂ.ಗು. ಬಿರಾದಾರರು ‘ಜಾನಪದ ಗಾರುಡಿಗ’ ಮತ್ತು ಅನ್ನದಾನ ಹಿರೇಮಠರು ‘ಜಾನಪದ ಸಂಗೀತರತ್ನ’ ಎನ್ನುತ್ತಾರೆ. ಸ್ವತಃಆಶುಕವಿಗಳಾದ ಬಾಳಪ್ಪನವರು ತಮ್ಮ ಹಾಡಿನ ಧ್ವನಿತರಂಗಗಳಲ್ಲಿ ಶಬ್ದಗಳಲ್ಲಿ ನಲಿದಾಡಿಸಬಲ್ಲ ಹಿರಿಮೆಯನ್ನು ಗಳಿಸಿದ ಜನಪದಾಚಾರ್ಯರಾಗಿದ್ದರು. ಆದ್ದರಿಂದ ಕೆ. ಆರ್. ಲಿಂಗಪ್ಪನವರು ಬಾಳಪ್ಪನವರನ್ನು “ನಾದಯೋಗಿ” ಎಂದು ಕರೆದಿದ್ದಾರೆ. ಸಂಗೀತದ ಗಂಧ ಅಥವ ಹಿನ್ನಲೆ ಇಲ್ಲದ ಗ್ರಾಮೀಣ ಕುಟುಂಬವೊಂದರಲ್ಲಿ ಜನಿಸಿದರೂ ಬಾಳಪ್ಪನವರು ಜನಪದ ಸಂಗೀತದ ಬಗ್ಗೆ ಅಪಾರವಾದ ಜ್ಞಾನ, ಶ್ರದ್ಧೆ, ಗೌರವ ಮತ್ತು ಆಸಕ್ತಿಯನ್ನು ಬೆಳೆಸಿಕೊಂಡಿದ್ದರು. ಆದ್ದರಿಂದ ಅವರನ್ನು ‘ಜಾನಪದ ಹೆಬ್ಬೊತ್ತಿಗೆ’ ಎಂದು ಎಸ್. ಎಂ. ಹರದಗಟ್ಟಿಯವರು ಕರೆದರೆ, ಅನೇಕರು ‘ಜಾನಪದ ವಿಶ್ವಲೋಕ’ ಎಂದಿದ್ದಾರೆ. ಬಾಳಪ್ಪನವರು ಹಳ್ಳಿಯಲ್ಲಿ ಜನಿಸಿದ್ದರಿಂದ ಹಳ್ಳಿಗರ (ಜನಪದರ) ಜೀವನವನ್ನು ಬಹು ಹತ್ತಿರದಿಂದ ಬಲ್ಲವರಾಗಿದ್ದರು. ಆದ್ದರಿಂದಲೇ ಅವರೊಬ್ಬ ಶುದ್ದ ಹಳ್ಳಿಗರಂತೆ ಕಾಣಿಸುತ್ತಿದ್ದರು. ಈ ದಿಸೆಯಲ್ಲಿ ಸ. ಸ. ಮಾಳವಾಡರು ಬಾಳಪ್ಪನವರು “ಗ್ರಾಮೀಣ ಸಂಪ್ರದಾಯದ ಪ್ರತೀಕವೆಂದು ಕರೆದಿದ್ದು ಅರ್ಥಪೂರ್ಣವೇ ಸರಿ. ಬಾಳಪ್ಪನವರ ಗಾಯನವೆಂದರೆ, ಅದು ಮನರಂಜನೆಯೆ ಸರಿ. ಅದು ಶುದ್ಧ ಜನಪದ ಸಂಗೀತವಾಗಿತ್ತು. ಅದರಲ್ಲಿ ಜನಪದದ ಇತರ ವಿಷಯಗಳಾದ ಗಾದೆ, ಒಡಪು, ದೃಷ್ಟಾಂತ ಮತ್ತು ಲಘು-ಹಾಸ್ಯದಂತಿರುವ ಜೋಕುಗಳ ಮಾತುಗಳು ಸಹಜವಾಗಿ ಎದ್ದು ಕಾಣಿಸುತ್ತಿದ್ದವು. ಅವರ ಗಾಯನ ಕೆಲವೊಮ್ಮೆ ಮಾತಾಗುತ್ತಿತ್ತು. ಮಾತೆ ಕೆಲವೊಮ್ಮೆ ಗಾಯನವೇನೊ ಎಂಬಂತೆ ಭಾಸವಾಗುತ್ತಿತ್ತು. ಆದರೆ ಹಾಡೆ ಇರಲಿ, ಮಾತೆ ನಡುನಡುವೆ ಬರಲಿ, ಬಾಳಪ್ಪನವರನ್ನು ಕೇಳುಗರನ್ನುಮಂತ್ರ-ಮುಗ್ಧರನ್ನಾಗಿಸುವ ಪರಿ ರೋಚಕವಾಗಿತ್ತು. ಅದರಿಂದಾಗಿಯೆ ಬಾಳಪ್ಪನವರನ್ನು ‘ಮಾತಿನ ಮೋಡಿಗಾರ’ ಎಂದು ಕರೆದಿದ್ದಾರೆ. ಶಂಗು ಬಿರಾದರ ಅವರ ಪ್ರಕಾರ:
“ಇವರ ಹಾಡಿನಂತೆಯೆ ಮಾತುಗಳು ಸಕ್ಕರೆಯ ಸಕ್ಕರೆ ಇವರ ಹಾಡಿನ ಮೋಡಿಗೆ ತಲೆತೂಗುವಂಥ ಮಾತಿನ ರೀತಿಗೆ ಮರುಳಾಗದವರಿಲ್ಲ.”
‘ಉಳುವೀಶ’ ಹುಲಿಪ್ಪನವರಮಠರು ಕೆಳಗಿನಂತೆ ಹೇಳಿದ್ದಾರೆ:
“ಜನಪದ ಸಾಹಿತ್ಯದ ಬಗೆಗೆ ಉಪನ್ಯಾಸ ನೀಡುವವರಿದ್ದಾರೆ, ಹಾಡುವವರಿದ್ದಾರೆ, ಇನ್ನೂ ಏನೇನೊ ಮಾಡುವವರಿದ್ದಾರೆ. ಆದರೆ ಬಾಳಪ್ಪನವರೊಬ್ಬರೆ ಇದನ್ನೆಲ್ಲಾ ಮಾಡುತ್ತಾರೆ. ಹಾಡಿ ಮಾತಾಡುತ್ತಾರೆ. ಹಾಡಿ ಮಾತಾಡಿ, ಮಾತಾಡಿ ಹಾಡಿ, ಜನಪದ ಸಾಹಿತ್ಯದ ಸಂಪೂರ್ಣ ಚಿತ್ರಣ ಕೊಡುವ ಮೇಧಾವಿಯಾಗಿದ್ದಾರೆ. ಒಂದು ಮಾತಿನಲ್ಲಿ ಹೇಳಬಹುದಾದರೆ ಜನಪದ ಸಾಹಿತ್ಯದ ಕೋಶವೆ ಅವರು. ಬಾಳಪ್ಪನವರಿಗೆ ಜನಪದ ಸಾಹಿತ್ಯ ಪ್ರಸಾರವೆ ಒಂದು ತಪಸ್ಸಾಗಿದೆ. ಕೂತಲ್ಲಿ, ನಿಂತಲ್ಲಿ, ಉಣುವಲ್ಲಿ, ಕೂಡುವಲ್ಲಿ, ತೊಡುವಲ್ಲಿ, ಕೊಡುವಲ್ಲಿ, ಎಲ್ಲೆಂದರಲ್ಲಿ ಬಾಳಪ್ಪನವರ ಮಾತು ಸಾಗಿರುತ್ತದೆ.”
ಒಂದರ್ಥದಲ್ಲಿಬಾಳಪ್ಪನವರ ಜೀವನವೆ ಜನಪದ ಸಂಗೀತವಾಗಿತ್ತು. ಅವರು ಜನಪದ ಗೀತೆಗಳಾದ ಹಂತಿ, ಲಾವಣಿ, ಕೆಲಸದ ಪದಗಳು, ಗರತಿಯ ಹಾಡು, ಕಥನ ಕಾವ್ಯ, ದಾಸರ ಪದ, ಸರ್ವಜ್ಞನ, ಶರಣರ ಹಾಗೂ ಶಿವಯೋಗಿಗಳ ವಚನಗಳ, ಅನುಭವ ಪದಗಳಲ್ಲದೆ, ಆಧುನಿಕ ಕವಿಗಳಾದ ಕುವೆಂಪು, ಅಂಬಿಕಾತನಯ ದತ್ತ, ಆನಂದಕಂದ ಮುಂತಾದವರ ಭಾವಗೀತೆ ಮತ್ತು ಭಕ್ತಿಗೀತೆಗಳನ್ನು ಜನಪದ ಶೈಲಿಯಲ್ಲಿ ಹಾಡುತ್ತಿದ್ದುದು ವೈಶಿಷ್ಟ್ಯಪೂರ್ಣವಾಗಿತ್ತು. ಅಷ್ಟೇ ಅಲ್ಲದೆ ಹಿಂದಿ, ಉರ್ದು ಹಾಗೂ ಮರಾಠಿ ಭಾಷೆಯ ಭಜನೆ, ದೋಹಾ, ಅಬಂಗ ಮತ್ತು ರಂಗಗೀತೆಗಳನ್ನು ಆಕರ್ಷಕವಾಗಿ ಹಾಡುತ್ತಿದ್ದರು. ಅವರು ಹಾಡುತ್ತಿದ್ದ ಹಾಡುಗಳಲ್ಲಿ ‘ಇನ್ನು ಯಾಕ ಬರಲಿಲ್ಲವ್ವಾ’ ‘ಹಿಂದೂಸ್ಥಾನಕ ಎಂಥವಬೇಕು’ ‘ಮೊದಲು ಮಾನವನಾಗು’ ‘ವಿಶ್ವ ಚೇತನ’, ಬಾರಿಸು ಕನ್ನಡ ಡಿಂಡಿಮವಾ’ ‘ನಾ ಸಂತಿಗಿ ಹೋಗಿದ್ನಿ ಆಕಿ ತಂದಿದ್ದಳೋ ಬೆಣ್ಣೆ’ ಮತ್ತು ‘ಜ್ಯೋತಿ ಬೆಳಗುತಿದೆ’ ಪ್ರಮುಖವಾ ಗಿವೆ. ಅವರು ಕುವೆಂಪು, ಅಂಬಿಕಾತನಯದತ್ತ, ಆನಂದಕಂದ-ಹೀಗೆ ಯಾವುದೇ ಕವಿಗಳ ಹಾಡಿರಲಿ ಅವರು ಹಾಡುಗಳನ್ನು ಹಾಡುವಾಗ ಪ್ರೇಕ್ಷಕರ ಮನಸ್ಸಿನಲ್ಲಿ ತಃಕವಿಗಳೇ ಹಾಡುತ್ತಿದ್ದಾರೇನೊ ಎಂಬಂತೆ ಭಾಸವಾಗುತ್ತಿತ್ತು. ಆದರೆ ಗಾಯಕ ಬಾಳಪ್ಪನವರ ವಿಶಿಷ್ಟ ಶೈಲಿಯ ಛಾಯೆ ಆ ಹಾಡುಗಳಲ್ಲಿ ಇರುತ್ತಿತ್ತು. ಬಾಳಪ್ಪನವರು ಬೇಂದ್ರೆಯವರ “ಇನ್ನೂ ಯಾಕ ಬರಲಿಲ್ಲವ್ವಾ ಹುಬ್ಬಳ್ಳಿಯಂವಾ ವಾರದಾಗ ಮೂರು ಸರತಿ ಬಂದು ಹೋಗಾಂವ” ಗೀತೆ ಹಾಡಲು ತೊಡಗಿದರೆಂದರೆ, ಅದೆ ಬೇಂದ್ರೆಯವರು ಹಾಡಲು ನಿಂತಿದ್ದಾರೇನೋ ಎಂಬ ಭಾವನೆ ಕೇಳುಗರಲ್ಲಿ ಮೂಡುತ್ತಿತ್ತು.
ಬಾಳಪ್ಪನವರು ಕೇವಲ ಗಾಯಕರಷ್ಟೇ ಆಗಿರಲಿಲ್ಲ, ಅವರು ಸ್ವತಃ: ಕವಿಗಳಾಗಿದ್ದರು. ಅವರು ಹಾಡುಗಳನ್ನು ಸಂದರ್ಭಕ್ಕನುಗುಣವಾಗಿ ರಚಿಸಿ ಸಭೆ-ಸಮಾರಂಭಗಳಲ್ಲಿ ಹಾಡಿ ಜನಮನವನ್ನು ತಣಿಸುತ್ತಿದ್ದರು. ಅವರ ಹಾಡುಗಳು ಕೇವಲ ಮನರಂಜನೆಯ ಹಾಡುಗಳಾಗಿರಲಿಲ್ಲ. ಅವು ಸಮಾಕಾಲೀನ ಬದುಕಿನ ಸಮಸ್ಯೆಗಳಿಗೆ ಕನ್ನಡಿಯನ್ನು ಹಿಡಿದಂತೆ ಇರುತ್ತಿದ್ದವು. ಬಾಳಪ್ಪನವರ ಹಾಡುಗಳು ಮುಖ್ಯವಾಗಿ ಕುಟುಂಬ ಯೋಜನೆ, ಕೃಷಿ, ಶಿಕ್ಷಣ, ಕಲೆ ಮತ್ತು ದೇಶಸೇವೆ ಇತ್ಯಾದಿ ವಿಷಯಗಳ ಮೇಲೆ ಬೆಳಕನ್ನು ಚೆಲ್ಲುತ್ತವೆ. ಅವು ನೀತಿಪಾಠ ಅಥವಾ ಉಪದೇಶಗಳಂತಿದ್ದು ಬಾಳಪ್ಪನವರ ಜೀವನ, ಸಂಗೀತ ಸಾಧನೆ ಮತ್ತು ಸಂದೇಶವನ್ನು ಪ್ರತಿಬಿಂಬಿಸುತ್ತವೆ. ಅವರ ಸ್ವರಚಿತ ಕವನಗಳಲ್ಲಿ ‘ಕಾಂಪೋಸ್ಟ್ ಗೊಬ್ಬರ’ ‘ಹಿಂಗಾರಿ ಪೈರ ನೋಡ’, ರಾಸಾಯನಿಕ ಗೊಬ್ಬರ’, ‘ಅಡುಗೆ ವಿಧಾನ’, ‘ಕಂಬಳಿ’, ‘ಕಲಾಸಾಗರ’, ಆಧುನಿಕತೆ’ ಜನಪ್ರಿಯವಾಗಿದ್ದವು. ಆ ಹಾಡುಗಳನ್ನು ನಾವು ಅವರ ದಿನಚರಿಗಳಲ್ಲಿ ಕಾಣಬಹದಾಗಿದೆಯಲ್ಲದೆ, ಅವರು ತಮ್ಮ ಬಾಳ ದಿನಗಳಲ್ಲಿ ಹೊರತಂದ ‘ವಿಕಾಸ ಗೀತೆಗಳು’ ಮತ್ತು ‘ಭಕ್ತಿ ಗೀತೆಗಳು’ ಎಂಬ ಕವನಸಂಕಲಗಳನ್ನೂ ನೋಡಬಹುದು. ಅವರ ‘ಆಧುನಿಕತೆ’ ಎಂಬ ಹಾಡು ಆಧುನಿಕ ಯುಗದಲ್ಲಿ ಮಾನವನ ಜೀವನ ಎಷ್ಟು ಸಂಕೀರ್ಣಮಯ ಎನ್ನುವುದನ್ನು ಎತ್ತಿತೋರಿಸುತ್ತದೆ.
ಆದರ ಮಂತ್ರಿಯ ಅಳಿಯನಾಗಬೇಕು
ಶಿಕ್ಷಣ ಪಡೆಯಬೇಕೆಂದರೆ ಹಿಂದುಳಿದ
ವರ್ಗಕ್ಕೆ ಸೇರಬೇಕು
ಕಾರಿನ ಪ್ರವಾಸ ಮಾಡಬೇಕೆಂದರೆ
ಖಾದಿ ಧರಿಸಬೇಕು
ಸಾಹಿತಿಯಾಗಬೇಕೆಂದರ
ಜಠಾಧಾರಿಯಾಗಬೇಕು.
ರೊಕ್ಕ ಸಾಲದವನು ವರ್ಗಾ ವರ್ಗಿ
ಆಫೀಸಿನ್ಯಾಗ ನೌಕರನಿರಬೇಕು.
ಮನಿ ಮಂದಿ ಸುಧಾರಣೆಯಾಗಬೇಕಾದರ
ನಗರ ಸಭಾ ಸದಸ್ಯನಾಗಬೇಕು
ಹೆಂಡಿರು ಮಕ್ಕಳ ಸುಖ ಬಯಸುವವ
ವಿಮಾ ಇಳಿಸಬೇಕು
ಬಾಳಪ್ಪನವರು ಈ ಕವನವನ್ನು ದಿನಾಂಕ ೨೯.೯.೨೯೫೫ರಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯದ ‘ಯುವಜನೋತ್ಸವ’ ದಲ್ಲಿ ತರುಣರಿಗೆ ಹಾಡಲು ಕಲಿಸಿದ್ದಾರೆ. ಹಾಗೂ ಇದನ್ನು ಕೇಳಿದ ಅಂದಿನ ಶ್ರೋತೃಗಳು ಅವರನ್ನು ಬಹಳ ಮೆಚ್ಚಿದರೆಂದು ಅವರು ತಮ್ಮ ದಿನಚರಿಯಲ್ಲಿ ದಾಖಲಿಸಿದ್ದಾರೆ.
ಬಾಳಪ್ಪನವರ ಸ್ವರಚಿತ ಕವನಗಳು ಅವರ ವಾಸ್ತವಿಕ ಜೀವನದ ಸಹಿ-ಕಹಿ ಅನುಭವಗಳನ್ನು ಪ್ರತಿನಿಧಿಸುತ್ತವೆ. ಅವು ಅವರ ಶಿಸ್ತಿನ ಜೀವನವನ್ನು, ಕಷ್ಟದ ದುಡಿಮೆಯನ್ನು, ಕರ್ತವ್ಯ ಶೀಲತೆಯನ್ನು, ಸಂಗೀತ ಸಾಧನೆಯನ್ನು ಮತ್ತು ದೇಶ ಸೇವೆಯನ್ನು ತೋರಿಸುತ್ತವೆ.
ಬಾಳಪ್ಪನವರು ಓರ್ವ ಅಪರೂಪದ ಹಳ್ಳಿಯ ಜನಪದ ಗಾಯಕರು. ಅವರು ಆಂಗ್ಲ ಕವಿ ವಿಲಿಯಂ ವರ್ಡ್ಸವರ್ಥನ ಹಾಗೆ ಹಳ್ಳಿಗರಿಗೆ ತೀರ ಹತ್ತಿರದವರಾಗಿದ್ದರು. ಸರಳರು, ಸಂಪನ್ನರು ಮತ್ತು ಶುದ್ಧ ಚಾರಿತ್ರ್ಯವುಳ್ಳವರಾದ ಬಾಳಪ್ಪನವರು ತಮ್ಮ ಗಾಯನವನ್ನು ಸಮಾಜ ಸೇವೆಗಾಗಿ ಮುಡುಪಾಗಿಟ್ಟವರು. ಜನರ ಮನರಂಜನೆಗಾಗಿಯೆ ಆಗಲಿ ಇಲ್ಲವೆ ಅವರಿಗೆ ಅರಿವನ್ನುಂಟು ಮಾಡಲಿಕ್ಕಾಗಲಿ ಅವರು ತ್ಯಾಗ ಮಾಡಿದ್ದಾರೆ. ಅವರು ಹಾಡ ಹಾಡಲು ಯಾರಾದರೂ ಕರೆದರೆ ಎಂದೂ ವಾಹನ(ಕಾರು) ತರಲಿಕ್ಕೆ ಹೇಳಿದವರಲ್ಲ. ಇಲ್ಲವೆ ಹಾಡಿದ ನಂತರ ‘ಇಷ್ಟೆ ಹಣ ಕೊಡ್ರಿ’ ಎಂದು ಕೇಳಿದವರಲ್ಲ. ಹಾಡಿನ ನಂತರ ‘ಆಡಿನ ಮರಿ ಕೊಟ್ಟರೆ ಬಗಲಲ್ಲಿ, ಆನೆಯನ್ನು ಕೊಟ್ಟರೆ ಅಂಬಾರಯಲ್ಲಿ. ಏನೂ ಕೊಡದಿದ್ದರೆ ಬರಿಗೈಯಲ್ಲಿ ಹೊರಡುವ’ ಉದಾರಿ ಸೇವಾ ಮನೋವೃತ್ತಿಯವರಾಗಿದ್ದರು. ಸಭೆಯಲ್ಲೆಂದೂ ಅಸಂಗತ ವಾತಾವರಣವನ್ನುಂಟು ಮಾಡದ ಅವರು ಯಾವಾಗಲೂ ಸಭೆಯನ್ನು ನೋಡಿ ಹಾಡುತ್ತಿದ್ದರು. ಪ್ರೇಕ್ಷಕರ ಆಸಕ್ತಿ , ವೇಳೆ, ಸ್ಥಳ ಮತ್ತು ಅಭಿರುಚಿಗೆ ತಕ್ಕಂತೆ ಹಾಡುತ್ತಿದ್ದರು. ಹೀಗಾಗಿ ಭಾಳಪ್ಪನವರು ನಮ್ಮ ನಾಡಿನ ಪ್ರತಿಯೊಂದು ಹಳ್ಳಿಗಳಿಂದ ಆಹ್ವಾನಿಸಲ್ಪಟ್ಟಿದ್ದಾರೆ. ಅವರು ಹೋಗದ ಹಳ್ಳಿಯೇ ಇಲ್ಲ.
ಬಾಳಪ್ಪನವರೊಬ್ಬ ಹಳ್ಳಿಯ ಗಾಯಕರೆಂದರೆ ಅವರು ಪೇಟೆ-ಪಟ್ಟಣಗಳಲ್ಲಿ ಹಾಡಿಲ್ಲವೆಂದಲ್ಲ. ಅವರು ಭಾರತ ದೇಶದ ಪ್ರಮುಖ ಪಟ್ಟಣಗಳಲ್ಲಿ ಸಂಗೀತ ಕಛೇರಿಯನ್ನು ನಡೆಸಿದ್ದಾರೆ, ಅವರು ಹಿಂದೂಸ್ಥಾನವನ್ನೆಲ್ಲ ಸುತ್ತಾಡಿ ಅವರ ಕಾಲದ ಪ್ರಮುಖ ವ್ಯಕ್ತಿಗಳಾದ ರಾಷ್ಟ್ರಪತಿ ಡಾ. ರಾಜೇಂದ್ರ ಪ್ರಸಾದ, ಝಕೀರ ಹುಸೇನ್ ಮತ್ತು ಬಿ. ಡಿ. ಜತ್ತಿ. ಪ್ರಧಾನಿಗಳಾದ ಜವಹರಲಾಲ ನೆಹರು ಮತ್ತು ಇಂದಿರಾ ಗಾಂಧಿ, ಮುಖ್ಯ ಮಂತ್ರಿಗಳಾಗಿದ್ದ ಎಸ್. ನಿಜಲಿಂಗಪ್ಪ, ವೀರೇಂದ್ರ ಪಾಟೀಲ, ಇನ್ನೂ ಹಲವಾರು ಗಣ್ಯರ ಮುಂದೆ ಕಾರ್ಯಕ್ರಮಗಳನ್ನು ನೀಡಿದ್ದಾರೆ. ಬಾಳಪ್ಪನವರಿಗೆ ಹೋದಲ್ಲೆಲ್ಲಾ ತಾವು ಯಾರ ಮುಂದೆ ಕಾರ್ಯಕ್ರಮವನ್ನು ನಡೆಸಿದ್ದಾರೆ ಎಂಬುದನ್ನು ಹೇಳದಿದ್ದರೆ ಅವರೆಗೆ ಸಮಾಧನವೆ ಆಗುತ್ತಿರಲಿಲ್ಲ. ಕರ್ನಾಟಕ ಸುತ್ತಾಡುವಾಗ ಜನರಿಗೆ ಅವರು “ಕರ್ನಾಟಕದ ಇಲ್ಲ ಮುಖ್ಯಮಂತ್ರಿಗಳೂ ನನ್ನ ಗಾಯನ ಕೇಳ್ಯಾರ್ರಿ” ಎಂದು ಹೇಳುತ್ತಿದ್ದರು.
ಬಾಳಪ್ಪನವರು ಕೇವಲ ಕನ್ನಡಜಾನಪದ ಗೀತೆಗಳನ್ನಷ್ಟೆ ಹಾಡುತ್ತಿರಲಿಲ್ಲ. ಅವರು ಮರಾಠಿ ರಂಗಗೀತೆಗಳನ್ನು ಮತ್ತು ಅಭಂಗಗಳನ್ನು ಹಾಡುತ್ತಿದ್ದರು. ಅವರು ಹಿಂದಿ ಭಜನೆಗಳನ್ನೂ ಹಾಡುತ್ತಿದ್ದರು. ಹೀಗೆ ದೇಶದ ತುಂಬೆಲ್ಲ ಅನೇಕ ಭಾಷೆಗಳಲ್ಲಿ ಹಾಡಿದ ಬಾಳಪ್ಪನವರು ಸಂಗೀತಕ್ಕೆ ಬಾಷೆ ಅಡ್ಡ ಬರುವುದಿಲ್ಲ ಎಂಬುದನ್ನು ತೋರಿಸಿದ್ದಾರೆ. ದೇಶದ ತುಂಬೆಲ್ಲ ಹಾಡಿ ಅವರು ಒಂದರ್ಥದಲ್ಲಿ ಭಾವ್ಯೆಕ್ಯದ ಕೊಂಡಿಯಾಗಿದ್ದರು. ಆದ್ದರಿಂದಲೇ ‘ಶ್ರೀ ಶ’ ರವರು, ಬಾಳಪ್ಪನವರು ‘ಹಾಡು ಹರಿಯಲಿ ಮತ್ಸರ ಅಳಿಯಲಿ” ಎಂಬುದನ್ನು ತಮ್ಮ ಆದರ್ಶವನ್ನಾಗಿರಿಸಿಕೊಂಡಿದ್ದರು ಎಂದಿದ್ದಾರೆ. ಬಾಳಪ್ಪನವರು ಭಾಗವಹಿಸಿದ ಸಭೆ-ಸಮಾರಂಭಗಳಿಗೆ ಲೆಕ್ಕವಿಲ್ಲ. ಹಳ್ಳಿಗಳಿಂದ ದಿಲ್ಲಿಯವರೆಗೆ ಹಾಡಿದ ಅವರು ಆಧುನಿಕ ಭಾರತ ಕಂಡ ಜನಪದ ಆಚಾರ್ಯರೆ ಸರಿ. ಅಂತೆಯೆ ಅವರ ಹಾಡುಗಳನ್ನು ಅನೇಕ ಗಣ್ಯ ವ್ಯಕ್ತಿಗಳು, ಆಕಾಶ ವಾಣಿಗಳು ಮತ್ತು ಸಂಘ-ಸಂಸ್ಥೆಗಳು ಧ್ವನಿ ಸುರಳಿ ಮಾಡಿದ್ದಾರೆ.
ಬಾಳಪ್ಪನವರು ಜಾತ್ಯಾತೀತ ವ್ಯಕ್ತಿಗಳಾಗಿದ್ದರು. ಅವರು ಯಾವ ಜಾತಿ ಧರ್ಮ, ವೇಷ-ಭಾಷೆ, ಪಂಗಡ ಇತ್ಯಾದಿಗಳಿಗೆ ಅಂಟಿಕೊಂಡವರಲ್ಲ. ಯಾರೆ ಕರೆಯಲಿ, ಅಲ್ಲಿಗೆ ಹೋಗಿ, ಹಾಡು ಹಾಡಿ, ಜನರ’ ಮನಸ್ಸನ್ನು ರಂಜಿಸಿದರು. ಅವರ ಸಂದೇಶ ಘನವಾಗಿತ್ತು.
“ಹಾಡು ಹರಿಯಲಿ ಮತ್ಸರ ಅಳಿಯಲಿ ನೀತಿ-ಧರ್ಮ ನಾಶವಾಗದಿರಲಿ ಹಾಡನ್ನ ಹರವ್ರಿ ಮದಾ ಬಿಟ್ಟ ಬಿಡ್ರಿ” ಇದು ಅವರ ಬಾಳಿನ ಸಂದೇಶವಾಗಿದೆ.
ಆದ್ದರಿಂದಲೇ ಅವರ ಹಾಡುಗಳು ಎಲ್ಲರಿಗೂ ಹಿಡಿಸುತ್ತಿದ್ದವು. ಅವರ ಹಾಡುಗಳು ಮಾನವನ ಬದುಕಿಗೆ ಬೇಕಾದ ಸಂದೇಶವನ್ನು ತುಂಬಿಕೊಂಡಿದ್ದರಿಂದ ಅವು ಅಜರಾಮರವಾಗಿವೆ. ಅವರ ಅಭಿಮಾನಿ ಡಾ. ಸಂಗಮೇಶ ಸವದತ್ತಿ ಮಠರು ‘ಜೋಳ ಇರುವವರೆಗೂ ಅವರ ಹಾಡು ಉಳಿಯುತ್ತವೆ’ ಎಂದಿದ್ದಾರೆ.
ಬಾಳಪ್ಪನವರ ದೇಶಸೇವೆಯು ಶ್ಲಾಘನೀಯವಾಗಿದೆ. ಅವರು ಮೊದಲು ಕೃಷಿ ಇಲಾಖೆಗೆ ಸೇರಿದಾಗ ಕೃಷಿ ಪ್ರಚಾರಕ ಗೀತೆಗಳನ್ನು ಹಾಡುವುದಲ್ಲದೆ, ಸ್ವಾತಂತ್ರ್ಯ ಚಳುವಳಿಗಾಗಿ ದೇಶಭಕ್ತಿ ಗೀತೆಗಳನ್ನು ಹಾಡಿ ಹೋರಾಟಗಾರರಿಗೆ ಸ್ಫೂರ್ತಿಯನ್ನು ನೀಡಿದ್ದಾರೆ. ಬಂಗಾಲದಲ್ಲಿ ರವೀಂದ್ರರು, ಮಹಾರಾಷ್ಟ್ರದಲ್ಲಿ ತಿಲಕರು ಮಾಡಿದ ಕೆಲಸವನ್ನು ಅವರು ಕರ್ನಾಟಕದಲ್ಲಿ ಮಾಡಿದ್ದಾರೆ. ನಂತರ ಸಮುದಾ ಶಿಕ್ಷಣವನ್ನು ನೀಡಿದ್ದಾರೆ. ೧೯೬೦ ಮತ್ತು ೧೯೭೦ರ ದಶಕಗಳಲ್ಲಿ ಭಾರತದ ಮೇಲೆ ಚೀನಾ ಹಾಗೂ ಪಾಕಿಸ್ಥಾನ ದಾಳಿ ಮಾಡಿದಾಗ ಭಾರತೀಯ ಸೈನಿಕರು ಅವರನ್ನು ಸೋಲಿಸುವಂತೆ ಹಾಡಿ ಸ್ಫೂರ್ತಿ ನೀಡಿದ್ದಾರೆ. ಅಷ್ಟೇ ಅಲ್ಲದೆ, ‘ರಾಷ್ಟ್ರೀಯ ರಕ್ಷಣಾ ನಿಧಿಗೆ’ ತಾವು ಪಡೆದ ರಜತ-ಚಿನ್ನದ ಪದಕಗಳನ್ನು ಅರ್ಪಿಸಿದ್ದಾರೆ.
ಬಾಳಪ್ಪನವರ ಹಾಡೆಂದರೆ ಮಲಗಿದವರೂ ಸಹ ಎದ್ದು ಕೇಳಬೇಕು. ಅವರಿಗೆ ಹಾಡಲು ಬೇಸರವಾಗುತ್ತಿರಲಿಲ್ಲ. ಆದ್ದರಿಂದ ಖ್ಯಾತ ಅಂಕಣಕಾರ ಎಚ್ಚೆಸ್ಕೆಯವರು ಬಾಳಪ್ಪನವರು ಹಾಡುವುದಷ್ಟೇ ಸಂಗೀತವಲ್ಲ, ಅವರ ಜೀವನವೇ ಸಂಗೀತವೆನ್ನುತ್ತಾರೆ. ಬಾಳಪ್ಪನವರಿಗೆ ಮಾತೆಂಬುದು ಜೋತಿರ್ಲಿಂಗ, ಅವರ ಹಾಡು ಆ ಮಾತಿನ ಅಂತರಂಗವನ್ನೆ ತೆಗೆದು ತೋರಿಸಬಲ್ಲದು. ಮಾತಿನ ಕಾ.ಕಾ., ಜಾನಪದ ಜೀವಬಳ್ಳಿ, ಸಭಾಭೂಷಣ, ಜಾನಪದ ಸಂಗೀತ ರತ್ನ, ಸಾವಿರ ಹಾಡಿನ ಸರದಾರವೆಂದೆಲ್ಲ ಕರೆಸಿಕೊಂಡ ಬಾಳಪ್ಪನವರು ನಿಂತಲ್ಲಿ ಮಾತು, ನಡೆದಲ್ಲಿ ಸಂಗೀತ, ನುಡಿಯಲ್ಲಿ ನಗೆ ಮಿಂಚು ಬೀರುತ್ತಿದ್ದರು. ಅವರ ಶರೀರವೆ ಸಂಗೀತದಿಂದ ಸೃಷ್ಟಿಯಾಗಿದೆಯೇನೊ ಎಂಬ ಭ್ರಮೆ ಭರಿಸುವ ಭಾವ ಭಂಗಿ, ನಾದ ತರಂಗ ಸದಾ ಕಾಣಿಸುತ್ತಿತ್ತು.
ಆಕಾಶವಾಣಿಯ ಗಾಯಕರು ಆಗಿದ್ದ ಬಾಳಪ್ಪನವರು ಎತ್ತರದ ನಿಲವು, ಸ್ಥೂಲ ಕಾಯ, ತುಂಬು ಕೆನ್ನೆ, ಎದ್ದು ಕಾಣುವ ಮೂಗು ಮತ್ತು ಮುಖವನ್ನು ಹೊಂದಿದ್ದರು. ಕನಸುಗಾರ ಬಾಳಪ್ಪನವರ ಉಡುಗೆ ತೊಡುಗೆಗಳು ಬಹಳ ಶ್ರೀಮಂತಿಕೆಯವಾಗಿದ್ದವು. ತಲೆಯ ಮೇಲೆ ರುಮಾಲು, ಮೈಮೇಲೆ ನಿಲುವಂಗಿ, ಮೇಲೊಂದು ಕರಿ ಕೋಟು, ಭಳಿ ದೋತರ ಮತ್ತು ಕಾಲದಲ್ಲಿ ಬುರುಕಿ ಚಪ್ಪಲಿಗಳು ಅವರನ್ನು ಅಲಂಕರಿಸುತ್ತಿದ್ದವು. ಅವರ ಆಕಾರ ಜನಪದರಲ್ಲಿ ಅದ್ದಿ ತೆಗೆದ “ಮಣ್ಣಿನ ಮಗ” ನಂತಿತ್ತು. ನಮ್ಮದು, ನಮ್ಮ ನಾಡು, ನಮ್ಮವರು, ನಮ್ಮ ದೇಶ, ನಮ್ಮ ಮಾನವಕುಲ ಎಂಬ ಅವರ ಮಾನವೀಯತೆ, ಮತ್ತು ದೇಶಾಭಿಮಾನ ಮೆಚಗಚುವಂತಹವು. ಅಂಥ ಕಲಾವಿದನಿಗೆ ಧಾರವಾಡದ ಅಭಿಮಾನಿಗಳ ಪ್ರಾರ್ಥನೆ ಕೆಳಗಿನದಾಗಿತ್ತು.
ಬಾಳಪ್ಪ ! ನೂರು ವರುಷ ಬಾಳಪ್ಪ !
ವರುಷ ವರುಷ ಹಾಡಲಿಕ್ಕೆ ಬಾರಪ್ಪ
ಹಳ್ಳಿಯಲ್ಲಿ ಜನಿಸಿ ಹಳ್ಳಿಗರಲ್ಲಿ ಒಂದಾಗಿ ಬಾಳಿ-ಬೆಳೆದು ನಾಡಾಡಿಗಳ ಆಡುನುಡಿಗಳನ್ನೆ ಸಂಗೀತದಲ್ಲಿ ಸಂಯೋಜಿಸಿ ಆಡಿ-ಹಾಡಿ ಬಾಳಪ್ಪನವರು ಜನಮನವನ್ನು ರಂಜಿಸಿದ್ದಾರೆ. ಅವರನ್ನು ನಿಕಟವಾಗಿ ಕಂಡ ಮುರಗೋಡಿನ ಸಹಾಯಕ ನಿರ್ದೇಶಕರಾಗಿದ್ದ ಪ್ರಹ್ಲಾದ ಪಾರ್ವತಿ ಕೆಳಗಿನಂತೆ ಬರೆಯುತ್ತಾರೆ: ಜನಪದ ಬದುಕಿನಿಂದ, ಆ ಬದುಕಿನ ಸಾಹಿತ್ಯದಿಂದ ಸ್ಫೂರ್ತಿ-ಪ್ರೇರಣೆ ಪಡೆದು ೬೦ ವರ್ಷಗಳ ಕಾಲ ಜನಪದ ಹಾಡುಗಳನ್ನೆ ತಮ್ಮ ಉಸಿರಾಗಿಸಿಕೊಂಡಿರುವ ಬಾಳಪ್ಪನವರು ಜನಪದರೊಡನೆ ಬದುಕನ್ನು ಬೆಸೆದುಕೊಂಡಿದ್ದಾರೆ. ಸಂಗೀತದ ಒಡನಾಡಿಗಳಾಗಿದ್ದಾರೆ. ಗ್ರಾಮೀಣ ಜನತೆಯ ಅಂತರಂಗದ ಮುಗ್ಧ ಅಭಿವ್ಯಕ್ತಿಯ ಹಾಡುಗಳನ್ನು ತಮ್ಮ ಕಂಠಸಿರಿಯಲ್ಲಿರಿಸಿಕೊಂಡು ಭಾರತದ ಉದ್ದಗಲಕ್ಕೂ ಸಂಚರಿಸಿ ಗಾನಗಂಗೆ ಹರಿಸಿದ್ದಾರೆ.- ಸಾಂಸ್ಕೃತಿಕ ರಾಯಭಾರಿಯಾಗಿದ್ದಾರೆ”.
ಹಾಡುಗಳ ಅರ್ಥವನ್ನು ಬಿಡಿಬಿಡಿಯಾಗಿಸಿ ಮಧುರರಾಗ ಬೆರೆಸಿ ರಸಿಕರ ಮನದಾಳದಲ್ಲಿ ತೂರಿ ಅವರ ಕಣ್ಮನಕ್ಕೆ ಬಾಳಪ್ಪನವರು ಮಾಯಾಲೋಕ ನಿರ್ಮಿಸುತ್ತಿದ್ದರು. ಪ್ರೀತಿ, ಪ್ರಣಯ, ದುಖಃ-ದುಮ್ಮಾನ ಗಾತೆಗಳನ್ನು ಜನಪದ ಭಾವನೆಗಳೊಂದಿಗೆ ಸೆರೆಹಿಡಿದು ಬಾಳಪ್ಪನವರು ಭಾವುಕರಾಗಿ ಹಾಡುತ್ತಿದ್ದರು. ಜೊತೆಗೆ ಉತ್ತರ ಕರ್ನಾಟಕದ ಗಂಡು ಭಾಷೆ ಅವರ ಗಾಯನದಲ್ಲಿ ನರ್ತನ ಮಾಡುತ್ತಿತ್ತು. ಹಳ್ಳಿಯ ಜನಪದ ಗೀತೆಗಳೊಂದಿಗೆ ಕನ್ನಡ ಕವಿಗಳ ಭಕ್ತಿ-ಭಾವ ಗೀತೆಗಳನ್ನು ತಮ್ಮ ಜ್ಷಾನ ಭಂಡಾರದಲ್ಲಿ ಸಂಗ್ರಹಿಸಿ ಹಳ್ಳಿಗರಿಗೆ ಅವುಗಳ ಮೂಲಧಾಟಿಯಲ್ಲಯೇ ಮುಟ್ಟಸುವುದು ಅವರ ವೈಶಿಷ್ಟ್ಯವಾಗಿತ್ತು. ತಮ್ಮ ಹಾಡಿನ ಮಧ್ಯ, ಪ್ರಾದೇಶಿಕ ಸ್ವರೂಪದ ಹಾಸ್ಯ ಚಟಾಕಿ, ಗಾದೆ, ಒಡಪು, ಒಗಟು ಮತ್ತು ನುಡಿಗಟ್ಟುಗಳನ್ನು ಯಥೇಚ್ಚವಾಗಿ ಬಳಸಿಕೊಂಡು ಹಾಡಿ ಜನಮನವನ್ನು ತಣಿಸುತ್ತಿದ್ದರು.
ಬಾಳಪ್ಪನವರು ಎಂದೂ ಸೋಮಾರಿತನವನ್ನಾಗಲಿ, ಬೇಜವಾಬ್ಧಾರಿತನವನ್ನಾಗಲಿ ಅನುಭವಿಸಿದವರಲ್ಲ. ‘ಆಲಸ್ಯತನವೆ ಮುಪ್ಪು, ಉತ್ಸಾಹವೆ ಯೌವನ’ ಎಂಬ ಮಾತನ್ನು ನಂಬುವುದಾದರೆ ಬಾಳಪ್ಪನವರು ಸದಾ ಯುವಕರಾಗಿದ್ದರು. ಅವರು ತಮ್ಮ ಇಳಿ ವಯಸ್ಸಿನಲ್ಲೂ ಉತ್ಸಾಹದಿಂದ ಹಾಡುತ್ತಿದ್ದರು. ತಮ್ಮ ಅನುಭವ, ಪ್ರತೆಭೆ ಹಾಗೂ ಜ್ಞಾನದಿಂದ ಹಾಡುಗಳಿಗೆ ಜೀವಕಳೆ ತುಂಬುತ್ತಿದ್ದರು. ಜನಪದಗೀತೆಗಳ ಸೌರಭವನ್ನು ಜನರ ಬಳಿಗೆ ಕೊಂಡೊಯ್ಯವಲ್ಲಿ ಅವರ ಸಮರ್ಪಣಾ ಪ್ರಯತ್ನ ಅನನ್ಯ. ಯಾವಾಗಲೂ ನಾದಗುಂಗಿನಲ್ಲಿಯೆ ಮಗ್ನರಾದ ಅವರು ನಾದಯೋಗಿಯಾಗಿದ್ದರು. ಹಾಡಿಗೆ ಹಣ್ಣಾಗಿ, ನಾಡಿಗೆ ಕಣ್ಣಾದ ಬಾಳಪ್ಪನವರು ಜೀವನಾನುಭವದಿಂದ ಕೂಡಿದ ಅದಮ್ಯ ಚೇತನದ ಚಿಲುಮೆಯಾಗಿದ್ದರು. ವರಕವಿ ಅಂಬಿಕಾತನಯ ದತ್ತರು ಅವರ ನಾದ ಮಾಧುರ್ಯದ ಬಗ್ಗೆ ಕೆಳಗಿನಂತೆ ಹೇಳಿದ್ದಾರೆ:
ಹುಕ್ಕೇರಿ ಬಾಳಪ್ಪನವರ ಹಾಡಂದ್ರ
ಜನಪದ ಸಂಗೀತದ ರಸಗಂಗೆಯಿದ್ದಂಗೆ
ನಾ ಬರದದ್ದಕ್ಕಿಂತಲೂ ಅವರ ಹಾಡು
ಛಲೋ ಇರ್ತಾವ.
ರಾಷ್ಟ್ರಕವಿ ಕುವೆಂಪುರವರು ಬಾಳಪ್ಪನವರಿಂದ ತಮ್ಮ “ಬಾರಿಸು ಕನ್ನಡ ಡಿಂಡಿಮವಾ” ಕವನವನ್ನು ಕೇಳಿ ಕೆಳಗಿನಂತೆ ಹೇಳಿದ್ದು ಗಮನಾರ್ಹ:
ಕವಿಯ ಭಾವವನ್ನು ಜನರಿಗೆ ಮುಟ್ಟಿಸುವ ನಿಮ್ಮಂಥ
ಗಾಯಕರ ಕೆಲಸ ಅತ್ಯಂತ ಮಹತ್ವದ್ದು. ನಿಮ್ಮ ಕಂಠ ಆ
ಕೆಲಸ ನಿರಾಯಾಸವಾಗಿ ಮಾಡುತ್ತಿರುವುದು ಕಂಡು ಪರಮಾನಂದವಾಯ್ತು.
ಬಾಳಪ್ಪನವರು ಒಂಟಿ ಸಲಗ. ಅವರಿಗೆ ದೊಡ್ಡ ಶಿಷ್ಯ ಬಳಗವಿರಲಿಲ್ಲ. ಯಾವ ಪಲಾಪೇಕ್ಷೆಯಿಲ್ಲದೆ ತಮ್ಮ ಹಾಡಿನ ಮೂಲಕ ನಾಡಿನ ಸೇವೆ ಮಾಡಬೇಕೆಂಬ ಆದರ್ಶ ಹೊಂದಿದ ಅವರ ಜೊತೆಗೆ ಕಷ್ಡಪಟ್ಟು ಕಲಿಯಬೇಕೆಂಬ ಬಳಗ ಬೆಳೆಯಲಿಲ್ಲ. ಆದರೆ ಅವರ ಹಾಡಿನ ಬಂಡವಾಳ ದೊಡ್ಡದು. ಅವರ ಒಡಲಾಳ ಹಾಡುಗಳ ಕಡಲಾಗಿತ್ತು. ಹಾಡು, ಲಾವಣಿ, ಗಾದೆ, ಒಗಟು, ಒಡಪು, ಗೀಗೀಪದ, ಹಂತಿಪದ, ಗರತಿಯ ಹಾಡು, ದಾಸರ ಪದ, ವಚನ, ಭಕ್ತಿ-ಭಾವ ಗೀತೆಗಳು, ರಂಗಗೀತೆಗಳು, ಹಿಂದಿ ದೋಹಾಗಳು ಮತ್ತು ಭಜನೆಗಳು, ನಾಟ್ಯಗೀತೆಗಳು ಇತ್ಯಾದಿ. ಒಂದೇ, ಎರಡೇ…. ನೂರಾರು. ಅವರ ಸಂಗೀತ ಮಾತುಗೀತೆಗಳ ಮಧುರ ಮಿಲನವಾಗಿತ್ತು. ಅವರ ಜನಪದ ಸಂಗೀತ ಸಿರಿಯ ಬಗ್ಗೆ ಗೋ. ರು. ಚೆನ್ನಬಸಪ್ಪ ಹೇಳಿದ ಮಾತು ಹೀಗಿದೆ: “ಲೋಕ ವಿಶ್ವವಿದ್ಯಾಲಯದಲ್ಲಿ ಜೀವನಾನುಭವ ಸ್ನಾತಕೋತ್ತರ ಪದವಿ ಪಡೆದಿರುವ ಪ್ರತಿಭಾವಂತ ಕಲಾಕಾರ ಬಾಳಪ್ಪ ಹುಕ್ಕೇರಿ. ಅವರು ಈ ಶತಮಾನದ ಒಬ್ಬ ಅಪರೂಪದ ವ್ಯಕ್ತಿ. ಅನುಪಮ ಆಸ್ತಿ. ಕನ್ನಡದ ಕಂಪನ್ನು ಹನ್ನೆರಡು ದಿಕ್ಕಿಗೆ ಹರಡಿದ ಈ ಹಾಡಿನ ಹರಿಕಾರ ಯಾವ ನಾಡಿನಲ್ಲಿದ್ದರೂ ಅಭಿಮಾನದ ಆಭರಣವೇ ಸರಿ.”
ಬಾಳಪ್ಪನವರ ಮತ್ತೊಂದು ಸಾಧನೆಯೆಂದರೆ ಕನ್ನಡದ ವಚನ, ಭಕ್ತಿ-ಭಾವಗೀತೆಗಳನ್ನು ಸಂಗೀತಕ್ಕೆ ಅಳವಡಿಸಿದ್ದು. ಅವರ ಹಾಡುಗಾರಿಕೆಯ ವೈಶಿಷ್ಟತೆಯಲ್ಲಿ ಅವರದೆ ಛಾಪು-ಛಾಯೆಗಳಿದ್ದವು. ಅಂತೆಯೆ ಅವು ಅವರಿಗೆ ‘ಜಾನಪದ ಸಂಗೀತ ಸಾಮ್ರಾಟ’ ಎಂಬ ಬಿರುದನ್ನು ದೊರಕಿಸಿಕೊಟ್ಟವು.
ಬಾಳಪ್ಪನವರು ಜನಪದ ಸಂಗೀತಕ್ಕೆ ಒಂದು ಬುನಾದಿ ಹಾಕಿದರು. ಜನಪದ ಸಂಗೀತದ ಪರಂಪರೆಯನ್ನು ಬಲಗೊಳಿಸಿದರು. ಅದರ ನಿಜವಾದ ಮಹತ್ವವನ್ನು ಜನರಿಗೆ ಮನವರಿಕೆ ಮಾಡಿಕೊಟ್ಟರು. ನನ್ನ ಅಭಿಪ್ರಾಯದಲ್ಲಿ ಬಾಳಪ್ಪನವರು ಕನ್ನಡ ಜನಪದ ಸಂಗೀತವನ್ನು ರಾಷ್ಟ್ರೀಯ ಮಟ್ಟಕ್ಕೆ ಕೊಂಡೊಯ್ದರು.
ಬಾಳಪ್ಪನವರಿಗೆ ತಮ್ಮ ಜೀವನದಲ್ಲಿ ಸಂಗೀತ ಸಾಧನೆಗಾಗಿ ಸಂದ ಗೌರವ ಅಷ್ಟಿಷ್ಟಲ್ಲ. ಅವರಿಗೆ ಕರ್ನಾಟಕ ನಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ (೧೯೬೯), ಕೇಂದ್ರ ಸಂಗೀತ ನಾಟಕ ಅಕಾಡೆಮಿ ಪ್ರಶಸ್ತಿ (೧೯೮೧), ಕನ್ನಡ ರಾಜ್ಯೋತ್ಸವ ಪ್ರಶಸ್ತಿ (೧೯೮೬), ಮತ್ತು ರಾಷ್ಟ್ರಮಟ್ಟದ ಮಧ್ಯಪ್ರದೇಶದ ‘ತುಳಸಿ ಸಮ್ಮಾನ’ (೧೯೯೧) ದೊರೆತಿವೆ. ಇದಕ್ಕಿಂತಲೂ ಮುಖ್ಯವಾಗಿ ಇಡೀ ರಾಷ್ಟ್ರವೇ ಅವರಿಂದ ಆನಂದ ಪಟ್ಟು ಅವರನ್ನು ಸನ್ಮಾನಿಸಿವೆ. ಅವರಿಗೆ ಸಂದ ಬಿರುದು-ಬಾವಲಿಗಳ ಪಟ್ಟಿ ದೊಡ್ಡದಾಗಿದೆ. ‘ಸಭಾ ಭೂಷಣ’, ‘ಜಾನಪದ ಜಾದೂಗಾರ’, ‘ಮಾತಿನ ಕಾಕಾ’, ‘ಜಾನಪದ ಗಾರುಡಿಗ’, ‘ಜಾನಪದ ಸಂಗೀತ ರತ್ನ’, ‘ನಾದ ಯೋಗಿ’, ‘ಹಳ್ಳಿಯ ಹಮ್ಮೀರ’, ‘ಸಾವಿರ ಹಾಡಿನ ಸರದಾರ’, ‘ಕನ್ನಡ ಜನಪದ ಸಂಗೀತ ಸಾಮ್ರಾಟ’.
ತಮ್ಮ ಹಾಡಿನ ಮೂಲಕ ನಾಡಿಗೆ ಸೇವೆ ನೀಡಿದ ಬಾಳಪ್ಪನವರು ಇಂದು ನಮ್ಮ ಮಧ್ಯೆ ಇಲ್ಲ. ಆದರೆ ಅವರ ಕಂಚಿನ ಕಂಠದಿಂದ ನಮ್ಮ ಮನಸ್ಸಿನಲ್ಲಿ ಅಚ್ಚಾದ ಅವರ ಗಾಯನದ ನಾದತರಂಗ ಅಚ್ಚಳಿಯದೆ ಉಳಿದಿದೆ. ಗೋ. ರು. ಚೆನ್ನ ಬಸಪ್ಪನವರು ಹೇಳಿದಂತೆ ‘ಬಾಳಪ್ಪನವರು ಈ ಶತಮಾನದ ಒಬ್ಬ ‘ಅಪರೂಪದ ವ್ಯಕ್ತಿ, ಅನುಪಮ ಶಕ್ತಿ’. ನಮ್ಮೆಲ್ಲರ ದುರ್ದ್ಯೆವಕ್ಕೆ ಈ ಜನಪದ ಲೋಕದ ಹಾಡಿನ ಹಕ್ಕಿ ದಿನಾಂಕ: ೧೫.೧೧.೧೯೯೨ರಂದು ಮುರಗೋಡಿನಲ್ಲಿ ಮಾಯವಾಯಿತು, ಮುರಗೋಡಿನ ಓರ್ವ ರಾಷ್ಟ್ರೀಯ ಪ್ರಜ್ಞೆಯುಳ್ಳ ಕಿಮ್ಮತ್ತಿನ ಮನುಷ್ಯ ಬಾಳಪ್ಪನವರು. ಸಂಸ್ಕೃತಿ, ಧರ್ಮ, ತತ್ವನೀತಿಗಳ ತ್ರಿವೇಣಿ ಸಂಗಮವಾಗಿದ್ದರು. ಜನಪದ ಸಾಹಿತ್ಯ, ಸಂಸ್ಕ್ರತಿ ಮತ್ತು ಸಂಗೀತದ ಮೀಸಲು ಭಕ್ತರಾಗಿದ್ದ ಅವರು ಜನಮನವನ್ನು ತಿದ್ದಿ, ಹದವಾಗಿ ಮಿದ್ದಿ, ಸುದ್ಧಿ-ಪ್ರಸಿದ್ಧಿ ಪಡೆದ ಪುಣ್ಯಪುರುಷರಾಗಿದ್ದರು.
ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ೩. ಜನಪದ ಸಂಗೀತಗಾರ ಬಾಳಪ್ಪ ಹುಕ್ಕೇರಿಯವರ ಸಮಾಜ ಸೇವೆ
ಬಾಳಪ್ಪ ಹುಕ್ಕೇರಿಯವರು ಕೇವಲ ಒಬ್ಬ ವೃತ್ತಿಗಾಯಕರಾಗಿರಲಿಲ್ಲ. ಅವರು ಜೀವನದ ಹಲವಾರು ರಂಗಗಳಲ್ಲಿ ಕೃಷಿಗೈದಿದ್ದಾರೆ. “ಆಡು ಮುಟ್ಟದ ಗಿಡವಿಲ್ಲ, ಬಾಳಪ್ಪನವರು ಸೇವೆಗೈಯದ ಕ್ಷೇತ್ರವಿಲ್ಲ.” ಎಂಬ ಮಾತು ಅವರಿಗೆ ಅತಿಶಯೋಕ್ತಿಯೇನಲ್ಲ.
ಬಾಳಪ್ಪನವರು ಕೃಷಿ ಪ್ರಚಾರಕರಾಗಿದ್ದಾಗ ಅನೇಕ ಕೆಲಸಗಳನ್ನು ನಿರ್ವಹಿಸಿದರು. ಗ್ರಾಮೀಣ ಜನರಿಗೆ ಆಧುನಿಕ ಕೃಷಿ ಹಿಡುವಳಿ, ಕೋಳಿ ಸಾಕಾಣಿಕೆ ಮತ್ತು ಇತರ ವಿಷಯಗಳನ್ನು ಮನದಟ್ಟು ಮಾಡಿಕೊಡುವುದಲ್ಲದೆ, ಅವರಿಗೆ ಮಿತಸಂತಾನ, ಶಿಕ್ಷಣ ಹಾಗೂ ಸರಳ ಜೀವನದ ಮಹತ್ವದ ಬಗ್ಗೆ ಹೇಳಿಕೊಡುತ್ತಿದ್ದರು. ಅವರು ವಿವಿಧ ಕ್ಷೇತ್ರಗಳಲ್ಲಿ ಸಲ್ಲಿಸಿದ ಸೇವೆಯನ್ನು ಅವಲೋಕಿಸೋಣ.
೧. ಗಾಯನ : ಬಾಳಪ್ಪನವರು ಮುಖ್ಯವಾಗಿ ಜನಪದ ಗಾಯಕರಾಗಿದ್ದರು. ಜನಪದ ಸಂಗೀತ ಕ್ಷೇತ್ರದಲ್ಲಿ ಅವರು ಮಾಡಿದ ಸಾಧನೆ ಮತ್ತು ನೀಡಿದ ಕೊಡುಗೆ ಅಪಾರವಾಗಿದ್ದರಿಂದ ಅದನ್ನು ಪ್ರತ್ಯೇಕವಾಗಿ ಅವಲೋಕಿಸಲಾಗಿದೆ.
೨. ಕಾವ್ಯ ರಚನೆ: ಬಾಳಪ್ಪನವರು ಸ್ವತಃ ಆಶುಕವಿಗಳಾಗಿದ್ದರು. ಸಂದರ್ಭಕ್ಕನುಗುಣವಾಗಿ ಚುಟುಕು ಇಲ್ಲವೆ ದೊಡ್ಡ ಹಾಡುಗಳನ್ನು ಜಾನಪದ ಶೈಲಿಯಲ್ಲಿ ಪರಿಣಾಮಕಾರಿಯಾಗಿ ಬರೆದು ಹಾಡುತ್ತಿದ್ದರು. ಅವರು ಕೃಷಿ, ಶಿಕ್ಷಣ, ಪ್ರಸಾರ ಮತ್ತು ಕುಟುಂಬ ಯೋಜನೆಯ ಬಗ್ಗೆ ಬರೆದ ಹಾಡುಗಳನ್ನು ‘ಭಕ್ತಿ ಗೀತೆಗಳು’ ಹಾಗೂ ‘ವಿಕಾಸ ಗೀತೆಗಳು’ ಎಂಬ ಕವನ ಸಂಕಲನದಲ್ಲಿ ಪ್ರಕಟಿಸಿದ್ದಾರೆ.
೩. ನಾಟಕ: ಬಾಳಪ್ಪನವರು ಒಬ್ಬ ವೃತ್ತಿ ರಂಗಭೂಮಿಯ ಕಲಾಕಾರರಾಗಿದ್ದರು. ಸುಮಾರು ೧೯೩೨ ರಿಂದ ೧೯೯೦ ರವರೆಗೆ ನಾಟಕ ಕಂಪೆನಿಯೊದನ್ನು ಕಟ್ಟಿ ನಡೆಸಿ ಅನೇಕ ಕಲಾಕಾರರಿಗೆ ಮಾರ್ಗದರ್ಶನ ನೀಡಿದ್ದಾರೆ. ನಾಟಕದಲ್ಲಿ ಪ್ರಮುಖ ಪಾತ್ರ ವಹಿಸುತ್ತಿದ್ದ ಬಾಳಪ್ಪನವರು ಎಲ್ಲರಿಗೆ ತರಬೇತಿ ನೀಡುತ್ತಿದ್ದರು.
೪. ಕೃಷಿ ಪ್ರಚಾರ: ಬಾಳಪ್ಪನವರು ಕೃಷಿ ಪ್ರಚಾರಕ್ಕೆ ಹೇಳಿ ಮಾಡಿಸಿದಂತಹ ವ್ಯಕ್ತಿಯಾಗಿದ್ದರು. ಅಂದಿನ ಕೃಷಿ ಇಲಾಖೆಯ ಅಧಿಕಾರಿ ವಿ.ಸಿ. ಪಾವಟೆಯವರಿಂದ “ಕೃಷಿ ಪ್ರಚಾರಕ” ಎಂಬ ವಿಶೇಷ ಹುದ್ದೆಯನ್ನು ಪಡೆದು ಅನೇಕ ವರ್ಷಗಳ ಕಾಲ ರೈತರಿಗೆ ಪ್ರೋತ್ಸಾಹ ನೀಡಿದ್ದಾರೆ. ಅವರು ಬಹಳಷ್ಟು ವಿದ್ಯೆ ಕಲಿಯದಿದ್ದರೂ ವಿದ್ಯೆಯಿಲ್ಲದೆಯೆ ಪ್ರಖ್ಯಾತರಾದವರು. ಅರ್ಹ ಕೃಷಿ ವಿಜ್ಞಾನ ಪದವೀಧರರು ಪಡೆವ ಸರಕಾರಿ ನೌಕರಿಯನ್ನು ಮಾಡಿ ನಿವೃತ್ತರಾದರು. ಕೃಷಿ ಇಲಾಖೆಯಲ್ಲಿ ಪ್ರಸಾರಕರು, ಪ್ರಚಾರಕರೂ ಆಗಿ ಊರೂರು ಅಲೆದಾಡಿ ರೈತರಿಗೆ ತಿಳಿ ಹೇಳಿ ಭೇಷ್ ! ಎನಿಸಿಕೊಂಡರು. ಆಶ್ಚರ್ಯವೆಂದರೆ ಕೃಷಿ ಇಲಾಖೆಯಲ್ಲಿ ಪ್ರಚಾರಕ ಎಂಬ ಹುದ್ದೆಯೆ ಇರಲಿಲ್ಲ. ಸರಕಾರ ಅವರಿಗೆ ಈ ಹುದ್ದೆಯನ್ನು ನೀಡಿ ಗೌರವಿಸಿದ್ದು ಸಾರ್ಥಕವೇ ಸರಿ.
ಬಾಳಪ್ಪನವರು ಪರಂಪರಾಗತ ಕೃಷಿ ಪದ್ಧತಿಯನ್ನು ಒಪ್ಪಿದವರಲ್ಲ. ಹಾಗೆಯೇ ಜನರು ಸಾಂಪ್ರದಾಯಿಕ ನಂಬಿಕೆಗಳನ್ನು ಹೊಂದಿ ಕೃಷಿ ಮಾಡಬಾರದು ಎಂಬುದು ಅವರ ಸ್ಪಷ್ಟ ನಿಲುವಾಗಿತ್ತು. “ಕೋಟಿ ವಿದ್ಯೆಗಿಂತಲೂ ಮೇಟಿ ವಿದ್ಯೆಯೇ ಮೇಲು” ಎನ್ನುವ ಬಾಳಪ್ಪನವರು ನೇಗಿಲಯೋಗಿಯ ಅಭಿಮಾನಿಯಾಗಿದ್ದರು. ಒಕ್ಕಲುತನ ಮಾಡುವುದು ಕೀಳೆನ್ನುವವರಿಗೆ ಅವರು ಈ ಕೆಳಗಿನಂತೆ ಹೇಳುತ್ತಿದ್ದರು:
“ನೋಡ್ರೆಪ್ಪಾ, ಬೇಸಾಯ ಉತ್ತಮ, ವ್ಯಾಪಾರ ಮಧ್ಯಮ, ನೌಕರಿ ಕನಿಷ್ಟ. ಆದರ ನಿಮಗೇನ ಅನಸ್ತ್ಯೆತಿ ಅಂದರೆ ಕಚೇರ‍್ಯಾಗ ಕಾರಕೂನಕಿ ಮಾಡೋದು ಪಾಡೆಂತ. ಯಾಕೆಂದರೆ ಮಳಿ ಇಲ್ಲದ ಬೆಳಿ ಅಂತ. ಈ ವಿಚಾರ ಶುದ್ಧ ತಪ್ಪು. ರಾಜಾನಂಗ ಸ್ವಂತ ಹೊಲದ ಕೆಲಸ ಮಾಡೋದು ನೆಟ್ಟಗೊ ಅಥವಾ ಗುಲಾಮರಂಗ ಇನ್ನೊಬ್ಬರ ಕೆಳಗ ದುಡಿಯೋದು ನೆಟ್ಟಗೊ. ಇದನ್ನ ವಿಚಾರ ಮಾಡ್ರಿ. ರೈತಾಪಿ ಕೆಲಸ ಕಷ್ಟಖರೆ. ಯಾಕಂದ್ರೆ ಎಲ್ಲಾ ಪ್ರಕೃತಿ ಮ್ಯಾಲ ಅವಲಂಬನ. ಮಳಿ ಕೈಕೊಟ್ಟತಂದ್ರ ರೈತರಿಗೆ ಗೋಳು. ಆದರ ಈಗ ಕಾಲ ಬದ್ಲೀ ಆಗೈತಿ.”
ಅವರು ಹೇಳಿದಂತೆ. ಇಂದಿನ ವೈಜ್ಞಾನಿಕ ಯುಗದಲ್ಲಿ ರೈತರು ಜೀವನಕ್ಕೆ ಶಿಸ್ತನ್ನು ಮತ್ತು ಪರಿಶ್ರಮದ ದುಡಿಮೆಯನ್ನು ರೂಢಿಸಿಕೊಡರೆ ಬಾಳುಬಂಗಾರವಾಗಬಹುದು. ರೈತರು ತಮ್ಮ ಜ್ಞಾನದಿಂದ ಆಧುನಿಕ ಯಂತ್ರೋಪಕರಣ, ಬೀಜ, ಗೊಬ್ಬರ ಮತ್ತು ಔಷಧಗಳನ್ನು ಬಳಸಿಕೊಂಡು ಸುಧಾರಿತ ವ್ಯವಸಾಯವನ್ನು ಮಾಡಬಹುದು.
ಬಾಳಪ್ಪನವರು ರೈತ ವ್ಯವಹಾರವನ್ನಷ್ಟೇ ಮುಖ್ಯವಾಗಿಸಿಕೊಳ್ಳದೆ ಉಪಕಸುಬುಗಳನ್ನು ಮಾಡಬೇಕು ಎನ್ನುತ್ತಾರೆ. ಅವರ ಪ್ರಕಾರ ರೈತ ಎತ್ತು, ಎಮ್ಮೆ, ಆಡು, ಕುರಿ, ಕೋಳಿ, ಹಂದಿ, ಮತ್ತಿತರ ಪ್ರಾಣಿಗಳನ್ನು ಸಾಕಬಹುದು. ಹಣದ ಬೆಳೆಗಳಾದ ಗೋಡಂಬಿ, ಹತ್ತಿ, ಕಬ್ಬು, ಅಡಿಕೆ, ತೆಂಗು ಇತ್ಯಾದಿಗಳ ಸಂಸ್ಕರಣ ಕೆಲಸಗಳನ್ನು ಮಾಡಬಹುದು. ಇಲ್ಲವೆ ಹಿಟ್ಟಿನ ಗಿರಣಿ, ಇಟ್ಟಿಗೆ ತಯಾರಿಕೆ, ಬೆಲ್ಲದ ಗಾಣ ಮತ್ತಿತರ ಗುಡಿ ಕೈಗಾರಿಕೆಗಳನ್ನು ನಡೆಸಬಹುದು. ಒಟ್ಟಾರೆ ಬಾಳಪ್ಪನವರ ದೃಷ್ಟಿಯಲ್ಲಿ “ಕೃಷಿ” ಪ್ರಾಧಾನ್ಯತೆಯನ್ನು ಪಡೆದಿದೆ. ಅವರ ಪ್ರಕಾರ:
“ಒಕ್ಕಲುತನ ಅನ್ನೋದು ಕೀಳು ಉದ್ಯೋಗ ಅಲ್ಲ. ಒಕ್ಕಲುತನ ಮಾಡಾಂವ ನೇಗಿಲಯೋಗಿ, ಲಿಂಗಪೂಜೆ ಮಾಡಾವ ಶಿವಯೋಗಿ, ಋಷಿ ಜೀವನ ಕೃಷಿಕನ ಜೀವನ ಒಂದರಿ. ಅವಂದು ಕಾಡಿನ್ಯಾಗ ತಪಸ್ಸಾದ್ರ ಇವಂದು ಹೊಲ್ದಾಗ ಬೆವರು ಸುರಿಸಿ ರಟ್ಟಿ ಮುರಿಯೋಹಂಗ ದುಡದ್ರ ಹೊಟ್ಟೆ ಹಸೀತೈತಿ, ಹಸಿದ ಹೊಟ್ಯಾಗ ಉಂಡ್ರ ಆಹಾರ ಬರೋಬರ ಪಚನ ಆಗ್ತೈತಿ. ಸದಾ ಹಸಿರನ್ನು ನೋಡುವ ಕಣ್ಣುಗಳ ದೃಷ್ಟಿ ಚುರುಕ ಆಗ್ತ್ಯೆತಿ. ನೀವು ಬಿತ್ತಿದ ಬೀಜ ಮೊಳಿತು ಸಸಿಯಾಗಿ ಏನ ಬೆಳಿತೈತಿ ನೋಡ್ರಿ. ಅದರ ಹಂತ ಹಂತವಾದ ಬೆಳವಣಿಗೆ ನಿಮಗೆ ಸಂತೋಷ ಕೊಡತ್ತ್ಯೆತಿ. ನಿಮ್ಮ ಬೆವರ ಹನಿ ಮುತ್ತಾಗಿ ಕಣಕ್ಕ ಬಂದಾಗ ಆಗೋ ಹಿಗ್ಗು ಅನುಭವಿಸದ್ರ ಮಾತ್ರ ಗೊತ್ತಾಗೋದು. ಹೊಲ, ತೋಟೆ, ಗದ್ದೆ, ದನ, ಕರು ಇವುಗಳ ಮಧ್ಯ ಬೆಳೆಯುವ ರೈತನ ಜೀವನ ಸದಾ ಬೆಳವಣಿಗೆಯ ಜೀವನ. ಹೊಲದಾಗ ಬೆಳೀಬೇಕು, ಬೆಳದಿದ್ದನ್ನು ಉಳಿಸಿಕೊಳ್ಳಬೇಕು “ಒಕ್ಕಲಿಗ ಮಾಡೋದೆಲ್ಲಾ ದಂಡಕ್ಕೆ ಅನ್ನೋ ಮಾತನ್ನ ಅಳಿಸಿ ಹಾಕಬೇಕು.”
ಹೌದು, ಕುರಗುಂದದ ಆನಂದ ಕವಿಗಳು ಬರೆದ “ಹಿಂದೂಸ್ತಾನಕ ಎಂಥವಬೇಕ” ಎನ್ನುವ ಹಾಡನ್ನು ಬಾಳಪ್ಪನವರ ಬಾಯಿಂದ ಕೇಳದರೆ ಒಕ್ಕಲುತನ ಮಾಡಬೇಕು ಎನ್ನಿಸುತ್ತಿತ್ತು.
ನಾಡಿನ ಪ್ರಸಿದ್ಧ ಜಾನಪದ ವಿದ್ವಾಂಸ ಡಾ. ಹಾ.ಮಾ.ನಾಯಕರು ಬಾಳಪ್ಪನವರ ಕೃಷಿ ಸೇವೆಯನ್ನು ತಮ್ಮ ಕೆಳಗಿನ ಮಾತುಗಳಲ್ಲಿ ಹೇಳಿದ್ದಾರೆ:
“ಕಾಲು ಶತಮಾನಕ್ಕೂ ಹೆಚ್ಚು ಕಾಲ ಬಾಳಪ್ಪ ವ್ಯವಸಾಯ ಇಲಾಖೆಯಲ್ಲಿ ಪ್ರಚಾರಕರ ಕಾರ‍್ಯ ನಿರ್ವಹಿಸಿದರು. ಸರಕಾರದ ಸಂದೇಶವನ್ನು ಶ್ರೀ ಸಾಮಾನ್ಯರಿಗೆ ಮುಟ್ಟಿಸುವುದು ಅವರ ಕೆಲಸ. ಅದನ್ನು ಯಶಸ್ವಿಯಾಗಿ ಮಾಡಿದರು. ಹಳ್ಳಿಗಳನ್ನು ಸುತ್ತಿದರು. ಹೆಚ್ಚು ಆಹಾರ ಬೆಳೆಯಿರಿ, ಕಡಿಮೆ ಮಕ್ಕಳನ್ನು ಪಡೆಯಿರಿ. ಈ ಘೋಷಣೆಗಳ ಸುತ್ತ ಮುತ್ತ ಬಾಳಪ್ಪನವರ ಕಾರ‍್ಯಭಾರ. ಹಣ್ಣು ಹೂ ಬೆಳೆಯುವುದು, ಕೋಳಿ, ಕುರಿ ಸಾಕುವುದು, ಮಿತ ಕುಟುಂಬದ ಸುಖಗಳನ್ನು ವರ್ಣಿಸುವುದು ಭಾಳಪ್ಪನವರ ಕಾವ್ಯ. ಸಂಗೀತಗಳ ಕೆಲಸ, ಪಂಚ ವಾರ್ಷಿಕ ಯೋಜನೆಗಳು ಸರಕಾರದ ಮಹತ್ಕಾರ‍್ಯಗಳು ಅವರ ಹಾಡಿಗಾರಿಕೆಗೆ ಸಿಕ್ಕಿ ಹಿಗ್ಗಿದವು. ಕೇಳುವ್ರ ಕಣ್ನೆದುರು ಬಾಳಪ್ಪ ಮಾಯಾ ಪ್ರಪಂಚ ನಿರ್ಮಿಸಿದರು.”
೫. ಕುಟುಂಬ ಯೋಜನೆ: ಬಾಳಪ್ಪನವರು ತಮಗೆ ಕೃಷಿ ಇಲಾಖೆಯಲ್ಲಿ ವಹಿಸಿಕೊಟ್ಟ ಕೃಷಿ ಪ್ರಚಾರವಷ್ಟೇ ಮಾಡದೆ ಅದರ ಜೊತೆಗೆ ಮಿತ ಸಂತಾನದ ಮಹತ್ವವನ್ನು ಗ್ರಾಮೀಣ ಜನರಿಗೆ ಮನದಟ್ಟಾಗುವಂತೆ ಹೇಳುತ್ತಿದ್ದರು. ತಮ್ಮ ಜೀವನಾನುಭವ ಜ್ಞಾನ, ಸಾಂಪ್ರದಾಯಿಕೆ ಗಾದೆ, ಒಗಟು, ಲಾವಣಿ ಇತ್ಯಾದಿಗಳನ್ನು ಬಳಸಿಕೊಂಡು ಹಳ್ಳಿಯ ಜನರಿಗೆ ಮಿತ ಸಂತಾನದ ಪರಿಕಲ್ಪನೆಯನ್ನು ಮಾಡಿ ಕೊಡುತ್ತಿದ್ದರು. ಸ್ವತ: ಆಶು ಕವಿಗಳಾದ ಅವರು ಕುಂತಲ್ಲಿ, ನಿತಲ್ಲಿ, ಹೋದಲ್ಲಿ, ಬಂದಲ್ಲಿ, ಸಂದರ್ಭಕ್ಕನುಗುಣವಾಗಿ ಹಾಡುಗಳನ್ನು ರಚಿಸಿ ಜನ ಕಡಿಮೆ ಹಡೆಯುವಂತೆ, ಮಕ್ಕಳನ್ನು ಸರಿಯಾಗಿ ಬೆಳೆಸುವಂತೆ ಹಾಗೂ ಅವರಿಗೆ ಉತ್ತಮ ಶಿಕ್ಷಣವನ್ನು ಕೊಡುವಂತೆ ಹೇಳುತ್ತಿದ್ದರು.ಅವರಿಗೆ ಜನಸಂಖ್ಯಾ ಬೆಳವಣಿಗೆಯ ದುಷ್ಪರಿಣಾಮ ಗೊತ್ತಿದ್ದರಿಂದ ಅವರು ಜನರಿಗೆ ಮುನ್ನೆಚ್ಚರಿಕೆ ಕೊಡುತ್ತಿದ್ದರು. ಅವರ ಪ್ರಕಾರ:
“ಮಕ್ಕಳಿರಲವ್ವ ಮನೆತುಂಬ ಎನ್ನುವ ಕಾಲವೊಂದಿತ್ತು. ಆಗ ಜನ ಸಂಖ್ಯೆ ಕಡಿಮೆ. ಕಾಳು-ಕಡಿ, ಹಾಲುಹೈನು ವಿಫುಲವಾಗಿ ಸಿಗುತ್ತಿತ್ತು. ಬಹಳ ಅಗ್ಗದ ಕಾಲ. ಹದಿನೆಂಟು ರೂಪಾಯಿಗೆ ಒಂದು ತೊಲಿ ಬಂಗಾರ, ಎಂಟು ರೂಪಾಯಿಗೆ ಒಂದು ಚೀಲ ಅಕ್ಕಿ, ನಾಲ್ಕು ರೂಪಾಯಿಗೆ ಒಂದು ಚೀಲ ಜೋಳ, ಎಂಟಾಣೆಗೆ ಒಂದು ಸೇರು ಬೆಣ್ಣೆ. ಏನ ತಿಂತಿ ಏನ ಬಿಡಿತಿ? ಬಂಜಿ ಎಂಬ ಶಬ್ದ ಕೊಡಬ್ಯಾಡ ದೇವರೆ ಎಂದು ಮಾತ್ರ ಹೆಣ್ಣು ಮಕ್ಕಳು ಪರಿತಪಿಸುವ ಕಾಲ. ಈಗ ಎಲ್ಲಿ ತರ‍್ತೀರಿ? ಬಂಜೀರ‍್ನ ಹುಡುಕಿದರೂ ಸಿಗಾಕಿಲ್ಲ. ಮದವಿ ಆಗೋದ ತಡಾ ತೊಟ್ಟಿಲ ಕಟ್ಟಿ ಬಿಡೋದ. ನಿಮಗೆ ಹೇಳ್ತೀನಿ. ಆಗಿನ ಕಾಲಕ ಒಂದು ಗಂಡ ಹಡಿಯಾಕ ಹತ್ತು ದೇವರಿಗೆ ಹರಿಕಿ ಹೊರಬೇಕಾಗಿತ್ತು. ಈಗ ಪುತು ಪುತು ಅಂತಾವ್ರಿ ಮಕ್ಕಳು. ಹ್ಯಾಗೂ ಇದು ಯಂತ್ರ ಯುಗ. ಹೆಣ್ಣು ಮಕ್ಕಳು ಅನ್ನೋವು ಹಡೆಯೋ ಯಂತ್ರ ಆಗ್ಯಾವ್ರಿ. ಹೀಂಗಾಗಿ ಊರೆಲ್ಲ ತುಂಬಿ ತುಳುಕ್ಯಾಡಾಕ ಹತ್ಯಾವು. ಒಂದು ರೈಲಿಗೆ ಹೋಗ್ಲಿ, ಬಸ್ಸಿಗೆ ಹೋಗ್ಲಿ, ಸಿನೇಮಾಕ್ಕೆ ಹೋಗಲಿ ‘ಕ್ಯೂ’ ಹೋಟೆಲದಾಗ ದ್ವಾಸಿ ತಿನ್ನಾಕೂ ಕ್ಯೂ ಹಚ್ಚೋ ಕಾಲ. ಈ ಪರಿ ಜನ್ರು ಹೆಚ್ಚಾಗಿ ನೀರು, ಗಾಳಿ, ಭೂಮಿ ಎಲ್ಲ ಹೊಲಸಾಗಿ ಬಿಟ್ಟಾವು.”
ವಿಜ್ಞಾನ ಮತ್ತು ತಂತ್ರಜ್ಞಾನದ ಇಂದಿನ ಯುಗದಲ್ಲಿ ಹೆಚ್ಚು ಮಕ್ಕಳನ್ನು ಹಡೆದರೆ ಸಂಸಾರವನ್ನು ನಿರ್ವಹಿಸುವುದು ಕಷ್ಟಕರ. ಆದ್ದರಿಂದ ಜನಸಂಖ್ಯೆಯ ನಿಯಂತ್ರಣವನ್ನು ಮಾಡಬೇಕಾದುದು ನಮ್ಮೆಲ್ಲರ ಕರ್ತವ್ಯ. ಅಂದಿನ ಮೂರು ಮಕ್ಕಳನ್ನು ಹಡೆಯಬೇಕು ಎಂಬ ವಿಚಾರವನ್ನು ಬಾಳಪ್ಪನವರು ತಮ್ಮ ಈ ಕೆಳಗಿನ ಕವನದಲ್ಲಿ ವ್ಯಕ್ತಪಡಿಸಿದ್ದಾರೆ:
ಹರುಷದಿಂದ ಮಕ್ಕಳ ಪಡೆದು ಸಂತಾನ ಹೆಚ್ಚಿತು
ಮುತ್ತಿನಂಥ ಮೂರು ಮಕ್ಕಳ ಹಡೆದರ ಆಗುವುದು ಬಲು ಒಳಿತು
ಮಳೆ ಹುಳದಂಗ ಮನಿತುಂಬ ಹಡೆದರೆ ಯಾತಕ್ಕದು ಬಂತು
ಭೂಮಿಗದು ಭಾರವಾಯಿತು
ಬಾಳಪ್ಪನವರು ತಮ್ಮ ಕಾಲದಲ್ಲಿ ಎರಡು ಮಕ್ಕಳೆನ್ನದೇ ಮೂರು ಆದರೂ ಪರವಾಗಿಲ್ಲ ಎನ್ನುತ್ತಿದ್ದುದು ಈಗಿನವರಿಗೆ ಆಶ್ಚರ್ಯವೆನಿಸಬಹುದು. ಅಂದರೆ ದಿನದಿಂದ ದಿನಕ್ಕೆ ಮತ್ತು ಪೀಳಿಗೆಯಿಂದ ಪೀಳಿಗೆಗೆ ಮೌಲ್ಯಗಳು ಬದಲಾವಣೆಯಾಗುತ್ತವೆ ಎಂಬುದು ಗಮನಾರ್ಹ. ಬಾಳಪ್ಪನವರು ತಾವು ೦೩.೧೨.೧೯೬೯ ರಂದು ಬರೆದ ತಮ್ಮ ‘ಒಂದು ಎರಡು ಬೇಕು, ಮೂರು ಮಕ್ಕಳಾದರೆ ಸಾಕು’ ಎಂಬ ಹಾಡಿನಲ್ಲಿ ಕುಟುಂಬ ಯೋಜನೆಯ ಬಗ್ಗೆ ಮಾರ್ಮಿಕವಾಗಿ ಹೇಳಿದ್ದಾರೆ.
ಅರಿವೆ ಅಂಚಿಗೆ ಕೂಂಚಿಗೆ ಚಿಂತೆ
ಮುರುವು ಬುಗುಡಿ ಮಾಡಸುವ ಚಿಂತೆ
ಪರಕಾರ ಅಂಗಿ ಹೊಲಿಸುವ ಚಿಂತೆ
ಸರಕಾರ ಹೇಳುವುದು ತಿಳಿಕೊಳ್ಳು ಚಿಂತೆ
ತೆಲಿಗೆ ಎಣ್ಣೆ ಬೆಣ್ಣೆ ಚಿಂತೆ
ಉಪ್ಪು ಮೆಣಸಿನಕಾಯಿ ತರುವ ಚಿಂತೆ
ಸೊಪ್ಪು ಪಲ್ಯಾ ತರುವ ಚಿಂತೆ
ತುತ್ತು ಅನ್ನ ಅನಗಾಲದ ಚಿಂತೆ
ಬಟ್ಟೆ ಬರೆ ಹೊಟ್ಟೆಯ ಚಿಂತೆ
ಮೊಟ್ಟ ಮೊದಲ ರೊಟ್ಟಿಯ ಚಿಂತೆ
ಚಿಟ್ಟನೆ ಚಿರುವ ಮಕ್ಕಳ ಚಿಂತೆ
ಹೆಂಡತಿ ಬಂದು ಹಣಿಯುವ ಚಿಂತೆ
ಹಬ್ಬ ಹುಣ್ಣಿವೆ ನಿಬ್ಬಣ ಚಿಂತೆ
ಮದುವೆ ಮುಂಜಿವೆ ಮಾಡುವ ಚಿಂತೆ
ಕುಟುಂಬ ಯೋಜನೆಯ ಸುದ್ಧಿ ಕೇಳು
ಹಾಳಾಗುವ ಮುಂಚೆ,
ಬಾಳು ಬಂಗಾರವಾಗಿ,
ನಂದನವನವಾಗಿ,
ಬಾಳಪ್ಪನ ಹಾಡ ಕೇಳಿ,
ಕೆಂಪು ತ್ರಿಕೋನದ ಗುರುತಾಹಿಡಿ,
ಆರತಿಗೊಬ್ಬಳು ಮಕ್ಕಳಿರಬೇಕು,
ಕೀರುತಿಗೊಬ್ಬ ಮಗನಿರಬೇಕು,
ಕೊಂಚ ಸಂಶಯ ಮಾಡದೆ ನಿಂತು
ಕುಟುಂಬ ಯೋಜನೆ ಮಾಡು ಇಂತು.
ಬಾಳಪ್ಪನವರು ತಮ್ಮ ಹಾಡಿನಲ್ಲಿ ಮುಂದಿನ ಪೀಳಿಗೆಯ ಜನರು ಬುದ್ಧಿವಂತರಾಗಬೇಕು ಎಂಬುದನ್ನು ಸ್ಫುಟವಾಗಿ ತಿಳಿಸಿದ್ದಾರೆ. ಅಂದರೆ ಅರ್ಥಪೂರ್ಣವಾದ ಜೀವನ ಎಲ್ಲರ ಸೊತ್ತಾಗಬೇಕೆಂದು ಅವರ ಕಳಕಳಿಯಾಗಿತ್ತು. ಈ ದಿಶೆಯಲ್ಲಿ ಅವರು “ಕಾಲ ಬದಲಿ ಆಗೈತಿ ಅದಕ್ಕ ತಕ್ಕಂಗ ಹೆಜ್ಜೆ ಹಾಕಬೇಕು. ಗಂಡರ ಆಗ್ಲಿ, ಹೆಣ್ಣಾರ ಆಗ್ಲಿ ಒಂದೆ. ಭಾಳಾದ್ರ ಎರಡು ಮುತ್ತಿನಂತಹ ಮಕ್ಕಳಾದರೆ ಸಾಕು. ಬಹಳ ಮಕ್ಕಳ್ನ ಹಡಕೊಂಡು ಫೇಚಾಡೊ ಕೆಲಸ ಯಾಕೆಬೇಕು” ಎಂದು ಕೇಳುತ್ತಾರೆ.
೬. ಶಿಕ್ಷಣ : ಈಗಾಗಲೆ ಹೇಳಿದಂತೆ ಬಾಳಪ್ಪನವರು ಒಂದೆ ಕ್ಷೇತ್ರಕ್ಕೆ ಮೀಸಲಾದ ವ್ಯಕ್ತಿಯಲ್ಲ. ಅವರು ಹಲವಾರು ಕ್ಷೇತ್ರದಲ್ಲಿ ತಮ್ಮ ಅನುಪಮ ಸೇವೆಯನ್ನು ಸಲ್ಲಿಸಿದ್ದಾರೆ. ಕೃಷಿ ಮತ್ತು ಕುಟುಂಬ ಯೋಜನೆಯ ಬಗ್ಗೆ ಹಳ್ಳಿಯ ಜನರಿಗೆ ತಿಳುವಳಿಕೆ ನೀಡಿದಂತೆ ಬಾಳಪ್ಪನವರು ಶಿಕ್ಷಣದ ಮಹತ್ವವನ್ನು ಮನದಟ್ಟಾಗುವಂತೆ ಹೇಳಿದ್ದಾರೆ. ‘ವಿದ್ಯೆಯಿಲ್ಲದಿದ್ದರೆ ಬಾಳಿಗೆ ನೆಲೆಯಿಲ್ಲ’ ಎಂಬ ವಿಷಯವನ್ನು ಅನಕ್ಷರಸ್ಥರಿಗೆ ಅವರು ಚಿಕ-ಚಿಕ್ಕ ಕಥೆ, ಗಾದೆ, ಹಾಡು ಮತ್ತು ದೃಷ್ಟಾಂತಗಳ ಮೂಲಕ ಹೇಳುತ್ತಿದ್ದರು. ಬಾಳಪ್ಪನವರು ಶಿಕ್ಷಣದ ಮಹತ್ವವನ್ನು ತಮ್ಮ ಹಾಡುಗಳ ಮೂಲಕವೂ ವ್ಯಕ್ತಪಡಿಸಿದ್ದಾರೆ:
ಕೇವಲ ದುಡ್ಡು ಗಳಿಸಿ
ದೊಡ್ಡ ಮನಿ ಕಟ್ಟಿಸಿ
ಒಡ್ಡಿನ ಹೊಲ ಹಿಡಿದು
ಬಡ್ಡಿ ವ್ಯವಹಾರ ಬೆಳಸಿ ಹೋದರೆ
ಹಿರಿಯರೆ ಕರ್ತವ್ಯ ಮಗಿಯಲಿಲ್ಲ
ಕಿರಿಯರಲ್ಲಿ ಶಿಕ್ಷಣ, ಶೀಲ-ಸಂಪತ್ತು
ಧಾರ್ಮಿಕ ಭಾವ ಬೆಳೆಸಿ ಹೋಗಬೇಕು
ಬಾಳಪ್ಪನವರು ಇದೇ ವಿಚಾರವನ್ನು ಕೆಳಗಿನ ಮಾತುಗಳಲ್ಲಿ ಸಮರ್ಥಿಸಿಕೊಂಡಿದ್ದಾರೆ. “ಈ ಆಧುನಿಕ ಯುಗದ ಸುಖ ಸೌಕರ್ಯಗಳನ್ನು ಸವಿದು ಬದುಕಲು ಹಣ ಎಷ್ಟು ಮುಖ್ಯವೊ, ಶಿಕ್ಷಣವೂ ಅಷ್ಟೆ ಮುಖ್ಯ. ಒಂದು ರೀತಿಯಲ್ಲಿ ಹಣಕ್ಕೆ ಮೂಲ ಶಿಕ್ಷಣ ಎಂದು ಹೇಳಿದರೆ ತಪ್ಪಾಗಲಾರದು. ಮುನುಷ್ಯನ ಅಗಾಧವಾದ ಬೌದ್ಧಿಕ ಬೆಳವಣಿಗೆಯಿಂದ ಇಂದಿನ ಬೃಹತ್ ಯಂತ್ರಗಳ ನಿರ್ಮಾಣ ಸಾಧ್ಯವಾಗಿದೆ. ಹಾಗೆಯೆ ಅದರಿಂದ ಆರ್ಥಿಕ ಪರಿಸ್ಥಿತಿ ಬೆಳೆದು ಬಂದಿದೆ. ಜ್ಞಾನದಿಂದ ಸುಖ, ಸಜ್ಞಾನದಿಂದ ದುಃಖ, ಸುಜ್ಞಾನದಿಂದ ಪರಮಾನಂದ ಪ್ರಾಪ್ತಿ. ಜ್ಞಾನ, ಸುಜ್ಞಾನ, ವಿಜ್ಞಾನ ಯಾವುದಕ್ಕೂ ಶಿಕ್ಷಣ ಮೂಲ. ಶಿಕ್ಷಣ ಇವುಗಳೆಲ್ಲವುಗಳ ತಾಯಿಬೇರು. ಬೆಳ್ಳಿ, ಬಂಗಾರ, ದುಡ್ಡು, ಆಸ್ತಿ ಎಷ್ಟಿದ್ದರೂ ಶಿಕ್ಷಣವಿಲ್ಲದಿದ್ದರೆ ನಿರುಪಯುಕ್ತ. ಕುರುಡನ ಕೈಗೆ ಕನ್ನಡಿ ಕೊಟ್ಟ ಹಾಗೆ. ಭೌತಿಕ ವಸ್ತುಗಳನ್ನು ಪಡೆಯಲು ಹಣ ಎಷ್ಟು ಮುಖ್ಯವೊ ಮಾನಸಿಕ ತೃಪ್ತಿ, ಸಂತೋಷವನ್ನು ಪಡೆಯಲು ಶಿಕ್ಷಣವೂ ಅಷ್ಟೆ ಮುಖ್ಯ”.
೭. ದೇಶ ಸೇವೆ: ತಾತ್ವಿಕ ಹಿನ್ನಲೆಯಲ್ಲಿ ಬಾಳಪ್ಪನವರ ಜೀವನವನ್ಜು ಅವಲೋಕಿಸಿದರೆ ಅವರೊಬ್ಬ ದೇಶ ಸೇವಕ, ಭಾವ್ಯೆಕ್ಯದ ಕೊಂಡಿ ಹಾಗೂ ಅಪ್ಪಟ ದೇಶಾಭಿಮಾನಿ. ಭಾಳಪ್ಪನವರು ನಾಡು ಅಥವಾ ದೇಶ ಉಳಿದರೆ ನಾವೂ ಉಳಿದೇವೊ ಎಂಬ ವಿಚಾರದವರಾಗಿದ್ದರು. ಅವರು ಒಂದು ಹಳ್ಳಿ ಹೋದರೂ ಚಿಂತೆಯಿಲ್ಲ ಆದರೆ ದೇಶ ಉಳಿಯಬೇಕು, ಸಂಪದ್ಭರಿತವಾಗಿ ಬೆಳೆಯಬೇಕು ಎನ್ನತ್ತಿದ್ದರು. “ಮನುಷ್ಯ ದೇಶ ತನಗೇನು ಕೊಟ್ಟಿತು ಎನ್ನವುದಕ್ಕಿಂತ, ತಾನು ದೇಶಕ್ಕೆ ಏನು ಕೊಟ್ಟೆನು” ಎನ್ನಬೇಕು ಅನ್ನುವ ನಿಲುವು ಹೊಂದಿದ್ದರು.
ಬಾಳಪ್ಪನವರ ಜೀವನ ಸರಳವಾಗಿತ್ತು. ಅವರ ವಿಚಾರ ಕ್ರಾಂತಿಕಾರಕವಾಗಿತ್ತು. ಜನಪದ ಸಂಗೀತಗಾರರಾದ ಅವರು ಹೋದಲ್ಲಿ ಬಂದಲ್ಲಿ, ಸಭೆ-ಸಮಾರಂಭಗಳಲ್ಲಿ ಬ್ರಿಟಿಷರು ಭಾರತೀಯರ ಮೇಲೆ ಎಸಗುತ್ತಿದ್ದ ದೌರ್ಜನ್ಯವನ್ನು ಟೀಕಿಸುತ್ತಿದ್ದರು. ೧೯೩೦ರ ಸುಮಾರಿನಲ್ಲಿ ನಡೆದ ಕಾಯ್ದೆ ಭಂಗ ಚಳುವಳಿ (ಸಿವಿಲ್ ಡಿಸ್‌ಓಬಿಡಿಯನ್ಸ್) ಯಲ್ಲಿ ಬಾಳಪ್ಪನವರು ಭಾಗವಹಿಸಿ ಜನರನ್ನು ಬ್ರಿಟಿಷರ ವಿರುದ್ಧ ಹೋರಾಡಲು ಹುಮ್ಮಿಸಿದರು. ಅವರು ತಮ್ಮ ಲಾವಣಿ, ಭಾಷಣ ಮತ್ತು ಪ್ರಭಾತ ಫೇರಿಗಳ ಮೂಲಕ ಜನರನ್ನು ಹುರಿದುಂಬಿಸಿದರು. ಇದರಿಂದಾಗಿ ಬ್ರಿಟಿಷರ ಕಣ್ಣಿಗೆ ಬಿದ್ದ ಬಾಳಪ್ಪನವರು ಆರು ತಿಂಗಳು ಸೆರೆಮನೆಯನ್ನು ಕಂಡರು.
ಬಾಳಪ್ಪನವರ ಇನ್ನೊಂದು ವ್ಯೆಶಿಷ್ಟ್ಯವೇನೆಂದರೆ ಸಮಾಜದ ಸಮಕಾಲೀನ ಸಮಸ್ಯೆಗಳಗೆ ಸ್ಪಂದಿಸುವುದು. ತಮ್ಮ ಹಾಡುಗಾರಿಕೆಯ ಮೂಲಕ ಬಾಳಪ್ಪನವರು ಹೀಗೆ ಮಾಡಿದ ದೇಶಸೇವೆ ಅವಿಸ್ಮರಣೀಯವಾಗಿದೆ. ಬಾಳಪ್ಪನವರು ಎರಡನೆ ಮಹಾಯುದ್ಧದ ಕಾಲದಲ್ಲಿ ಮಹಾತ್ಮ ಗಾಂಧೀಜಿಯವರ ಆದೇಶದಂತೆ ಭಾರತೀಯ ಸೈನಿಕರು ಜಪಾನ್ ಸೈನ್ಯವನ್ನು ಸೋಲಿಸಲು ತಮ್ಮ ಹಾಡಿನ ಮೂಲಕ ಸ್ಫೂರ್ತಿ ನೀಡಿದರು. ೧೯೪೦ರ ಭಾರತ ಬಿಟ್ಟು ತೊಲಗಿರಿ ಎಂಬ ಚಳುವಳಿಯಲ್ಲಿ ಭಾರತೀಯರನ್ನು ಆಂಗ್ಲರ ವಿರುದ್ಧ ಎತ್ತಿ ಕಟ್ಟಿದರು. ೧೯೬೦ ಮತ್ತು ೧೯೭೦ರ ದಶಕದಲ್ಲಿ ಭಾರತದ ಮೇಲೆ ಪಾಕೀಸ್ತಾನ ಮತ್ತು ಚೀನಾ ದೇಶಗಳು ಆಕ್ರಮಣ ಮಾಡಿದಾಗ ಭಾರತೀಯ ಸೈನಿಕರು ಅವರನ್ನು ಸೋಲಿಸುವಂತೆ ಹುರಿದುಂಬಿಸಿದರು. ಈ ಸಂದರ್ಭದಲ್ಲಿ ಅವರು ಮಾಡಿದ ತ್ಯಾಗ ಅಭಿನಂದನೀಯ. ಅವರು ತಾವು ಪಡೆದ ಎಲ್ಲ ಬೆಳ್ಳಿ ಮತ್ತು ಚಿನ್ನದ ಪದಕಗಳನ್ನು ರಾಷ್ಟ್ರದ ನಿಧಿಗೆ ಸಮರ್ಪಿಸಿ ತಮ್ಮಲ್ಲಿದ್ದ ವಿಶೇಷವಾದ ದೇಶಭಕ್ತಿಯನ್ನು ತೋರಿಸಿದ್ದಾರೆ.
ಬಾಳಪ್ಪನವರ ದೇಶಾಭಿಮಾನ, ಶಿಸ್ತಿನ ಬದುಕು ಹಾಗೂ ಕಷ್ಟದ ದುಡಿಮೆ ಮುಂದಿನ ಪೀಳಿಗೆಗೆ ಮಾದರಿಯಾಗಿದೆ. ಅವರ ಜೀವನ, ಸಂಗೀತ ಸಾಧನೆ ಮತ್ತು ದೇಶ ಸೇವೆಯನ್ನು ಅವರ ಅಭಿಮಾನಿ ಎಸ್.ಎಂ. ಹರದಗಟ್ಟಿಯವರು ಕೆಳಗಿನ ಶಬ್ದಗಳಲ್ಲಿ ವಿವರಿಸಿದ್ದಾರೆ:
“ಸಮಾಜದ ಸಮಕಾಲೀನ ಸಂದರ್ಭಗಳಿಗೆ ಅನುಗುಣವಾಗಿ ಹಾಡುಗಾರಿಕೆಯ ಮೂಲಕ ಬಾಳಪ್ಪನವರು ಸಲ್ಲಿಸಿರುವ ಸೇವೆ ಅವಿಸ್ಮರಣೀಯವಾದುದು. ಎರಡನೆ ಮಹಾಯುದ್ಧದ ಸಮಯ (೧೯೩೫-೪೫)ದಲ್ಲಿ ಸ್ವಾತಂತ್ರ‍್ಯಪೂರ್ವ ಭಾರತದ ಬ್ರಿಟಿಷ್ ಸರಕಾರದ ಪರವಾಗಿ ಮಾಡಿದ ಕಾರ್ಯಕ್ಕಾಗಿ ಅವರಿಗೆ ಆಂಗ್ಲ ಸರಕಾರ ನೀಡಿದ ವಿಶೇಷಗೌರವಾದರಗಳನ್ನು ಈ ಸಂದರ್ಭದಲ್ಲಿ ತಪ್ಪದೆ ಸ್ಮರಿಸಬೇಕು. ಸ್ವಾತಂತ್ರ‍್ಯನಂತರದಲ್ಲಿ ಭಾರತ ಸರಕಾರ ಹಾಗೂ ರಾಜ್ಯ ಸರಕಾರಗಳ ಪರವಾಗಿ ರಾಷ್ಟ್ರೀಯ ಅಭ್ಯುದಯಪರ ವಿಚಾರಗಳನ್ನು ಲಕ್ಷ್ಯದಲ್ಲಿರಿಸಿಕೊಂಡು ಬಾಳಪ್ಪನವರು ಅನುಪಮ ಸೇವೆ ಸಲ್ಲಸಿದರು. ೧೯೪೩ ರಿಂದ ೧೯೫೪ ರ ವರೆಗೆ ವ್ಯಯಸಾಯ ಇಲಾಖೆಯ “ಪ್ರಚಾರ ಕಾರ್ಯ ನಿರ್ವಾಹಕ”ರಾಗಿ ಮಿತಕುಟುಂಬ ಯೋಜನೆ ಮುಂತಾದ ಮಹತ್ವಪೂರ್ಣ ಯೋಜನೆಗಳ ಯಶೋಭಿವೃದ್ಧಿಗಾಗಿ ಹಗಲಿರುಳೂ ಶ್ರಮಿಸಿದ ಅವರ ಪರಿಶ್ರಮ ನಿಜವಾಗಿಯೂ ಅಭಿನಂದನೀಯ. ಭಾರತದ ಸ್ವಾತಂತ್ರ‍್ಯ ಸಾಧನೆ, ಭಾರತದ ಮೇಲೆ ಅನ್ಯದೇಶಗಳ ಆಕ್ರಮಣ ಮುಂತಾದ ಪ್ರಸಂಗಗಳಲ್ಲಿ ಎಲ್ಲರಿಗಂತಲೂ ಮುಂದೆ ನಿಂತು ವೀರೋಚಿತ ವಾಣಿಯಿಂದ ದೇಶಭಕ್ತಿ, ದೇಶಪ್ರೇಮ ಗೀತೆಗಳನ್ನು ಹಾಡಿ ನಾಡಿನ ಯುವಕರಲ್ಲಿ ಹುರುಪು, ಉತ್ಸಾಹ, ಕಾರ್ಯತ‌ತ್ಪರತೆ, ದೇಶಾಭಿಮಾನಗಳನ್ನು ತುಂಬುವಲ್ಲಿ ಅವರು ತೋರಿದ ನಿಷ್ಠೆಯು ಅವರ ಅಚಲ ದೇಶಾಭಿಮಾನ, ದೇಶಭಕ್ತಿಗಳ ದ್ಯೋತಕವಾದದ್ದು, ತಾವು ಗಳಿಸಿದ್ದ ಅದೆಷ್ಟೋ ಬೆಳ್ಳಿಬಂಗಾರದ ಪದಕಗಳನ್ನು ೧೯೬೨ರ ಸುಮಾರಿಗೆ ರಾಷ್ಟ್ರೀಯ ರಕ್ಷಣಾ ನಿಧಿಗೆ ಸಮರ್ಪಿಸಿ ತಮ್ಮಲ್ಲಿದ್ದ ವಿಶೇಷವಾದ ದೇಶಭಕ್ತಿಯನ್ನು ಅವರು ವ್ಯಕ್ತಪಡಿಸಿದ್ದುಂಟು.”
ಹೀಗೆ ಬಾಳಪ್ಪನವರು ತಮ್ಮ ಜನಪದ ಗಾಯನದ ಮೂಲಕ ದೇಶಸೇವೆಯನ್ನು ಮಾಡಿದರು. ಅವರು ತಮ್ಮ ಹಾಡಿನ ಮೂಲಕ ನಾಡಿನ ಜನರಿಗೆ ಕಲೆ, ಸಂಗೀತ, ಜನಪದ ಸಾಹಿತ್ಯ ಮತ್ತು ಸಂಸ್ಕೃತಿ, ಮಿತಸಂತಾನ, ಶಿಕ್ಷಣದ ಮಹತ್ವ ಮತ್ತು ದೇಶಸೇವೆಗಳ ಬಗ್ಗೆ ಅರಿವನ್ನುಂಟು ಮಾಡಿದ್ದರು. ಬಾಳಪ್ಪನವರ ಬದುಕು ಧೀಮಂತವಾಗಿದೆ, ಮಾದರಿಯಾಗಿದೆ ಮತ್ತು ಅರ್ಥಪೂರ್ಣವಾಗಿದೆ.
ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ೪. ಬಾಳಪ್ಪ ಹುಕ್ಕೇರಿಯವರು ರಚಿಸಿದ ಜಾನಪದ ಶೈಲಿಯ ಹಾಡುಗಳು
‘ದೇಶ ತನಗೆ ಏನು ಕೊಟ್ಟಿತು ಎನ್ನವುದಕ್ಕಿಂತ ದೇಶಕ್ಕೆ ತಾನು ಏನು ಸೇವೆ ಮಾಡಿದ್ದೇನೆ’ ಎನ್ನುವುದು ಮುಖ್ಯ. ಸಾಮಾನ್ಯವಾಗಿ ಇಂದಿನ ಜನರಲ್ಲಿ ಸ್ವಾರ್ಥ, ಮತ್ಸರ ಹಾಗೂ ವೈರತ್ವದ ಭಾವನೆಗಳೇ ಜಾಸ್ತಿ. ಜನ ತಮ್ಮ ಏಳಿಗೆಯನ್ನು ತಾವೆ ಹಾಳು ಮಾಡಿಕೊಳ್ಳುವಷ್ಟು ಸ್ವಾರ್ಥಿಗಳಾಗಿದ್ದಾರೆ. ಇಂತಹ ಸನ್ನಿವೇಶದಲ್ಲಿ ನಿಸ್ವಾರ್ಥವಾಗಿ ದೇಶ ಸೇವೆಯನ್ನು ಯಾರು ಮಾಡಬೇಕು. ಆತಂಕ ಬೇಡ. ಅಂಥವರು ಇನ್ನೂ ಇದ್ದಾರೆ. ಅವರು ಸದಾ ದೇಶ ಸೇವೆಯನ್ನು ಒಂದಲ್ಲ ಒಂದು ರೂಪದಲ್ಲಿ ಮಾಡುತ್ತಾರೆ.
ಇಂಥ ಕಾಯಕ ಯೋಗಿಗಳ ಪಂಗಡಕ್ಕೆ ಬಾಳಪ್ಪ ಹುಕ್ಕೇರಿಯವರು ಸೇರುತ್ತಾರೆ, ಇದಕ್ಕೆ ಅವರ ದೇಶಾಭಿಮಾನ, ಕಾಯಕ ನಿಷ್ಠೆ ಹಾಗೂ ತನು-ಮನ-ಧನ ಸೇವೆಯನ್ನು ವ್ಯಕ್ತಪಡಿಸುವ ಅವರ ಕವನ ‘ಹಿಂದೂಸ್ಥಾನಕ ಎಂಥವಬೇಕ’ ಸಾಕ್ಷಿಯಾಗಿದೆ:
ಹಿಂದೂಸ್ಥಾನಕ ಎಂಥವ ಬೇಕ | ಬಿ. ಎ. ಜಿ.ಪಾಸಾಗಿರಬೇಕು |
ಮೋಟರ ಕಾರೊಂದ ಎನಗಿರಬೇಕ |
ಹೆಂಡತಿ ಬಲಗಡೆ ಕುಂತಿರಬೇಕ |
ಕಾರನು ಕಾಂತೆಯು ನಡೆಸಲುಬೇಕ |
ಕನ್ನಡ ಬಾವುಟ ಮುಂದಿರಬೇಕ |
ಹರುಷದಿ ಕನ್ನಡ ಹಾಡಲುಬೇಕ |
ಹಾಡುವ ಮೋಟಾರ ಓಡಲಿಬೇಕ |
ಮಮತೆಯ ತೋಟ ಮುಟ್ಟಿರಬೇಕ |
ತೋಟದಿ ಮೂಡಲ ಎತ್ತಿರಬೇಕ |
ಕೃಷ್ಣಾ ತೀರದ ಆಕಳಿರಬೇಕ |
ಬೆಳಗಾಂವ ನಾಡಿನ ಎಮ್ಮಿರಬೇಕ |
ಹಣೆಚಿಕ್ಕ ಹೂವ ಬಾಲ ಕ್ವಾಣಿರಬೇಕ |
ಅಯಿಕ್ಕರೊಯಕ್ಕ ಅಂತಿರಬೇಕು |
ಹೊಳಿದಂಡಿಮ್ಯಾಲ ಹೊಲವಿರಬೇಕ |
ಎಂಟರರೆಂಟಿ ಹೂಡಿರಬೇಕ |
ಬಂಟ ಹುಡುಗನ ಹೊಡಿತಿರಬೇಕ |
ಕರಕಿನಟ್ಟ ಕೀಳತಿರಬೇಕ |
ಕೆನಿಕೆನಿ ಮೊಸರ ರೊಟ್ಟಿರಭೇಕ |
ನುಚ್ಚು ಮಜ್ಜಿಗೆ ಹೊಡೆಯಲಿ ಬೇಕ |
ಮೀಶಿ ಮ್ಯಾಲ ಕ್ಯೆನಾ ಹಾಕಲಿಬೇಕ |
ಹೆಂಡತಿ ಕುಲುಕುಲು ನಗುತಿರಬೇಕ |
ಹಳ್ಳಿ ಆಳಿನಾ ಹುರುಪಿರಬೇಕ |
ಹುಡುಗರು ಕುಣಿಕುಣಿದಾಡಲು ಬೇಕ |
ಹುರುಪನು ತುಂಬುವ ಪದವಿರಬೇಕ |
ಹುಕ್ಕೇರಿ ಬಾಳಪ್ಪ ಹಾಡಿರಬೇಕ |
ಜನರು ಈ ಹಾಡನ್ನು ಬಾಳಪ್ಪನವರೆ ಬರೆದಿದ್ದಾರೆಂದು ನಂಬಿದ್ದಾರೆ. ಆದರೆ ಈ ಹಾಡು ಅವರದಲ್ಲ.
ಸ್ತ್ರೀಯರ ಶೋಷಣೆಯನ್ನು ಕಂಡು ಮನನೊಂದ ಬಾಳಪ್ಪನವರು ಸ್ತ್ರೀಯರು ಶೈಕ್ಷಣಿಕವಾಗಿ, ಆರ್ಥಿಕವಾಗಿ, ಸಾಮಾಜಿಕವಾಗಿ ಹಾಗೂ ರಾಜಕೀಯವಾಗಿ ಮುಂದುವರೆಯಬೇಕು ಎನ್ನುತ್ತಿದ್ದರು. ಸಂಸ್ಕೃತದ ಸುಭಾಷಿತ “ಯತ್ರ ನಾರ್ಯಸ್ತು ಪೂಜ್ಯಂತೆ | ತತ್ರ ರಮಂತೆ ದೇವತಾ” | ಅಂದರೆ ಎಲ್ಲಿ ನಾರಿಯರು ಗೌರವದಿಂದ ಕಾಣಲ್ಪಡುತ್ತಾರೋ ಅಲ್ಲಿ ದೇವತೆಗಳು ನೆಲಸುತ್ತಾರೆ ಎಂಬ ವಾಣಿಯನ್ನು ಅವರು ತಮ್ಮ ಕೃತಿಯಲ್ಲೂ ಅಳವಡಿಸಿಕೊಂಡಿದ್ದರು.
ಅವರ ಕವನ ‘ಕುಟುಂಬ ಯೋಜನೆ’ಯಲ್ಲಿ ಬಾಳಪ್ಪನವರು ಸ್ತ್ರೀಯರು ಕುಟುಂಯೋಜನೆಯ ಮಹತ್ವ ಅರಿತುಕೊಂಡು ಮಿತ ಸಂತಾನ ಹೊಂದಬೇಕಲ್ಲದೆ, ತಮ್ಮ ಮಕ್ಕಳನ್ನು ವಿದ್ಯಾವಂತರನ್ನಾಗಿ ಮಾಡಬೇಕು ಎಂದಿದ್ದಾರೆ. ಬಾಳಪ್ಪನವರು ಕಲಿತ ಸಬಲ ನಾರಿಯ ಜೀವನವನ್ನು ಸಮೃದ್ಧವಾಗಿಸಬಲ್ಲಳು ಎನ್ನತ್ತಾರೆ. ಅವರ ಪ್ರಕಾರ
ಸಪಲವಾಗಲಿ ನಮ್ಮ | ವೀರನಾರಿಯರ ಜನ್ಮ ||
ಸಫಲವಾಗಲಿ ನಮ್ಮ | ಕೈ ಕೊಂಡ ಸ್ತ್ರೀ ಧರ್ಮ ||
ಕಾನನದಿ ತಪಗೈದ | ವದೂಷಿ ಮೈತ್ರಿಯ ಜನ್ಮ ||
ಮೌನದಲಿ ಮಿಗಿಲಾದ | ದ್ರೌಪದಿಯ ಜನ್ಮ ||
ಹೀನತೆಯ ಹಿಂಗಿಸುವ | ನೆಹರೂ ಕಮಲೆಯ ಜನ್ಮ ||
ಜ್ಞಾನವನು ಹಂಬಲಿಪ | ಈ ನಮ್ಮ ಸ್ತ್ರೀ ಜನ್ಮ ||
ವೀರ ಆಭಿನ್ಯುವಿನ | ಪಡೆದ ತಾಯಿಯ ಜನ್ಮ ||
ಧೀರ ಲವಕುಶರುಗಳ | ಹಡೆದವಳ ಜನ್ಮ ||
ಶೂರ ಪುಲಕೇಶಿ ವಿಕ್ರಮೆರ | ಜನನಿಯ ಜನ್ಮ ||
ಧೀರ ಅನುಜರ | ಬೇಡುವ ನಮ್ಮ ಸ್ತ್ರೀ ಜನ್ಮ
ಪಡುವಲದ ನಾರಿಯರ | ಸ್ವಾತಂತ್ರ‍್ಯದಾ ಜನ್ಮ||
ಮೂಡಲ ಮಾತೆಯರ | ಮೂಢಧರ್ಮ ಜನ್ಮ ||
ನಾಡನೆಲೆಗನುರೂಪವಾಗಿರುವ | ಧರ್ಮವನು
ಬೇಡುತಿಹ ಅಕ್ಕನ ಬಳಗದ ಜನ್ಮ
ಬೆಳೆಯುತಿಹ ಭಾರತದ | ಜನಸಂಖ್ಯೆಯ ತಡೆಯುದಕೆ ||
ಹತ್ತು ಹಡೆಯುವದಕ್ಕಿಂತ | ಒಂದೆ ಮುತ್ತು ಹಡೆದರೆ ಸಾಕು ||
ದೇಶವನು ಬೆಳೆಸುವ | ದಾಂಪತ್ಯ ಜೀವನ ||
ಲೇಸಾಗಿ ಇರಿಸುವ | ನಮ್ಮ ನಾರಿಯರ ಜನ್ಮ ||
ಸ್ವತಃ ತಾವೆ ಮಿತಸಂತಾನವನ್ನು ಪಾಲಿಸದಿದ್ದರೂ ಬಾಳಪ್ಪನವರು ಮಿತಸಂತಾನದ ಮಹತ್ವವವನ್ನು ಸಾಮಾನ್ಯ ಜನರಿಗೆ ಮನದಟ್ಟಾಗುವಂತೆ ಮಾಡುವಲ್ಲಿ ಪ್ರಖ್ಯಾತರಾಗಿದ್ದರು. ಅವರ ಈ ಕೆಳಗಿನ ತಲೆಬರಹವಿಲ್ಲದ ಕವನ ಅವರ ಪ್ರಕಾರ ಸಾಮರ್ಥ್ಯವನ್ನು ಮಾರ್ಮಿಕವಾಗಿ ಪ್ರತಿಬಿಂಬಿಸುತ್ತದೆ:
ಒಂದು ಎರಡು ಬೇಕು
ಮೂರು ಮಕ್ಕಳಾದರೆ ಸಾಕು
ಜೀವನವೆಂಬ ಓಟದಲ್ಲಿ ಊಟ (ಆಹಾರ) ಹಾಗೂ ಆಟ (ಸಾಧನೆ) ಬಹಳ ಮಹತ್ವದವು. ಜನ್ಮ ಸಾರ್ಥಕವಾಗಬೇಕಾದರೆ, ಪ್ರತಿಯೊಬ್ಬನು ತಮ್ಮ ಪಾಲಿನ ಊಟ ಮಾಡುವಂತೆ ತಮ್ಮ ಪಾಲಿನ ಕೆಲಸ (ಆಟ)ವನ್ನು ಮಾಡಬೇಕು. ದುಡಿಯದೆ ಉಣ್ಣುವ ಹಕ್ಕು ಯಾರಿಗೂ ಇಲ್ಲ.
ಪ್ರಸ್ತುತ ಕವನ ‘ಕರ್ನಾಟಕದ ಅಡುಗೆಯ ವಿಧಾನ’ ದಲ್ಲಿ ಊಟ ಪ್ರಿಯರಾದ ಬಾಳಪ್ಪನವರು ಕರ್ನಾಟಕದ ಅಡುಗೆಯ ವಿಧಾನ, ವಿವಿಧ ತರಹದ ಅಟುಗೆಗಳು, ಊಟದ ಶುಚಿ-ರುಚಿ ಮತ್ತು ವಿವಿಧ ತರಕಾರಿ ಹಾಗೂ ಹಣ್ಣು ಹಂಪಲುಗಳ ಬಗ್ಗೆ ವರ್ಣನೆ ಮಾಡಿದ್ದಾರೆ:
ಉಪ್ಪಿನಕಾಯಿ ಸೆಂಡಿಗೆಯ ಚಟ್ನಿಯು |
ಲಿಂಬೆಯ ಹೋಳು ತಂಬೂಳಿ |
ಹಪ್ಪಳಾ ಉಪ್ಪು ಬಪ್ಪುವಳಗಾಯ್ಗಳು ||
ಪಲ್ಲಿಯು ಸಾರು ಮಜ್ಜಗೆ
ಒಪ್ಪುವ ಸಾರು ಗುಗ್ಗರಿ ಕೋಸಂಬರಿ |
ಜುಣ್ಣಕ ಬೇಳೆ ಪಲ್ಲಿಗಳ ||
ಸಪ್ಪನ ಬ್ಯಾಳಿ ಚಲೋಹುಳಿ ಪಲ್ಲೆಯು ||
ಬಾಡಿಸಿ ಕೊಳ್ಪಕಾಯಿ ರಸಗಳ್ ||
ಅವರಿ ಕುಂಬಳ ಹೀರಿ ಹಾಗಲು |
ತೊಂಡಿಕಾಯಿ ಮುಳ್ಗಾಯಿ ||
ಪಡುವಲ ತೋಟಲ ಬಾಳೆಯತ್ತಿ |
ಚೊಗಚಿ ಕಾಡ್ಗಾಯಿ ಬೆಳಾಳ್ಗಾಯಿಗಳ್ ||
ಸವತಿ ನಿಂಬೆಯು ಪಂಡರಿಹಲಸು |
ಬೆಂಡಿಕಾಯಿ ಹಾಲ್ಗುಂಬಳ್ ||
ಚವಳಿ ನುಗ್ಗಿಯ ಕಾಯಿ ಕಾಯಿಪಲ್ಲೆಗಳ |
ಬಲಸೀಯಾಗಿ ತಾವಿರ್ಪವು ||
ಉಳ್ಳಿಗಡ್ಡಿಯು ಗಜ್ಜರಿ ಗೆಣಸು |
ಕ್ಯಾಬೀಜಾ ಸುವರ್ಣಗಳು ||
ಆಲೂಗೆಡ್ಡೆಯು ಕೋಸುಗೆಡ್ಡೆಯೂ |
ಕೆಳಲಿ ಮುಲಂಗಿ ಬಲೆ ಗಡ್ಡಿಗಳ ||
ಬಾಳೆದಿಂಡು ಕರಂಡಿ ಗಡ್ಡೆಗಳು ||
ಮೂಡ್ಲಿಗಡ್ಡೆ ಪಲ್ಲೆಯು ||
ಬಾಳಾಕ್ಷಿವರ ಮೂಲಗಳು ||
ನವಲಕೋಲ ಸ್ವಾದ ಸಂಪೂರ್ಣವು ||
ಲಿಂಬೇ ಕಾಯಿಯ | ಕಂಚೀಕಾಯಿಯ ||
ಅಂಬೀ ಹಳದಿಯ | ನೆಲ್ಲಿ ಕಾಯಿಯ ||
ಹಂಬಲದ ಮಾಗಾಯಿ ಮೆಕ್ಕೆಯ |
ಮೆಣಸಿನ ಕಾಯಿಗಳ ||
ಲಂಬಮಾಗಣಿ ಬೇರು | ಮೇಲಾಡಂಬರದ ||
ಖಾರ‍್ಗೆಣಸಗಳಿಂದ ||
ಉಂಬ ಉಪ್ಪಿನಕಾಯ್ಗಿಗಳನು | ಮನದುಂಬ ತಿನ್ನವುದೂ || “
ಜೀವನ ಅರ್ಥಪೂರ್ಣವಾಗಬೇಕಾದರೆ ಮನುಷ್ಯ ಶಿಸ್ತು, ಶಾಂತಿ, ಸರಳತೆಯನ್ನು ರೂಢಿಸಿಕೊಳ್ಳಬೇಕೆಂಬುದನ್ನು ಬಾಳಪ್ಪನವರ ಕೆಳಗಿನ ಕವನ ‘ಕಟ್ಟೆಯ ಮ್ಯಾಲ ನಡಿಯಿರೋ’ ಪ್ರತಿಬಿಂಬಿಸುತ್ತದೆ:
ಕಟ್ಟಿಮ್ಯಾಲ ನಡೆಯಿರೋ ಅಣ್ಣಾ
ಕಟ್ಟಿಮ್ಯಾಲ ನಡಿಯಿರೋ
ಕಟ್ಟಿಬೆಟ್ಟ ತಳಗ ನಡದರ ನೀವು ಪೆಟ್ಟು ತಿನ್ನವಿರೋ
ಒಟ್ಟಾಗಿ ಹೋಗತಿರಿ ಸಿನಿಮಾಕ ಬಿಟ್ಟ ಕೂಡಲೆ
ಬರ‍್ತಿರಿ ಸಿಟಿ ಮೋಟ್ಯಾರಕ
ಮಟ್ಟಮೊದಲ ನೋಡಿರಿ ಎಡಬಲಕ
ಕಟ್ಟಿ ಹತ್ತಿ ನಡೆಯಿರಿ ಮುಂದೆ ಸಾಗುದಕ
ಸ್ಕೂಟರ್ ಹತ್ತಿ ಹೊಡೀತೀರಿ ಸ್ಪೀಡಿನಲೆ
ಟ್ರಕ್ ಬರತಾವ ಬಲು ದೂರಿನಲಿ
ಮಕ್ಕಳ ಎತಕೊಂಡ ಹೆಂಡತಿ ಕುಂತಿರತಾಳ
ಪಕ್ಕನೆ ಸೈಯಿಡ್ ತಪ್ಪಿ ಬಿದ್ದರ
ಸಿಕ್ಕ ಸಾಯಿಯುವಿರಿ ಎಚ್ಚರಣ್ಣ
ತಳಕ ಬಿದ್ದ ಹೋಗ್ತೀರಿ ರಸ್ತೆಯ ಮೇಲೆ
ಹೆಣ್ನ ಮಕ್ಕಳ ಬಂದರ ಹಾದಿ ಕೊಡಬೇಕ ಅವರಿಗೆ
ಅತ್ತ ಇತ್ತ ನೋಡುವಾಗ ಕಾಲಾಗ
ಹಣ್ಣಿನ ಸಿಪ್ಪ ಸಿಕ್ಕರ ಪೆಟ್ಟ ಹತ್ತಿ ಬೀಳತೀರಿ ನೆಲಕ
ಶಿಸ್ತಿನಿಂದ ನಿಂತ ನಮ್ಮ ಪೋಲಿಸರಾ ಸೀಟಿಹಾಕಿ ತಿಳಿಸತಾರ
ರಸ್ತೆಯಿಂದ ದಾರಿ ನಿಮಗೆ
ಸೂಟು ಹಾಕಿಕೊಂಡು ಮಾಟಾಗಿ ಹೋಗುವಾಗ
ಸಾಯಿಡ್ ತಪ್ಪಿನಡೆದಲ್ಲಿ ಸೊಂಟ ಮುರಿಯುವರು ಅಲ್ಲಿ
ದಿನಾಂಕ ೧೬.೧೦.೧೯೮೬ ರಂದು ಬೆಂಗಳೂರಿನಲ್ಲಿ ನಡೆದ “ದಾಕ್ಷಿಣಿ’ ಸಂಗೀತ-ಸಂಸ್ಕೃತಿ ಕಾರ್ಯಕ್ರಮದಲ್ಲಿ ಬಾಳಪ್ಪನವರು ಹಾಡಿದ ಕೆಳಗಿನ ಈ ಕವನ, ಅವರ ಸಾಹಿತ್ಯ-ಸಂಸ್ಕೃತಿಯ ಅಭಿಮಾನವನ್ನು ಹಾಗೂ ದೇಶಾಭಿಮಾನ ಮತ್ತು ಭಾವೈಕ್ಯತೆಯನ್ನು ಪ್ರತಿಬಿಂಬಿಸುತ್ತದೆ.
ದಕ್ಷಿಣ ಕನ್ನಡ ನಾಡಿನ ರಕ್ಷಣೆ
ಭಾರತ ದೇಶದ ಭವ್ಯ ಪರಂಪರೆ
ಐಕ್ಯತೆ ಮಾಡುವ ರಕ್ಷಣೆ || ಪ ||
ಎಲ್ಲ ಭಾಷೆಗಳ ಎಲ್ಲ ಪ್ರಾಂತಗಳ
ಬಲ್ಲಿದ ಕಲಾವಿದರು ಬಂದಿಹರಿಲ್ಲಿ
ಚೆಲ್ಲುವರಿದು ಹಾಡಿದರು ಇಲ್ಲಿ
ಮಲ್ಲಿಗೆ ಪರಿಮಳ ಹರಡಿತು ಇಲ್ಲಿ || ೧ ||
ಸುಂದರವಾದ ಪರಿಸರದಲ್ಲಿ
ಮಂದಾರವಾದ, ಮಂಜುಳ ಸ್ವರದಿ
ಬಂದೂರವಾದ ಈ ಕಲಾಕೃತಿ
ಬೆಂಗಳೂರಿನ ಈ ಅಂಗಳದಲ್ಲಿ || ೨ ||
ಲಲಿತ ಕಲೆಗಳ ಸುಲಲಿತವಾಗಿ
ಕುಲುಕುಲು ನಗುವ ನಯನ ಮನೋಹರ
ನೃತ್ಯ ಸಂಗೀತ ವಾದ್ಯಗಾರರು ಇಂದು
ಸಾಕಣ ದೇಶ ಜನರನ್ನು ಸ್ವಾಗತಿಸಿಹರೆಂದು || ೩ ||
ಶೃಂಗ ಸಭೆಯು ಬೆಂಗಳೂರಿನಲಿ ಇಂದು
ವಿಧಾನ ಸೌಧದಿ ಸಮಾವೇಶಗೊಂಡು
ಬಂಗಾರದಂಥ ಪ್ರಧಾನ ಮಂತ್ರಿ ರಾಜೀವ ಗಾಂಧಿಯವರಿಂದು
ಬಂದಿಹರು ಕರ್ನಾಟಕ ರಾಜ್ಯಕಿಂದು || ೪ ||
ದಾಕ್ಷಿಣ ಕನ್ನಡ ನಾಡಿನ ರಕ್ಷಣೆ
ಭಾರತ ದೇಶದ ಭವ್ಯ ಪರಂಪರೆ
ಐಕ್ಯತೆ ಮಾಡುವ ರಕ್ಷಣೆ
ತಲೆಬರಹವಿಲ್ಲದ ಅನೇಕ ಕವನಗಳು ಬಾಳಪ್ಪನವರ ದಿನಚರಿಗಳಲ್ಲಿವೆ. ಅಂತಹವುಗಳಲ್ಲಿ ಕೆಳಗಿನ ಅವರ ಕವನ ಪ್ರತಿಯೊಬ್ಬ ನಾಗರಿಕನು ಕಾಯಕಯೋಗಿ, ಸರಳ ಜೀವಿ ಮತ್ತು ದೇಶಸೇವಕನಾಗಬೇಕೆಂಬುದನ್ನು ಒತ್ತಿ ಹೇಳುತ್ತದೆ.
ನವಯುಗ ಶಾಂತಿ ಗಾಂಧಿ ರಚಿಸದಾ
ಭಾರತದಿ ನಿಜಶಾಂತಿ || ಪ ||
ತೊರೆಯುತ ಚಿಂತಿ ಮಾಡಿದ ಕ್ರಾಂತಿ
ಸತ್ಯಾಗ್ರಹದ ಸಂತಿ
ನೆಹರು ನೇತಾ ಲೋಕ ವಿಖ್ಯಾತ |
ಭಾರತ ಮನ ಸಂಕ್ರಾಂತಿ
ಏಳಿರಿ ಬೇಗ ದುಡಿಯಿರಿ ಈಗ
ಮಾಡಿರಿ ಸ್ವಾರ್ಥ ತ್ಯಾಗ
ಸ್ವರ್ಗ ಭೋಗ | ಮುಂದಿಹುದೀಗ
ಬಿಡದಿರಿ ನಾಡನುರಾಗ
ನೆಹರು ನಮ್ಮ ದೇವರು ಎಂದು
ನಡೆದರೆ ಕಾಂಬುದು ಸ್ವರ್ಗ
ಸತ್ಯವಂತ ಮೈಸೂರು ಮಂತ್ರಿಗಳು
ಜತ್ತಿಯವರು ನಮಗೀಗ ಒತ್ತಿ ಹೇಳುವ |
ಮಾತು ಕೇಳಿದರೆ ಅದುವೆ ಸ್ವರಾಜ್ಯ ಭೋಗ
ನಡೆ ನಡೆ ಮುಂದೆ | ಗಾಂಧಿ
ಯೋಗವಿದು ಓಡುತಿದೆ ಬಾ ಹಿಂದೆ
ಹೊಸ ಯೋಜನೆ ಗೈದಿದೆ ಸರಕಾರಾ
ಬಿಸಿಯಾಗಿದೆ ಭಾರತ ಉದ್ಧಾರಾ
ಕಾರ್ಯನಿರತಾ ಸಾಗು ಸತತಾ
ದಡಿಮೆಯೊಳಡಿಯಿಡು ನೀ ಮುಂದೆ ||
ಏಳಿರಿ ಬೇಗ ಧ್ಯೆರ್ಯದೊಳಗೆ
ನಾಡಿಗೆ ಮಾಡಿರಿ ಸ್ವಾರ್ಥತ್ಯಾಗ
ಕರ್ಮಯೋಗ ಸ್ವರ್ಗದ ಭೋಗ
ಸೌಖ್ಯವು ಜನ ಒಂದಾದಾಗ
ನೆಹರು ನಮ್ಮ ನಾಯಕನೆಂದು
ದೇಶ ಸೇವೆ ಮಾಡಿರಿ ಬೇಗನೆ ಎಂದು.
ಶಿಶುನಾಳ ಷರೀಫ ಸಾಹೇಬರ, ದಾಸರ ಹಾಗೂ ಶರಣರ ಸಾಹಿತ್ಯ-ಸಂಗೀತದಿಂದ ಪ್ರಭಾವಿತರಾದ ಬಾಳಪ್ಪನವರು ‘ಪ್ರತೀಕ’ (Symbolic) ಕಾವ್ಯದ ಮಾದರಿಯಲ್ಲಿ ‘ಕಂಬಳಿ’ಯ ಧಾರ್ಮಿಕ ಹಾಗೂ ಸಾಂಸ್ಕೃತಿಕ ಮಹಿಮೆಯನ್ನು ಕೆಳಗಿನ ಕವನದಲ್ಲಿ ವ್ಯಕ್ತಪಡಿಸಿದ್ದಾರೆ:
ಕಂಬಳಿ ಕೊಂಡ ಕೊಂಡೆನೋ ನಾನೊಂದು
ಹಾಲುಮತದೊಳ ಹುಟ್ಟಿದ ಕಂಬಳಿ |
ಜೇಲಿನೊಳಗೆ ಜಾಕ್ವಿ ಮಾಡಿದ ಕಂಬಳಿ
ಶಾಲು ಸರಿಸಿದ ಕಂಬಳಿ |
ಕುರುಬರ ಮನೆಯೋಳು ಹುಟ್ಟುವ ಕಂಬಳಿ
ಮರಿಯ ಉಣ್ಣೆಯ ಕರಿಯ ಕಂಬಳಿ |
ಕುರಿಗಾರ ಹೊಟ್ಟಿಗೆ ಹಾಕುವ ಕಂಬಳಿ |
ಗುರುವಿನ ಗದ್ದುಗೆ ಮಾಡುವ ಕಂಬಳಿ |
ಕಾಶಿಗೆ ಹೋಗುವಾಗ ಹಾಸುವ ಕಂಬಳಿ |
ಮೀಸಲಿದ್ದಂಗೆ ಬಿಳೆ ಕಂಬಳಿ |
ಕಾಶಿಗೆ ಒಯ್ಯುವ ರೈತನ ಕಂಬಳಿ |
ದೇಶಿ ಊಣ್ಣಿಯ ಪಾಸ ಕಂಬಳಿ |
ಶಾರದೊಳಗಿಟ್ಟ ಮಾಡುವ ಕಂಬಳಿ |
ಶಿವಶರಣರಿಗೆ ಸಲ್ಲುವ ಕಂಬಳಿ |
ಶೂರ ರಾಯಣ್ಣನು ಹೊತ್ತಿದ್ದ ಕಂಬಳಿ
ನೆಹರೂನ ಜಾಕೀಟು ಆದಂತ ಕಂಬಳಿ
ಬಾಳಪ್ಪನವರು ದಿನಾಂಕ ೧೯.೧೧.೧೯೫೯ ರಂದು ಶೃಂಗಾರ ಶೈಲಿಯಲ್ಲಿ ಬರೆದಿರುವ ತಲೆಬರಹವಿಲ್ಲದ ಈ ಗೀತೆ ಅವರ ಶೃಂಗಾರ ಸ್ವಭಾವವನ್ನು ಪ್ರತಿಬಿಂಬಿಸುತ್ತದೆ.
ಯಾರವ್ವಾ ಇವ ಚೆಲುವಾ | ತನ್ನಷ್ಟಕ ತಾನೆ ನೋಡಿ ನಲಿವಾ
ನಗಿಯೊಂದು ಬಿಗಿಯೂಟ | ಕಣ್ಣು ಹಿಗ್ಗಿನ ತೋಟ
ಚವತಿ ಚಂದ್ರಮನೊಲವಾ ||
ಚವತಿ ಚಂದ್ರಮನ ಕೆಳಗ |
ಹೆಣಕಿ ಹಾಕಿದ್ದಂಗ ಹೋಲುವಾ ಹಣೆ ||
ಒಡೆದಿಲ್ಲಾ ಇನ್ನು ಮಕಮಿಸಿ ಒಡದಿಲ್ಲ |
ತೊಡದಿಲ್ಲ ಇನ್ನು ತುಟಿ ಹಾಲು ತೊಡದಿಲ್ಲ
ಹಿಡಿದಿಲ್ಲ ಕಣ್ಣಿಗೆ ಹೆಣ್ಣಚ್ಚು ಹಿಡಿದಿಲ್ಲ ||
ನಂಬಿ ಕೊಂಡಿರಲಾಕ ತುಪ್ಪಳ ತಲಿದಿಂಬು |
ಎಂಬೂತೊಳ್ಮಿದು ಬಲವಾ ||
ಕಂಡವರ ಕಣ್ಣನ್ ಸೋತಾಗ ಸೆರೆ ಹಿಡಿದು |
ಇರವಂಥ ಎದೆ ಹರವಾ ನೋಡವ್ವಾ ||
ಇರುವಾಗಿನ ಕಾಮಣ್ಣ ನೋಲು
ಕಾಣುವ ಯಾರವ್ವಾ ಇಂವ ಚೆಲುವಾ
ತನ್ನಷ್ಟಕ್ಕೆ ತಾನೆ ನೋಡಿ ನಲಿವಾ ||
ದಿನಾಂಕ ೨೯.೦೫.೧೯೫೨ ರಂದು ಮುಂಬೈ ಆಕಾಶವಾಣಿಯಿಂದ ಪ್ರಸಾರಗೊಂಡ ಕೃಷಿ ವಿಷಯದ ಮೇಲಿನ ಕೆಳಗಿನ ಈ ಹಾಡಿನಲ್ಲಿ ಬಾಳಪ್ಪನವರು ಆಧುನಿಕ ಯುಗದಲ್ಲಿ ರೈತರು ಮುಂದುವರೆಯಬೇಕು ಎನ್ನುತ್ತಾರೆ. ಎತ್ತೆಮ್ಮೆಯ ಹೊಲಕಸು ಮಾಡುವ, ಬಿಸಿಯಾದ ಅನ್ನ ಹಾಕುವ, ಮನೆ ಚೆನ್ನ ಮಾಡುವ ಮತ್ತು ಬಡತನವನ್ನು ದೂರ ಮಾಡುವ ಪಶುಗೊಬ್ಬರದ ಮಹತ್ವವನ್ನು ಆಶಿಕ್ಷಿತ ರೈತರಿಗೆ ಮನದಟ್ಟಾಗುವಂತೆ ರಚಿಸಿ ಹಾಡಿದ್ದಾರೆ, ಈ ಕವನವು ಬಾಳಪ್ಪನವರು ರೈತರ ಹಿತೈಷಿಯಾಗಿದ್ದರು ಎಂಬುದನ್ನು ಎತ್ತಿ ತೋರಿಸುತ್ತದೆಯಲ್ಲದೆ, ಭೂಮಿ, ನೀರು, ಗೊಬ್ಬರ ಮತ್ತು ಬೀಜಗಳು ಒಕ್ಕಲುತನಕ್ಕೆ ಚತುರಂಗ ಬಲವಾಗಿದೆ ಎಂಬ ಭಾವನೆಯನ್ನು ಹುಟ್ಟಿಸುತ್ತದೆ.
ಗೊಬ್ಬರ, ಹೊಸ ಗೊಬ್ಬರ, ಎತ್ತಮ್ಮೆ ಆಕಳ ಗೊಬ್ಬರ
ಜನಜೀವನ ಶಾಂತಿಯ ಗೊಬ್ಬರ,
ಹೊಸದಾದ ಕಾಂಪೋಸ್ಟ ಗೊಬ್ಬರಾ, ಹೊಲ ಕಸು
ಮಾಡುವಂಥಾ ಗೊಬ್ಬರ,
ಕಸಕಡ್ಡಿ ಬೂದಿಯ ಮಣ್ಣು ಗೂಡಿಸಿದಂತ ಹೆಸರಾದ
ಬಿಸಿಯಾದ ಗೊಬ್ಬರ, ಹೊಸ ಗೊಬ್ಬರ.
ಅನ್ನ ಹಾಕುವಂಥ ಗೊಬ್ಬರ, ಮನ ಚಿನ್ನ ಮಾಡುವಂಥ ಗೊಬ್ಬರ,
ಪುಣ್ಯ ಭಾರತ ನಮ್ಮ ಸರಕಾರ ಸರಿಯೆಂದು
ಮಾಡಿದಂಥ ಗೊಬ್ಬರ, ಹೊಸಗೊಬ್ಬರ.
ಬಡತನ ದೂಡುವ ಗೊಬ್ಬರಾ, ಭೂಮಿ ಒಡೆಯಗೆ ಭಾಗ್ಯದ ಗೊಬ್ಬರಾ,
ಕಡಿದ ಬೆಣ್ಣೆ ಹಾಲು ಮೊಸರನು ಎಮ್ಮೆಗೆ
ಕಡಿಮೆ ಮಾಡದ ಪಶುಗೊಬ್ಬರಾ, ಹೊಸಗೊಬ್ಬರ.
ನಾಡಿಸೈಸಿರಿ ಗೊಬ್ಬರಾ, ಕೃಷಿನಾಡಿನ ಬೆಳೆಯಲ್ಲಿ ಬರುವ
ಗಿಡಬಳ್ಳಿ, ದ್ರಾಕ್ಷಿ, ಗೋಡಂಬಿ, ಕಿತ್ತಲಿ ಹಣ್ಣ
ಮಡಿಗದು ಮೇಲಾರ ಗೊಬ್ಬರಾ, ಮಿತ್ರಗೊಬ್ಬರಾ.
ಭತ್ತ ಬಿತ್ತಿ, ಬೆಳೆಯ ನೋಡು ಶೃಂಗಾರ.
ಮುತ್ತಿನಂಥ ಹಿಡಿ ಗೊಬ್ಬರಾ,
ಒತ್ತಿ ಬೆಳೆದ ಕಬ್ಬು ರೈತರ ಎದೆ ಉಬ್ಬು
ಮಡದಿ ಮಕ್ಕಳ ಮೈ ಬಂಗಾರ.
ನೋಡು ರೈತನ ಕೈ ಬೆರಳ ಉಂಗುರ.
ಬಾಳಪ್ಪ ಹುಕ್ಕೇರಿಯವರು ಓರ್ವ ಉತ್ತಮ ಆಶು ಕವಿಯಾಗಿದ್ದರು ಎಂಬುದು ಗಮನಾರ್ಹವಾಗಿದೆ.
ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ೫. ಬಾಳಪ್ಪ ಹುಕ್ಕೇರಿ ಅವರನ್ನು ಕುರಿತ ಹಾಡುಗಳು
ಬಾಳಪ್ಪ ಹುಕ್ಕೇರಿಯವರ ಜೀವನ ಮತ್ತು ಸಂಗೀತ ಸಾಧನೆಯನ್ನು ಸ್ಮರಿಸಿ ಅವರ ಅಭಿಮಾನಿಗಳು ಹಾಡುಗಳನ್ನು ಬರೆದಿದ್ದಾರೆ. ಪ್ರಸಿದ್ಧ ಬರಹಗಾರ ಎನ್.ಬಿ. ಕಾಮತರು ಬಾಳಪ್ಪನವರ ಸಂಗೀತದ ಸಾಧನೆಯನ್ನು ಸ್ಮರಿಸಿ ತಮ್ಮ ಈ ಕೆಳಗಿನ ಕವನ “ಧನ್ಯ ಹೇ ಹುಕ್ಕೇರಿ ಬಾಳಪ್ಪ” ದಲ್ಲಿ ಅವರೊಬ್ಬ “ಜಾನಪದ ಜಾದೂಗಾರ” ಎಂದು ಹೇಳಿದ್ದಾರೆ:
ಆಂ | ತಲೆಯ ಮೆಲಿನ ಬೆಲ್ಲದ ಗಂಟಿನ ಹಿರಿ ಭಾರವ
ತನ್ನ ಸವಿಗಾನದಿ ಇಳಿಸಿದ ಅದ್ಧುತ ಚಮತ್ಕಾರ |
ಈ ಜಾದುಗಾರ ಕುವರ ಅದನದೋ “ಜಾನಪದ ಗಾನ ಗಂಧರ್ವ” |
ಸಿಹಿ ಕಂಠದ ಬೆಳೆಯ ಸಿರಿ ಮೊಳಕೆಯಲ್ಲೇ ತೋರಿತದೋ |
ಅತ್ತ ಮಲಪ್ರಭೆ ಇತ್ತ ಘಟಪ್ರಭೆಗಳ ಮಡಿಲ ನಡುವಣ
ಹೊಂಗಲ ಹೊನ್ನಾಡಿನ ಮುರಗೋಡದಿ ಈ ಬಾಳನ ಜನನ |
ದೈವದತ್ತ ಪ್ರಭಾವಳಿಯನೆ ಹೊತ್ತು ಉದಿಸಿದ ಸಂಗೀತ ಪ್ರತಿಭೆ |
ಸರ‍್ರ ಸೇರಿತು ಬಾನೆತ್ತರಕ್ಕೆ | ಮೆರೆಯತದೋ ಭಳಿರೆ |
ಜನಕೋಟಿ ಸವಿದರು “ಹೊಂಗಲ ನಾಡಿನ ಹೆಜ್ಜೇನನು”
“ಹಾಡಿನ ಕಾಕಾ” ಆದ “ಸಾವರ ಹಾಡಿನ ಸರದಾರ” |
ಈ “ಸಭಾ ಭೂಷಣ” ಗೆ ಎಲ್ಲೆಲ್ಲೂ ಗೀತ ಪ್ರೇಮಿಗಳ ಕೇಕೆ ಚಪ್ಪಾಳೆ
ಸಂಘ ಸಂಸ್ಥೆಗಳ ಸರಕಾರದ ಪ್ರಶಸ್ತಿ, ಪುರಸ್ಕಾರಗಳ ಸುರಿ ಮಳೆ |
ಭಲೆ ತೊಡಸಿದರು ಅಮೂಲ್ಯ “ಜನಪದ ರತ್ನ” ಕಿರೀಟ |
ಬೇಷ್, ಲಭಿಸಿತು ಪ್ರತಿಷ್ಠೆಯ “ತುಳಸಿಯ ಸನ್ಮಾನ” ಮುಕುಟ
ಜಾನಪದವೇ ಜೀವಾಳ | ದೇಶ ಭಕ್ತಿ ಶರಣರ ಸೂಕ್ತಿಯಲ್ಲೂ ಆಸಕ್ತಿ |
ಅಲ್ಲಲ್ಲಿ ಎಲ್ಲವನೂ ಮೆದ್ದ ಭೂಪ | ಈ ಬಾಳಪ್ಪ |
ಎಂಭತ್ತರ ಜೀವನದ ಸಂಜೆಯಲಿ ಸಂತಸವುಕ್ಕಿ
ಹಾಡುತಿದೆ ಈ ಧನ್ಯ ಹುಕ್ಕೇರಿಯ ಹಾಡು ಹಕ್ಕಿ |
ಧನ್ಯ | ಧನ್ಯ | ಹೇ ಹುಕ್ಕೇರಿ ಬಾಳಪ್ಪ |
ಅನಂತ ನಮನಗಳು | ಶತ ವರ್ಷ ಬಾಳಪ್ಪ |
ಬಾಳಪ್ಪನವರ ಸರಳ ಜೀವನ, ನಗು, ಸ್ವಭಾವ, ಧಾರ್ಮಿಕ ಪ್ರವೃತ್ತಿ ಮತ್ತು ಕನ್ನಡ ನಾಡಿನ ಮಮತೆಯನ್ನು ಸ್ಮರಿಸಿ, ಅವರೊಬ್ಬ ಕನ್ನಡಾಂಬೆಯ “ಬಹದ್ದೂರ” ಎನ್ನುತ್ತಾರೆ ನಿ.ಪ್ರ. ಬಸವಲಿಂಗ ಸ್ವಾಮಿಗಳು:
ಹುಕ್ಕೇರಿ ಬಾಳಪ್ಪ ಸಕ್ಕರಿ ಜೀನು ತುಪ್ಪ
ಮುಕ್ಕರಿತ್ತು ಜನ ನಿನ್ನ ಸುತ್ತಪ್ಪ |
ನೀನು ಬಂದರ ಬಳ್ಳಾರಿ ತೇರು ಬಂದಾಂಗ
ಮಾತಾಡಿದರ ಗುಡುಗು ಹೊಡೆದಾಂಗ |
ಗಗನ ಗರ್ಜಿಸಿದಂಗ ನಿನ್ನ ಪದ
ಸ್ವಾಗಿ ಕುಣಿವಂತೆ ಕುಣಿಸ್ತಿದಿ ಜಗ
ನಕ್ಕು ನಗಿಸುವಂತೆ ನಿನ್ನ ಮೊಗ ||
ಮೈ ನವಿರೇಳುವಂತೆ ನಿನ್ನ ರಾಗ
ಬಿರುದಿಗಿ ತಕ್ಕಬಹದೂರ
ನೀನು ಮುರುಘಾಮಠದ ಮಹಾದ್ವಾರ
ನೀನಿದ್ದರ ಸಭಾ ಭರ್ಪೂರ
ಟಾಳಮ್ಯಾಲ ಟಾಳಿ ಬಲು ಜೋರಾ
ಮುರುಗೋಡ ಮಹಾಂತರ ಕುವರ
ಕರುನಾಡಿನೊಳು ನಿನ್ನ ಹೆಸರ ||
ಬಾಳಪ್ಪನವರ ಸಂಗೀತ ಸೇವೆ ಹಾಗೂ ಸಹೃದಯವನ್ನು ಖ್ಯಾತ ಕವಿ ವಿ.ಸಿ.ಐರಸಂಗರು ಕೆಳಗಿನ ತಮ್ಮ ಕವನ “ಘನ ಕೀರ್ತಿ ಶೃತಿ” ಯಲ್ಲಿ ಒಡಮೂಡಿಸಿದ್ದಾರೆ.
ಜನಪದ ಸಾಹಿತ್ಯದೊಳಗೆ ಜೀವದ ಉಸಿರ
ತುಂಬಲೆಂದು ಭುವಿಗೆ ಬಂದರಿವರು
ಎಂಬ ತೆರ ಮುರಗೋಡ ಗ್ರಾಮಕಲ್ಲಿ ಜನಿಸಿದರು
ಹುಕ್ಕೇರಿ ಮನೆತನದ ಬಾಳಪ್ಪನವರು ||
ಕರ್ನಾಟಕದ ಹಳ್ಳಿ ಪ್ರತಿ ಶಹರದಲ್ಲಿ ಕೂಡಾ
ಇವರನ್ನರಿಯದ ಜನ ಸಿಕ್ಕುವುದು ವಿರಳ
ಇವರ ಗಾನ ಕೇಳಲು ಕಿಕ್ಕರಿದು ತುಂಬುವರು
ಗಾಯನದ ಮಂಟಪದಿ ರಸಿಕ ಜನ ಮೇಳ ||
ಸಂಗೀತ ಸರಸ್ವತಿಯು ವರದ ಹಸ್ತವನಿವರ
ಶಿರದಲ್ಲಿಟ್ಟಳು ಕೊಟ್ಟು ಇಂಪಾದ ಧ್ವನಿಯ
ಸಂಗೀತ ಸಭೆಯಲ್ಲಿ ಆಕಾಶವಾಣಿಯಲ್ಲಿ
ಇವರ ಹಾಡನು ಕೇಳಿ ಮರೆಯುವೆನು ಮನೆಯ ||
ಜನ ಸೇವೆಯೇ ತಮ್ಮ ಜೀವನದ ಗುರಿಯೆಂದು
ಸಾರುತಿರುವರು ಅವರ ಪ್ರತಿಯೊಂದು ಕೃತಿಯು
ಕಲೆಗೆ ಬೆಲೆಯೀಯುವವರು ಸುಜನರಲಿ ಬೆರೆದರು
ಅಮರವಾಗಿರಲವರ ಘನ ಕೀರ್ತಿ ಶ್ರುತಿಯ ||
ಬಾಳಪ್ಪನವರ ಅಭಿಮಾನಿ ಎಸ್.ಬಿ.ಪಾಟೀಲರು ತಮ್ಮ ಕವನ “ಬಣ್ಣಿಸಿ ಹಾಡ ಹಾಡ್ಯಾನ” ದಲ್ಲಿ ಬಾಳಪ್ಪನವರ ಸಂಗೀತ ಮಹಿಮೆಯನ್ನು ಔಚಿತ್ಯಪೂರ್ಣವಾಗಿ ವರ್ಣಿಸಿದ್ದಾರೆ:
ಹುಕ್ಕೇರಿ ಬಾಳಪ್ಪ ನಾಡು ಇಕ್ಕೇರಿವರದ್ಹಾಂಗ
ಚೊಕ್ಕತ ಬಾಳೇ ಸೊಗಬಾಳ – ಇದ್ದರ
ಸಕ್ಕರಿಗಿನ್ನ ಸಲುಬಾಳ
ಸಣ್ಣನ್ನ ಶ್ಯಾವಿಗಿ ಚಿನ್ನಿಯ ಸಕ್ಕರಿ
ದೊಣ್ಣೆಯ ತುಂಬ ತುಪ್ಪವ | ನೀಡಿದರ
ಬಣ್ಣಿಸಿ ಹಾಡ ಹಾಡ್ಯಾನ
ಜನಪದ ಹಾಡನ್ನ ಜಗಕ್ಕೆಲ್ಲ ಸಾರ‍್ಯಾನ
ಜಗಮೆಚ್ಚಿ ಜಗದ ಶಿವಮೆಚ್ಚಿ | ಭಾಳಣ್ಣನ
ಜಗವೆಲ್ಲ ನೆನಸಿ ಹರಸೀತ
ಪಂಡಿತರು ಕೂಡ್ಯಾರ ಪಾಮರರು ಕೂಡ್ಯಾರ
ಪಡನುಡಿಯ ಹಾಡ ಕೇಳ್ಯಾರ | ಬಾಳಣ್ಣಗ
ಪ್ರಶಸ್ತಿ ಕೊಟ್ಟು ಕಳಿಸ್ಯಾರ
ಜಾನಪದ ಜಾಣನ್ನ ಜನರಿಗೆ ಕರುಣಿಸಿ
ಅನುಗಾಲ ಇರುವ ಅರುವಂತೆ | ಜಾಣಗ
ಕರುಣೆಯ ತೋರೋ ಪರಶಿವನ
ಕನ್ನಡದ ಕುವರನ್ನು ಚೆನ್ನಾಗಿ ತಿಳಕೊಳ್ಳ
ಅಣ್ಣ ಬಾಳಪ್ಪ ಬಂದಾನ | ಜಾನಪದ
ಮಣ್ಣಾಗಿ ಅರದ ಕುಡದಾನ
ಮುರಗೋಡಿನ ಈ ಹಮ್ಮೀರ. ಬಾಳಪ್ಪನವರ ಜೀವನ ವಿಧಾನ ಹಾಗೂ ಕಾರ್ಯ ವೈಖರಿಯನ್ನು ಮೆಚ್ಚಿ ಅವರ ಅಭಿಮಾನಿ, ಫಕ್ಕಿರೇಶ ಮೆಳ್ಳಳ್ಳಿಯವರು ತಮ್ಮ ಕವನ “ಚಿರಕಾಲ ಬಾಳಪ್ಪ” ದಲ್ಲಿ ಬಾಳಪ್ಪನವರನ್ನು ಬಹುಕಾಲ ಬಾಳಲಿ ಎಂದು ಹಾರೈಸುತ್ತಾರೆ:
ಬಾಳಪ್ಪ ಬಾಳಪ್ಪ ಬಾಳಪ್ಪ
ಚಿರಕಾಲ ಬಾಳಪ್ಪ
ಮುರಗೋಡ ಮಾಣಿಕ ನೀನಪ್ಪ
ತಿರುಗಾಡಿ ಭಾರತ-ಕಂಡೆಪ್ಪ
ಭಾರತ ನಾಡಿನ ಭಾಗ್ಯ ಪುತ್ರನೆ
ಯೋಗ್ಯ ಹೆಸರ ನೀ ಪಡೆದಪ್ಪ |
ಜನಪದ ಗೀತೆಯ ಸಾರಪ್ಪ
ಜನ ಜೀವನ ವಿಕಾಸಗೊಳಿಸಪ್ಪ
ಜನಪದ ಗೀತೆಯ ಜನಕನು ನೀ
ಜನಪದ ಸಾಹಿತ್ಯ ರತ್ನಪ್ಪ
ಹಾಡುವಾಗ ನಿನ್ನ ಮೊದತಪ್ಪ
ಬೆಡಗಿನ ಮಲ್ಲಗೆ ಹೂವಪ್ಪ
ನಗುತ ಹಾಡಿದ ಹಾಡಿನ ಸಾರವು
ಕರಣಕೆ ಇಂಪನು ತಂತಪ್ಪ
ರೇಡಿಯೋ ಸ್ಟಾರನು ನೀನಪ್ಪ
ನಿನ್ನ ರಾಗದ ರೀಕಾರ್ಡ ಸೊಂಪಪ್ಪ
ಎಲ್ಲೆಲ್ಲಿಯೂ ನಿನ್ನ ಹೆಸರಪ್ಪ
ದಿಲ್ಯಾಗ ನೆಹರುರವರ ಮುಂದೆ ಹಾಡಿದೆಪ್ಪ
ನಕ್ಕು ನಗಿಸುತ ಜಗವಪ್ಪ
ನೀ ಅಕ್ಕರೆಯಲಿ ಚಿರ ಬಾಳಪ್ಪ
ಉಕ್ಕಲಿ ಕೀರ್ತಿಯು ನಾಡಿನೊಳಪ್ಪ
ಫಕ್ಕಿರೇಶನ ಬಯಕೆಪ್ಪ
ಬಾಳಪ್ಪನವರ ಗಾಯನ, ಗಾನ, ಲಹರಿ, ಕಲೆ, ಶರಣ ವಚನಾಮೃತ ಮತ್ತು ವಿವಿಧ ಕ್ಷೇತ್ರಗಳಲ್ಲಿ ಅವರು ಸಲ್ಲಿಸಿದ ಸೇವೆಯನ್ನು ಬಸವರಾಜ ಅಂಗಡಿ “ಚೆನ್ನಮ್ಮ ರಾಜ್ಯದ ಕವಿ”ಎಂಬ ಕವನದಲ್ಲಿ ನೆನೆಸುತ್ತಾರೆ:
ಹುಕ್ಕೇರಿ ಬಾಳಪ್ಪ ಹಾಡಿದನೆಂದರೆ
ಉಕ್ಕೇರುವುದು ಕೇಳಲಿಕ್ಕೆ
ಸಕ್ಕರಿಯಾಗುವ ಗಾಯನವೆಂದರೆ
ತಕ್ಕ ಸಮಯವು ದೊರೆಯದಕೆ
ನಮ್ಮ ಊರೆಂಬುವ ಅಭಿಮಾನವನು
ಹೆಮ್ಮೆಯಿಂದಲೆ ಪಡೆದವನು.
ಚಿಮ್ಮನೆ ಗಾನ ಲಹರಿಯಲವನು
ಚಿಮ್ಮಿಸಿ ಹೊಮ್ಮಿಸಿ ಕವನವನು
ಕನ್ನಡ ನಾಡಿನ ಕಲೆಗಾರನಿವನು
ಚನ್ನಮ್ಮ ರಾಜ್ಯದ ಕಲಿಯವನು
ಮುನ್ನಡೆ ಪಂದುತ ಕೀರ್ತಿಯನು
ಮನ್ನಣೆಯಿಂದಲೆ ಹೊಂದುವನು.
ಶರಣ ವಚನಾಮೃತವನು ಸುರಿಸುತಿರುವನು
ನಾಡಿನಲಿ ಅರಿಯಲಿ
ಇವನ ಕಲೆಯನು ಹರಿಸಲಿ
ಸರಸ್ವತಿ ಜನತೆಯಲಿ
ಒಕ್ಕಲಿಗರ ಸೇವೆನಿವನು
ಮಿಕ್ಕಿ ಮಾಡುವ ಧೀರನು ಇವನು.
ಉಕ್ಕಿ ಹಾಡುವ ಭೂದಿಪನಿವನು.
ಒಕ್ಕಲುತನ ವಿಚಾರವನಿವನು
ಯಶವನು ಪಡೆಯಲು ಬಾಳಣ್ಣ
ಜಸದಿಂ ಬರೆವನು ಬಸವಣ್ಣ
ಅಸಮನೇತ್ರನೆ ಪೊರೆಯಣ್ಣ
ಬಸರಾಜರು ಕವಿಯಣ್ಣ
ಜನಪದ ಸಂಗೀತ ಕ್ಷೇತ್ರದಲ್ಲಿ ತಮ್ಮ ಘನವಾದ ಸೇವೆಯನ್ನು ನಾಡಿಗೆ ನೀಡಿದ ಬಾಳಪ್ಪನವರನ್ನು ಖ್ಯಾತ ಮಕ್ಕಳ ಕವಿ ಶಂ.ಗು. ಬಿರಾದಾರರು ಕೆಳಗಿನಂತೆ ಹಾರೈಸುತ್ತಾರೆ:
ತುಂಬು ನಗೆ ಮೊಗದ ಭೀಮಕಾಯದ ಧೀರ
ಜಾನಪದ ಹಾಡಿನಲಿ ನೀ ಮೋಡಿಕಾರ
ಸರಸ ನಗೆ ನುಡಿಯ ಹುಕ್ಕೇರಿ ಬಾಳಪ್ಪ
ರಸಿಕರನು ತಣಿಸಿ ಶತವರ್ಷ ಬಾಳಪ್ಪ ||
ಕರ್ನಾಟಕ ವಿಶ್ವವಿದ್ಯಾಲಯದ ಇಂಗ್ಲಿಷ್ ಹಾಗೂ ಬರಹಗಾರರೂ ಆದ ಡಾ. ಮಲ್ಲಿಕಾರ್ಜುನ ಪಾಟೀಲರು ಕೆಳಗಿನ ತಮ್ಮ ಕವನ “ವಿಷವ ಮರೆಸಿದ ಜೀವಿ” ದಲ್ಲಿ ಬಾಳಪ್ಪನವರ ಅರ್ಥಪೂರ್ಣ ಬದುಕನ್ನು ಪ್ರತಿಬಿಂಬಿಸಿದ್ದಾರೆ:
ಮರೆಯಾದ ಸಾವಿರ ಹಾಡಿನ ಸರದಾರ.
ಜನ-ಮನ ಸೂರೆಗೊಂಡ ಜಾನಪದ ಸಂಗೀತಗಾರ |
ಜನ ಮನದ ಮಧ್ಯ ಇದ್ದು ಹೃದಯ ತಣಿಸಿದ ಹರಿಕಾರ.
ಮೋಡಿ-ಮಾಟವಿಲ್ಲದೆ ಜನರ ಹರಿಸಿದ ಹಮ್ಮೀರ |
“ರೈತನೊಲುಮೆ-ಜಗಕೊಲುಮೆ”, ವಿದ್ಯೆಯೆ ಬಾಳಿನ ಬೆಳಕು”
“ಮಿತಸಂತಾನ” ಸಾರಿದ , ಹಿಂದೂಸ್ತಾನಕ ಇಂಥವನಿರಬೇಕು |
ಶುದ್ಧ ಹಳ್ಳಿಗ, ರಸಿಕ, ಸರಳ ಸ್ವಭಾವದ ನಿಗರ್ವಿ.
ಕಿರಿದರಲ್ಲೂ ಹಿರಿದನ್ನರಸಿದ ಅಪರೂಪದ ಸ್ನೇಹ ಜೀವಿ |
ಮಧುರ ಕಂಠದ, ರಸಿಕ ಭಾವದ ಅಪರೂಪದ ಗಾಯಕ.
ಅರ್ಥ-ಭಾವಗಳಿಗೆ ವೇಷ ತುಂಬಿದ ಸಾವಿರ ಹಾಡಿನ ನಾಯಕ |
ಭಾವ-ಭಾಷೆ ನೂರು ವೇಷ ” ವಿಷವ ಮರೆಸಿದ ಜೀವಿ”.
ತಾಯಿ ನಾಡಿಗಾಗಿ ದುಡಿದು-ಮಡಿದ ಮಹಾನುಭಾವಿ |
ಆಜಾನುಬಾಹು ಶರೀರ, ಅನುಪಮ ವ್ಯಕ್ತಿತ್ವ ಅಪರೂಪದ
ಕಂಠಶ್ರೀಯ ಬಾಳಪ್ಪ,
ಇನ್ನು ಕೆಲವು ದಿನ ಬಾಳಬಹುದಿತ್ತಪ್ಪ, ಆದರೆ ಯಮಧರ್ಮರಾಯ
ಯಾರ ಮನೆಯವನಪ್ಪ |
ಬಾಳಪ್ಪನವರು ಜನಪದ ಸಂಗೀತದ ದಿಗ್ಗಜರು. ಅವರು ಜನಪದ ಸಂಗೀತದ ಕಣಜ, ಹಾಡುಗಳ ಹೆಬ್ಬೊತ್ತಿಗೆ, ಅಪ್ಪಟ ದೇಶ ಸೇವಕ ಹಾಗೂ ಮಾತಿನ ಜ್ಯೋತಿರ್ಲಿಂಗವಾಗಿದ್ದರು. ಭಾನಾತ್ಮಕ ಜೀವಿಯಾದ ಬಾಳಪ್ಪನವರ ಸಂಗೀತದ ನಾದತರಂಗ ಎಲ್ಲೆಡೆಯೂ ಹಬ್ಬಿತ್ತು. ಅವರು ಇಪ್ಪತ್ತನೆಯ ಶತಮಾನದ ಭಾರತ ಕಂಡ ಜಾನಪದ ಸಂಗೀತದ ದಿಗ್ಗಜರಾಗಿದ್ದರು.
ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ಅನುಬಂಧ ೧
	೧೯೧೧
	ಮುರುಗೋಡಿನಲ್ಲಿ ಬಾಳಪ್ಪ ಹುಕ್ಕೇರಿಯವರ ಜನನ ೨೧ ನೆಯ ಆಗಸ್ಟ್

	೧೯೨೫-೨೮
	ಮುರುಗೋಡಿನ ಶಿವಲಿಂಗಯ್ಯಸ್ವಾಮಿಯವರ ಹತ್ತಿರ ಸಂಗೀತ ಅಧ್ಯಯನ

	೧೯೩೦
	ಕಾಯ್ದೆ ಭಂಗ ಚಳುವಳಿಯಲ್ಲಿ ಭಾಗವಹಿಸಿದ ಪ್ರಯುಕ್ತ ಆರು ತಿಂಗಳ ಕಾಲ ಕಾರಾಗೃಹ ವಾಸ

	೧೯೩೨-೪೦
	ನಾಟಕ ಕ್ಷೇತ್ರದಲ್ಲಿ ಸಾಧನೆ

	೧೯೪೨-೭೯
	“ಹೆಚ್ಚು ಆಹಾರಧಾನ್ಯ ಬೆಳೆಯಿರಿ” ಎಂಬ ಆಂದೋಲನದಲ್ಲಿ ಕ್ಷೇತ್ರ ಪ್ರಚಾರ

	೧೯೫೨
	ಪುಣೆಯಲ್ಲಿ ನಡೆದ ಸಂಗೀತ ಕಾರ್ಯಕ್ರಮದಲ್ಲಿ ಕನ್ನಡ, ಮರಾಠಿ ಮತ್ತು ಹಿಂದಿ ಭಾಷೆಗಳಲ್ಲಿ ಗಾಯನ

	೧೯೫೪
	ಹುಬ್ಬಳ್ಳಿಯಲ್ಲಿ ನಡೆದ ಒಕ್ಕಲುತನ ಪ್ರದರ್ಶನದಲ್ಲಿ “ಸಭಾ ಭೂಷಣ” ಬಿರುದು ಪ್ರಧಾನ

	೧೯೫೫
	ದೆಹಲಿಯಲ್ಲಿ ನೆಹರು ನಿವಾಸದಲ್ಲಿ ನೆಹರೂರೊಡನೆ ಕಾರ್ಯಕ್ರಮದಲ್ಲಿ ಭಾಗವಹಿಸಿದ್ದು

	೧೯೫೫
	ದೆಹಲಿಯಲ್ಲಿ ನಡೆದ ಯುವ ಜನ ಮೇಳದಲ್ಲಿ ಭಾಗವಹಿಸಿದ್ದಾರೆ

	೧೯೫೬-೫೯
	ಭಾರತ ಯಾತ್ರೆ

	೧೯೫೯
	ಡಾ.ರಾಜೀಂದ್ರ ಪ್ರಸಾದರೊಂದಿಗೆ ಕಾರ್ಯಕ್ರಮದಲ್ಲಿ ಭಾಗವಹಿಸಿದ್ದಾರೆ

	೧೯೬೨
	ಬಿಜಾಪುರದಲ್ಲಿ ನಡೆದ ಇಂದಿರಾ ಗಾಂಧಿಯವರ ತುಲಾಭಾರ ಕಾರ್ಯಕ್ರಮದಲ್ಲಿ ಗಾಯನ

	೧೯೬೭
	ದೆಹಲಿಯಲ್ಲಿ ನಡೆದ ಕನ್ನಡ ರಾಜ್ಯೋತ್ಸವ ಗಾಯನ

	೧೯೬೭
	ದೆಹಲಿಯ ಅಪೆಕ್ಸ್ ಥೇಟರಿನಲ್ಲಿ ರಾಷ್ಟ್ರಪತಿ ಡಾ. ಝಕೀರ ಹುಸೇನರೊಂದಿಗೆ ಕಾರ್ಯಕ್ರಮ

	೧೯೭೧
	ಹೈದರಾಬಾದಿನ ಟಿ.ವಿ. ಸಂಸ್ಥೆಯಿಂದ ಬಾಳಪ್ಪನವರ ಹಾಡುಗಳ ಪ್ರಸಾರ

	೧೯೭೫
	ವಿಜಯನಗರ ಉತ್ಸವದಲ್ಲಿ ಭಾಗವಹಿಸಿದ್ದಾರೆ

	೧೯೭೭
	ದೆಹಲಿಯಲ್ಲಿ ನಡೆದ ಕನ್ನಡ ರಾಜ್ಯೋತ್ಸವದಲ್ಲಿ ಭಾಗವಹಿಸಿದ್ದಾರೆ

	೧೯೭೮
	ಗೋವಾ ಕನ್ನಡ ಸಂಘದಲ್ಲಿ ಬಾಳಪ್ಪನವರ ಭಾಷಣ ಕಾರ್ಯಕ್ರಮ

	೧೯೭೯
	ಹುಬ್ಬಳ್ಳಿಯಲ್ಲಿ ನಡೆದ ರೈತ ಸಮ್ಮೇಳನದಲ್ಲಿ ಕೇಂದ್ರ ಸಚಿವ ಜಾರ್ಜ್ ಫರ್ನಾಂಡೀಸ್ ಅವರಿಂದ ಅಭಿನಂದನೆ

	೧೯೮೦
	ರಾಮದುರ್ಗದ ಕಾಲೇಜಿನಲ್ಲಿ ಗದುಗಿನ ಜಗದ್ಗುರು ಶ್ರೀ ತೋಂಟದಾರ್ಯ ಮಹಾಸ್ವಾಮಿಗಳವರಿಂದ ಆಶೀರ್ವಾದ

	೧೯೮೦
	ಧಾರವಾಡದ ವಿದ್ಯಾವರ್ಧಕ ಸಂಘದಲ್ಲಿ ಖ್ಯಾತ ಪತ್ರಕರ್ತ ಪಾಟೀಲ ಪುಟ್ಟಪ್ಪನವರಿಂದ ಅಭಿನಂದನೆ

	೧೯೮೦
	ರಾಷ್ಟ್ರಪ್ರಶಸ್ತಿ ಪ್ರಧಾನ

	೧‘೯೮೧
	ದೆಹಲಿಯ ರವೀಂದ್ರ ಕಲಾಕ್ಷೇತ್ರದಲ್ಲಿ ಕೇಂದ್ರ ಸಂಗೀತ ನಾಟಕ ಅಕಾಡೆಮಿಯ ಅಧ್ಯಕ್ಷೆ ಶ್ರೀಮತಿ ಕಮಲಾದೇವಿ ಚಟ್ಟೋಪಾಧ್ಯಾಯ ಅವರಿಂದ ಬಾಳಪ್ಪನವರಿಗೆ ಪ್ರಶಸ್ತಿ ಪಧಾನ

	೧೯೮೨
	ಕೇರಳದ ತಿರುವಾಂಕೂರಿನ ದಕ್ಷಿಣ ಹಿಂದೂಸ್ತಾನದ ಸಾಂಸ್ಕೃತಿಕ ಸೊಸೈಟಿಯವರಿಂದ ೧೯೮೨ ರ ಪ್ರಶಸ್ತಿ ಪ್ರಧಾನ

	೧೯೮೪
	ಕನ್ನಡ ಜಾನಪದ ಅಕಾಡೆಮಿ ಸನ್ಮಾನ

	೧೯೮೬
	ಕರ್ನಾಟಕ ರಾಜ್ಯೋತ್ಸವ ಪ್ರಶಸ್ತಿ

	೧೯೯೦-೯೧
	೧೯೯೧ ನೇ ಸಾಲಿನ ಮಧ್ಯಪ್ರದೇಶ ಸರಕಾರದ “ತುಳಸೀ ಸಮ್ಮಾನ” ಪ್ರಶಸ್ತಿ



ಜನಪದ ಗಾಯಕ ಬಾಳಪ್ಪ ಹುಕ್ಕೇರಿ: ಗ್ರಂಥ ಸೂಚಿ
ಅಣಿ-ಪಣ, ಅರವಿಂದ ಮಾಲಗತ್ತಿ, ಶೈಲ ಪ್ರಕಾಶನ, ಮುದ್ದೇಬಿಹಾಳ, ೧೯೮೩
ಅಂಬ್ವನ ಪದಗಳು, (ಸಂ): ಎಸ್.ಎಸ್. ಹಿರೇಮಠ ಹಾಗೂ ಎಚ್. ಬಾಲರಾಜ, ಸವಿತಾ ಪ್ರಕಾಶನ, ಹೊಸಪೇಟೆ, ೧೯೭೮
ಅರಣ್ಯ ಕುಮಾರ, ಬಸವರಾಜ ನೆಲ್ಲೀಸರ, ಸಂತೋಷ ಮುದ್ರಕರು, ಮೈಸೂರು, ೧೯೭೯
ಆಯ್ದ ಜನಪದ ಕಥನ ಗೀತೆಗಳು, ಬಿ.ಬಿ. ಹೆಂಡಿ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ೧೯೭೮
ಉತ್ತರ ಕರ್ನಾಟಕದ ಹಂತಿ, ಬಿ.ಬಿ. ಬಿರಾದರ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ೧೯೯೨
ಉತ್ತರ ಕರ್ನಾಟಕ ಜನಪದ, ಎಂ.ಎಂ. ಕಲುಬುರ್ಗಿ, ಸಮಾಜ ಪದ್ಯ ಸಾಹಿತ್ಯ ಪುಸ್ತಕಾಲಯ, ಧಾರವಾಡ, ೧೯೭೮
ಕನ್ನಡ ಜನಪದ ಗೀತೆಗಳ ಸಾಂಸ್ಕೃತಿಕ ಅಧ್ಯಯನ, ನಂ. ತಪಸ್ವಿಕುಮಾರ್, ಪ್ರಸಾರಾಂಗ, ಮೈಸೂರು ವಿಶ್ವವಿದ್ಯಾಲಯ, ೧೯೮೨
ಕನ್ನಡ ಜನಪದ ಸಾಹಿತ್ಯ, (ಸಂ), ಮತಿಘಟ್ಟ ಕೃಷ್ಣಮೂರ್ತಿ ಭಂಡಾರ (ಸಂಪುಟ ೧), ಗುರುಮೂರ್ತಿ ಪ್ರಕಾಶನ, ೧೯೭೫
ಕೊರವಂಜಿ ಸಾಹಿತ್ಯ, ಸ.ಚ.ನಿ. ಜಗದ್ಗುರು ಪುಸ್ತಕ ಭಂಡಾರ, ಬೆಂಗಳೂರು, ೧೯೮೦
ಕೋಲು ಪದಗಳು, (ಸಂ), ಎಂ.ಸಿ. ವಸಂತಕುಮಾರ, ಪ್ರಬುದ್ಧ ಪ್ರಕಾಶನ, ಮೈಸೂರು, ೧೯೭೦
ಗರತಿಯ ಹಾಡು, ಹಲಸಂಗಿಯ ಚನ್ನಮಲ್ಲಪ್ಪ ಮತ್ತು ಇತರರು, ಸಮಾಜ ಪುಸ್ತಕಾಲಯ, ಧಾರವಾಡ, ೧೯೯೦
ಗಾದೆಗಳ ಗೀತೆಗಳು, ಎಚ್.ಎಂ. ಕಾಮಾರಾದ್ಯ ಸುದರ್ಶನಂ ಮತ್ತು ಕಂಪನಿ, ಬೆಂಗಳೂರು, ೧೯೬೦
ಚಂದ್ರಕ್ಕನ ಹಾಡುಗಳು, ಮಂದಾಕಿನಿ ಶ್ರೀ ಪ್ರಕಾಶನ, ಧಾರವಾಡ, ೧೯೮೫
ಛಾಪ ಹಾಕತೇವ ಡಪ್ಪಿನ, ಸಂಗಮೇಶ ಬಿರಾದಾರ, ಪ್ರಮೀಣ ಮುದ್ರಕ ಮಾಲೆ, ಜಮಖಂಡಿ, ೧೯೭೯
ಜನಪದ ಗೀತೆಗಳು, ಶಿವರಾಮ ಕಾರಂತ, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು, ೧೯೭೧
ಜನಪದ ತ್ರಿಪದಿಗಳು, ಶಾಂತಕುಮಾರಿ, ಚೇತನಾ ಪ್ರಕಾಶನ, ಧಾರವಾಡ, ೧೯೭೯
ಜನಪದ ವೀರಗೀತೆಗಳು, ಕೃಷ್ಣಮೂರ್ತಿ ಹನೂರ, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು, ೧೯೮೭
ಜನಪದ ವೀರ ಕಾವ್ಯಗಳು, ಜೀ. ಶಂ. ಪರಮಶಿವಯ್ಯ, ಪೃಥ್ವಿ, ಪ್ರಕಾಶನ, ಮೈಸೂರು, ೧೯೭೩
ಜನಪದ ಝೇಂಕಾರ, ಎ.ಜಿ. ನೀಲಗಾರ, ವಿನಯ ಮುದ್ರಣಾಲಯ, ಧಾರವಾಡ, ೧೯೭೯
ಜಾನಪದ ದೀಪ್ತಿ, ಮಲ್ಲಿಕಾರ್ಜುನ ಲಠ್ಠೆ, ಮನೋಹರ ಮುದ್ರಣಾಲಯ, ಹುಬ್ಬಳ್ಳಿ, ೧೯೭೯
ಜಾನಪದ ಸ್ವರೂಪ, ಹಾ. ಮಾ. ನಾಯಕ, ತ.ವೆಂ. ಸ್ಮಾರಕ ಗ್ರಂಥಮಾಲೆ, ಮೈಸೂರು, ೧೯೭೧
ಜಾನಪದ ಖಂಡಕಾವ್ಯಗಳು, ಜೀ.ಶಂ. ಪರಮಶಿವಯ್ಯ, ಶಕ್ತಿ ಎಲೆಕ್ಟ್ರಿಕಲ್ ಪ್ರೆಸ್, ಮೈಸೂರು, ೧೯೧೮
ಜಾನಪದ ಅಂಕಲಗಿಯ ಅಡವೀಷ, ನಿಂಗಣ್ಣ ಸಣ್ಣಕ್ಕಿ, ಗಿರಿ ಪ್ರಕಾಶನ, ಗೋಕಾಕ, ೧೯೭೨
ಜೀವನ ಜೋಕಾಲಿ: ಡೊಳ್ಳಿನ, (ಸಂ) ಎಂ.ಎಸ್.ಸುಂಕಾಪುರ, ಶಾರದಾ ಹಾಡು (ಭಾಗ-೬) ಮುದ್ರಣಾಲಯ, ಧಾರವಾಡ, ೧೯೭೬
ಜೀವನ ಸಂಗೀತ, (ಸಂ) ಸಿಂಪಿ ಲಿಂಗಣ್ಣ ಹಾಗೂ ಪಿ. ಮಾಲಾ, ಮೋಹನ ಮುದ್ರಣಾಲಯ, ಧಾರವಾಡ, ೧೯೩೩
ಜೀವನ ಜೋಕಾಲಿ, ಗಂಗೆ-ಗೌರಿ, (ಸಂ) ಎಂ.ಎಸ್. ಸುಂಕಾಪುರ, ಕರ್ನಾಟಕ ವಿಶ್ವವಿದ್ಯಾಲಯ, ಸಂವಾದ (ಭಾಗ-೭), ಧಾರವಾಡ, ೧೯೭೬
ಡೊಂಬರ ಮದಾಲ್ಸಿ ಪದಗಳು, (ಸಂ) ಎಚ್.ಎಂ. ಮಹೇಶ್ವರಯ್ಯ ಮತ್ತು ಎ. ಮುರಿಗೆಪ್ಪ, ಕರ್ನಾಟಕ ವಿಶ್ವವಿದ್ಯಾಲಯ ಮುದ್ರಣಾಲಯ, ಧಾರವಾಡ, ೧೯೮೦
ತಂಬೂರಿ ಕಾವ್ಯಗಳು, ಚಂದ್ರು ಕಾಳೇನಹಳ್ಳಿ, ಹೊಯ್ಸಳ ಪ್ರಕಾಶನ, ಚನ್ನರಾಯಪಟ್ಟಣ, ೧೯೭೮
ತೂಕಮಾಡಿ ಹೇಳತೇನ ನ್ಯಾಯ, ಬಸನ ಗೌಡ ಪಾಟೀಲ, ಒಕ್ಕಳ ಮಕ್ಕಳ ಪ್ರಕಾಶನ, ಯಳವತ್ತಿ, ೧೯೮೦
ಧಾರವಾಡ ಜಿಲ್ಲೆಯ ಲಾವಣಿಗಳು, (ಸಂ) ಟ.ಎಸ್. ರಾಜಪ್ಪ, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು, ೧೯೭೮
ದೇವರ ಬಂದಾವ ಬನ್ನಿರೆ, (ಸಂ) ಶಿವಾನಂದ ಗುಬ್ಬಣವರ, ಕರ್ನಾಟಕ ವಿಶ್ವವಿದ್ಯಾಲಯ ಮುದ್ರಣಾಲಯ, ಧಾರವಾಡ, ೧೯೭೯
ನಾನೆದ್ದು ನೆನೆಪೇನೆ, ಸ.ಚ. ಮಹಾದೇವ ನಾಯಕ, ಕಾರ‍್ಯಾಲಯ ಪ್ರಕಾಶನ, ಮೈಸೂರು, ೧೯೭೧
ಪದವವೆ ನಮ್ಮ ಎದೆಯಲ್ಲಿ, ಎಚ್.ಎಲ್. ನಾಗೇಗೌಡ, ಬೆಂಗಳೂರು ವಿಶ್ವವಿದ್ಯಾಲಯ,ಬೆಂಗಳೂರು, ೧೯೭೬
ಪಿರಿಯಾಪಟ್ಟಣದ ಕಾಳಗ, ಜೀ.ಸಂ. ಪರಮಶಿವಯ್ಯ, ಮೀರಾ ಪ್ರಿಂಟರ್ಸ್. ಮೈಸೂರು, ೧೯೭೩
ಬಯಲು ಸೀಮೆಯ ಜನಪದ ಗೀತೆಗಳು, (ಸಂ), ಡಿ. ಲಿಂಗಯ್ಯ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು,೧೯೭೩
ಬಾರತೀಯ ಸಂಗೀತ ಚರಿ‌ತ್ರೆ, ಬಿ.ಡಿ. ಪಾಠಕ್, ಕನ್ನಡ ಅಧ್ಯಯನ ಪೀಠ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ೧೯೭೫
ಬೆರಸಿ ಇಟ್ಟೇನ ಬೆಲ್ಲ ನೆನಗಡಲಿ, ಜ್ಯೋತಿ ಹೊಸೂರ, ಸಾಧನಾ ಪ್ರೆಸ್, ಧಾರವಾಡ, ೧೯೬೯
ಬೆಳ್ಳಿಯಮ್ಮನ ಹಾಡುಗಳು, ಎಲ್.ಆರ್. ಹೆಗಡೆ, ಸಮಾಜ ಪುಸ್ತಕಾಲಯ, ದಾರವಾಡ, ೧೯೭೨
ಮಾಗಡಿ ಕೆಂಪೇಗೌಡ, ಪಿ.ಕೆ, ರಾಜಶೇಖರ, ಮೀರಾ ಪ್ರಿಂಟರ್ಸ್, ಮೈಸೂರು, ೧೯೭೫
ರಾಯಚೂರು ಜಿಲ್ಲೆಯ ಜನಪದ, ಟಿ.ಎಸ್. ರಾಜಪ್ಪ, ಗೀತೆಗಳು, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು, ೧೯೭೬
ಲಾವಣಿಗಳು, ಕೆ. ಮರುಳಸಿದ್ದಪ್ಪ, ಬೆಂಗಳೂರು ವಿಶ್ವವಿದ್ಯಾಲಯ, ೧೯೭೨
ಲಾವಣಿ ಸಾಹಿತ್ಯದಲ್ಲಿ ಸಂಗೊಳ್ಳಿ ರಾಯಣ, ಸ. ನಿಂಗಣ್ಣ ಸಣ್ಣಕ್ಕಿ, ಶಾರದಾ ಮುದ್ರಣಾಲಯ, ಧಾರವಾಡ, ೧೯೭೫
ಸಂಗೀತ ಶಾಸ್ತ್ರ ಪರಿಚಯ, ವಿ. ರಾಮರತ್ನಂ ಹಾಗೂ ಆರ್.ಎನ್. ದೊರೆಸ್ವಾಮಿ, ಕನ್ನಡ ಅಧ್ಯಯನ ಸಂಸ್ಥೆ, ಮೂಸೂರು, ೧೯೭೩
ಸರದಾರ ನನ್ನ ಎತ್ತ, (ಸಂ) ಮಲ್ಲಿಕಾರ್ಜುನ ಲಠ್ಠ, ಬಿ.ಸಿ. ಹಿಡದುಗ್ಗಿ, ಪ್ರಕಾಶನ, ಬೆಳಗಾಂವ, ೧೯೭೧
ಸುಗಮ ಸಂಗೀತ, ಸಿ. ಅಶ್ವತ್, ಸಹನಾ ಪ್ರಕಾಶನ, ಬೆಂಗಳೂರು, ೧೯೮೮
ಹೆರದೇಶಿ-ನಾಗೇಶಿ, (ಸಂ) ಬಿ.ಬಿ. ಹೆಂಡಿ, ಎಂ.ಜಿ. ಬಿರಾದರ ಹಾಗೂ ಎಮ.ಎಸ್. ಲಠ್ಠೆ, ಕನ್ನಡ ಅಧ್ಯಯನ ಸಂಸ್ಥೆ, ಗುಲಬರ್ಗಾ, ೧೯೮೩
ಹಾಲಿನ ತೆನೆ, (ಸಂ) ಎಲ್ ಆರ್. ಹೆಗಡೆ, ಅಕಳವಾಡಿ ಮುದ್ರಣಾಲಯ, ಧಾರವಾಡ, ೧೯೭೩
ಹಾಡ್ಹೇಳ ತಂಗಿ ದನಿ ಎತಿ, (ಸಂ) ಕಾವ್ಯಜೀವಿ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು, ೧೯೭೯
ಹೆಂಗಸರ ಹಾಡ್ಗವಿತೆಗಳು, ಬಿ.ಎಸ್. ತಲ್ನಾಡಿ, ಭಾವನಾ ಪ್ರಕಾಶನ, ಮೈಸೂರು, ೧೯೮೫
ಹೇಳುವೆ ಮಜಕೂರ, (ಸಂ) ನಿಂಗಣ್ಣ ಸಣ್ಣಕ್ಕಿ, ಸಾಹಿತ್ಯ ಭಂಡಾರ, ಹುಬ್ಬಳ್ಳಿ, ೧೯೭೮
 
ಬಾಳಪ್ಪ ಹುಕ್ಕೇರಿಯವರ ಕೃತಿಗಳು
೧. ಭಕ್ತಿ ಗೀತೆಗಳು
೨. ವಿಕಾಸ ಗೀತೆಗಳು
(ಸದ್ಯ ಈ ಕೃತಿಗಳು ಲಭ್ಯವಿಲ್ಲ. ಆದರೆ ಈ ಕೃತಿಗಳಲ್ಲಿನ ಹಾಡುಗಳು ಬಾಳಪ್ಪ ಹುಕ್ಕೇರಿಯವರ ದಿನಚರಿಗಳಲ್ಲಿವೆ.)
 
ಬಾಳಪ್ಪ ಹುಕ್ಕೇರಿಯವರ ದಿನಚರಿಗಳು
೧ ದಿನಚರಿ           –           ೧
೨ .ದಿನಚರಿ          –           ೨
೩. ದಿನಚರಿ          –           ೩
೪. ದಿನಚರಿ          –           ೪
೫. ದಿನಚರಿ          –           ೫
 
ಅಭಿನಂದನಾ ಗ್ರಂಥಗಳು
ಜಾನಪದ ಸರದಾರ: ಬಾಳಪ್ಪ ಹುಕ್ಕೇರಿ,(ಸಂ) ಗೊ.ರು ಚನ್ನಬಸಪ್ಪ, ಎಸ್.ಜಿ.ಎಂ.ಮುದ್ರಣ ಪ್ರೈ, ಲಿಮಿಟೆಡ್, ಬೆಂಗಳೂರು ೧೯೮೩
 
ವಿಶ್ವಕೋಶಗಳು
ಕನ್ನಡ ವಿಶ್ವಕೋಶ (ಸಂಪುಟ-೭)-ಪ್ರಸಂ: ಹಾ.ಮಾ. ನಾಯಕ, ಮಾನಸ ಗಂಗೋತ್ರಿ, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು.
 
ನಿಘಂಟುಗಳು
ದಿ. ಕನಸೈಜ್ ಆಕ್ಸ್ ಫರ್ಡ್ ಡಿಕ್ಷನರಿ ಆಫ್ ಕರೆಂಟ್ ಇಂಗ್ಲಿಷ್, ಎಡಿಟೆಡ್ ಬೈ, ಎಫ್.ಜಿ.ಫೌಲರ್ ಅಂಡ್ ಆರ್.ಇ.ಅಲೇನ್, ಓಯುಪಿ. ಬಾಂಬೆ, ೧೯೯೦

